
Taimi   :   9.30  -  10.15  Pongipongi.

Satini Le’o  :    Me’a mai e ‘Eiki Sea ‘o e Fale Alea.  (‘Eiki Nopele Tu’ilakepa).

‘Eiki Sea Fale Alea   :    Malo Hou’eiki.   ‘Eiki Tokoni Palemia, kataki kae fai ‘etau Lotu. 

‘E/Tokoni Palemia:      Ko ‘etau Lotu ki he pongipongi ni ‘e kamata ‘aki ‘etau hiva mei hono 
421 ‘o e Himi:      

Himi 421 - ‘E, ‘e li atu a 
        Ho’o fu’u kavenga e
        Tuku ke fua ‘e he ‘Otua 

                     Ho’o me’a kotoa pe. 

(Na’a ne sipela mo ha ngaahi veesi mei he Himi ni pea ne hua mo tataki ia ‘e he ‘Eiki Minisita 
Pa’anga Humai – Sione Teisina Fuko pea ne kau kotoa ‘a e Hou’eiki Memipa hono hiva’i ‘a e 
Himi ni.  Na’a ne lau mo ha kupu mei he  Folofola  ke fai ki ai ha fakalaulauloto ki he ngaue he 
‘aho ko  eni.  Ko e Tohi  Fakaha kia Sione Vahe 12: pea ne lau pe ha ngaahi veesi  mei ai.  Ne 
hoko atu mo ha Lotu matu’aki mafana mo’oni ne fakahoko ‘e he ‘Eiki Tokoni Palemia,  pea toki 
faka’osi ‘aki hano hiva’i ‘e he Hou’eiki Memipa ‘a e Lotu ‘a e ‘Eiki ke faka’osi ‘aki ‘a e Ouau 
Lotu ko ia ki he pongipongi ni). 

‘Eiki Sea Fale Alea   :  Malo.   ‘Oku ou fakamalo atu ki he ‘Eiki Tokoni Palemia hono fai ‘etau 
Lotu ki he pongipongi ni.     Kole atu ki he Kalake ke fai ‘etau Tali Ui.

Kalake   :   Tapu mo e ‘Eiki Sea ‘o e Fale Alea.   Tapu mo e  ‘Eiki Palemia mo e Hou’eiki 
Minisita ‘o e Kalauni. Tapu mo e Hou’eiki Fakafofonga Nopele ‘a ‘Ene ‘Afio,  Hou’eiki 
Fakafofonga ‘o e Kakai, kae ‘ataa ke  fakahoko e Ui ‘o e Fale ki he pongipongi ni. 

                                                       ‘Eiki Sea ‘o e Fale Alea.

‘Eiki Nopele Tu’ilakepa - Fakafofonga Nopele Fika 1 ‘o Vava’u.

              Hou’eiki Minisita ‘o e Kalauni.

‘Eiki Palemia - Toketa Feleti  V. Sevele.
‘Eiki Tokoni Palemia - Toketa Viliami T. Tangi.
‘Eiki Minisita Fonua & Savea - Nopele Tuita.
‘Eiki Minisita Ako - Toketa Tevita H. Palefau

‘Eiki Minisita To’utupu, Ako
Ngaue & Sipoti - Nopele Tu’ivakano.

‘Eiki Minisita Ngaue, Malini &
Fefononga’aki - Nopele Nuku.

‘Eiki Minisita Takimamata - Fineasi Funaki.
‘Eiki Minisita Pa’anga - Afu’alo Matoto.
‘Eiki Minisita Fefakatau’aki  &

Ngaahi Ngaue’anga - Lisiate ‘Akolo.
‘Eiki Minisita Ngoue, Vaotata

& Toutai - Pilinisi Tu’ipelehake.
‘Eiki Minisita Fetu’utaki & 

Ma’u’anga Fakamatala - ‘Eseta F. Fulivai Fusitu’a.
‘Eiki Minisita ‘Atakai - Nopele Ma’afu Tukui’aulahi.
‘Eiki Minisita Pa’anga Humai - Sione Teisina  Fuko.
‘Eiki Minisita Lao - Samiu Kuita Vaipulu.
‘Eiki Kovana Ha’apai - Nopele Tu’iha’angana.

  Hou’eiki Fakafofonga Nopele.

‘Eiki Paloni Fielakepa - Fakafofonga Nopele Fika 1, Tongatapu.
‘Eiki Nopele Vaha’i - Fakafofonga Nopele Fika 2, Tongatapu.
‘Eiki Nopele Fulivai - Fakafofonga Nopele Fika 2, Vava’u.
‘Eiki Nopele Tu’iha’ateiho - Fakafofonga Nopele Fika 1, Ha’apai.
‘Eiki Nopele Fakafanua - Fakafofonga Nopele Fika 2, Ha’apai.
‘Eiki Nopele Lasike - Fakafofonga Nopele Vahefonua ‘Eua.
‘Eiki Nopele Tangipa - Fakafofonga Nopele Ongo Niua.

Hou’eiki Fakafofonga ‘o e Kakai.

Samuela ‘Akilisi Pohiva - Fakafofonga Kakai Fika 1, Tongatapu.
‘isileli Pulu - Fakafofonga Kakai Fika 2, Tongatapu.
William Clive Edwards - Fakafofonga Kakai Fika 3, 
Tongatapu.
‘Etuate S. Lavulavu - Fakafofonga Kakai Fika 1, Vava’u.
‘Uliti Uata - Fakafofonga Kakai Fika 1, Ha’apai.
Sunia Manu Fili - Fakafofonga Kakai ‘o e Vahefonua ‘Eua.
Sione Feingatau ‘iloa - Fakafofonga Kakai ‘o e Ongo Niua.

Kalake   :   ‘Eiki Sea kau toe fakaongo atu e Ui e Fale.

‘Eiki Sea Fale Alea   :  Lelei Kalake.

Kalake   :     ‘Eiki Palemia,  ‘Eiki Minisita Ngoue, ‘Eiki Nopele Fulivai,  ‘Eiki Nopele Tangipa,  
William Clive Edwards.  ‘Eiki Sea ‘oku poaki me’a tomui mai ‘a e ‘Eiki Minisita Ngoue, pea ko 
e toenga ‘o e Hou’eiki Memipa ‘oku ‘iai ‘a e tui ‘oku nau me’a tomui mai. 

‘Eiki Sea:      Malo Kalake.   Fakatapu atu ki he ‘Eiki Palemia kae’uma’a ‘a e Hou’eiki Minisita 
‘o e Kalauni.  Fakatapu atu ki he ‘Eiki Kovana Ha’apai,  fakatapu atu ki he Hou’eiki Nopele ‘o e 
Fonua  kae’uma’a ‘a e Kau Fakafofonga ‘o e Kakai  pea pehe foki ki he ‘etau kau ngaue.  Malo 
‘a ho’omou laumalie Hou’eiki mo ‘etau a’usia ‘a e ‘aho fakakoloa ko eni pea mo e uike ‘oku 
hanganaki atu ki ai ‘a Tonga ‘eiki koe’uhi ko e teuteu ‘o e Konifelenisi ‘a e Siasi Uesiliana 
Tau’ataina ‘o Tonga.  ‘Oku tau kei fakafeta’i pe koe’uhi ‘oku kei lakoifie ‘a Siaosi Tupou V 
kae’uma’a foki ‘a e Fale ‘o Ha’a Moheofo.  Malo e laumalie ‘a e Hou’eiki pea ‘oku kei vilingia 
pe ‘a e fuka ‘i Pangai pea ‘oku kei lelei pe ‘a e kakai ‘o e fonua.   Neongo ‘a e ngaahi me’a ‘oku 

hoko he mo’ui ni kae taumaia ‘oku tau kau he fokotu’utu’u ‘a e ‘Eiki  ki he ‘Univeesi ko eni.  
‘Oku fai ai ‘a e fakafeta’i ‘a e motu’a ni pea mo talitali lelei kimoutolu Hou’eiki he pongipongi 
faka koloa ko eni.  ‘Oku ou lave’i pe ‘oku ‘ikai ke ‘iai ha me’a ia ‘e toe hoha’a ki ai ‘a e motu’a 
ni tautefito ki he Fale ‘eiki ni ka ko ‘etau ‘Asenita maheni pe ki he uike ni ‘o hange ko ia ‘oku 
mou mea’i. 

Ko e ngaue  ko enii fekau’aki pea mo e Patiseti ko ia ‘a  e Fonua pe ko e ‘Esitimeti 
Fakaangaanga ko ia ‘oku mou me’a ki ai ‘i mu’a ‘iate kimoutolu Hou’eiki. ‘Oku ou fie 
fakamanatu atu pe kiate kimoutolu ‘oku toe  ‘a e uike ‘e taha  pea mo e ‘aho ‘e 2.   Ko hono 
fakalea ‘e taha  ‘oku toe pe ‘a e ‘aho ‘e 5 ‘a ia ko e ‘aho ‘e 3 ‘oku tau ngaue ‘i he uike,  pea ‘iai  
pea mo e ‘aho  ‘e 2 ki he uike kaha’u ‘a ia ko e ‘aho Monite pea mo e Tusite  pea mo e Pulelulu 
ka ‘oku ‘ikai foki ke tau ngaue he ‘aho Pulelulu.  ‘Oku ‘ia kimoutolu pe  Hou’eiki ‘a e ngafa 
fatongia ko ia ‘oku falala mai ki ai ‘a e kakai ‘o e fonua pea mo ‘Ene ‘Afio pehe ki he ‘Eiki 
Palemia pea mo e kotoa kotoa ‘a e Hou’eiki ‘ia kitautolu ko e kotoa ‘o e Fale.  Hou’eiki mahalo 
ko e me’a pe  ia ‘oku tokanga ki ai ‘a e motu’a ni pea ‘oku ou kole atu pe mu’a ke mou manatu’i
‘etau tipeiti koe’uhi ‘oku mou mea’i pe ‘oku fakamafola ‘a e tipeiti ‘o mea’i ‘e he kakai ‘o e 
fonua ‘a e anga ‘o e tipeiti he Fale ni pea mo e anga hono ngaue’aki ‘o e ‘Esitimeti mo e Patiseti 
ke tau fu’u matu’aki tokanga ‘aupito ki he feme’a’aki ‘e fai,   na’a ‘oku ‘iai ha ni’ihi ‘oku 
lotolotoi  foki he ko e ta’u fili eni.  ‘Oku ou faka’amu pe ‘e ‘ikai ke ‘iai ha uesia he ngaahi me’a 
faka-kemipeini pea mo ‘etau ngaue he Fale  ni kae  lava ke fakahoko ‘a e ngaue ki he kakai ‘o e 
fonua.  

‘Oku ou tokanga’aupito ‘aupito ke ngaholo ange ‘etau ngaue pea mo u tokoni mai ki he motu’a 
ni kae’uma’a ‘a e Sea ‘o e Komiti Kakato.   Na’e ki’i fakatokanga’i ia ‘e he ‘Eiki Palemia he 
uike kuo ‘osi pea te  ma tukupa pea mo e Sea ‘o e Komiti Kakato te  ma fai pe ‘a homa lelei taha 
ke tau uouongataha pea taha pe ‘a ‘etau ngaue,  pea  ke hokohoko atu he lelei  pea mo e taau ki 
he Hou’eiki ‘o e Fale.   Me’a mai ‘a e Fakafofonga Fika 1 ‘o Tongatapu ‘oku faka’ilonga mai. 

S/’Akilisi Pohiva:      Malo ‘Eiki Sea pea ‘oku ou fakatapu  atu ki he Feitu’una kae’uma’a ‘a e 
toenga ‘o e Hou’eiki ‘o e Fale.  ‘Eiki Sea ko ‘eku kole atu pe ki he Feitu’una na’e ‘iai ‘a ho’o 
tu’utu’uni he  uike kuo ‘osi  ke ‘ave ‘a e tatau fakapalangi ‘o e me’a ko ia na’e ‘omai mei he  
‘Ofisi ‘o e Palasi ke liliu faka-Tonga  kae toki fakafoki mai.   Ko e talu pe koee ‘a ‘ene ‘alu ko ia 
‘o ‘alu aipe.  ‘Oku ou kole atu ki he Feitu’una ke ‘omai mu’a ‘a e ongooongo ko ia ke tufa ki he 
Hou’eiki Memipa ke nau me’a ki ai.   ‘Oku ou tui pe ka pau na’e tufa ‘a e me’a ko ia ‘e toe 
mahino ange ‘a e tu’unga ko ia ‘o e me’a ‘e fakahoha’a ai ‘a e motu’a ni.  ‘Oku pehee ki he 
Komiti ka ‘oku ou kole atu mu’a ke tufa mai  mu’a he  na’e ‘osi ta ‘a e tamaiki ki he ‘Ofisi ‘o e 
Palasi ki he tatau faka-Tonga  he ‘aho pe ko ia pea ko ia ‘a  e kole atu ke  tufa mai.

‘Eiki Sea:      Ko e ki’i me’a ko ia Fakafofonga Fika 1 na’e mei me’a mai pe ‘a e Feitu’una ia ki 
he motu’a ni he ‘e lava pe ‘e he motu’a ni ia ‘o fakahoko mai.   Koe’uhi ‘oku ‘osi ‘omai ‘a e 
faka-Tonga ia  pea ‘oku mou mea’i pe ‘oku lolotonga lele ‘a e ngaue ‘a e Komiti ko ia,  ‘o 
fakafekau’aki pea mo e me’a fekau’aki pea mo e Feitu’una.  ‘Oku ou tuku atu ia ki he Komiti ka 
‘oku  ‘ikai ke ‘iai hano kovi ia ‘o’ona he ‘e lava pe ‘o  ‘omai ‘a e tatau ia ki he Feitu’una  pea mo 
ha Memipa ‘oku ne fiema’u ‘a e tatau ‘o e me’a ko ia,  koe’uhi ko e me’a ko ia ‘oku ke tokanga 
ki ai he pongipongi ni.  ‘Oku ou tui mahalo ko ‘ene lava ia ke tau liliu mu’a ‘o Komiti Kakato 
kae hokoatu ‘etau ngaue.  Liliu ‘a e Fale  ‘o Komiti Kakato.  (Ne me’a mai  leva ‘a e ‘Eiki Sea 
‘o e Komiti Kakato – ‘Eiki Nopele Lasike ki  hono me’a’anga). 

‘E/Sea Komiti Kakato:    Malo mu’a ‘a e laumalie ‘a e ‘Eiki Sea ‘o e Fale Alea ‘o Tonga.  Malo 
e laumalie ‘a e ‘Eiki Palemia ‘o Tonga pea pehe ki he Tokoni Palemia.     Malo e laumalie ‘a e 
‘Eiki Kovana pea pehe ki he Hou’eiki Minisita ‘o e Kalauni.  Malo e laumalie ‘a e Hou’eiki 
Nopele ‘Ene ‘Afio pea pehe ki he Hou’eiki Fakafofonga ‘o e Kakai.    Hange ko ia ‘oku mou 
mea’i,  ko e ‘Asenita anga maheni pe ‘oku tau hokoatu pe ki he Patiseti.    Hange ko e me’a ko ia 
‘a e Sea ‘anenai kuo toe si’i pe ‘a e taimi  Hou’eiki pea mo u ‘unu’unu mai pe ‘etau feme’a’aki 
ki he ‘etau fakamatala,  pea ki’i faka’ataa ange mu’a ‘a e tafa’aki ko ia kitu’a  ko e ‘uhinga kae 
vavevave ‘etau ngaue ki hee ka tau hoko mai ki he Patiseti  pea mo e ‘Esitimeti ‘a e Pule’anga.  
Me’a mai  ‘a e Fakafofonga Fika 2 ko ia  ‘o Tongatapu.  

‘isileli Pulu:        Malo ‘Eiki Sea pea malo pe mu’a ‘a e ma’u faingamalie,  pea ko e toe pe au ke 
‘iai ha’aku lave ki he  Budget Statement.   ‘Eiki Sea ‘oku  ou tui lahi kuo ‘osi ma’opo’opo ‘a e 
konga lahi  he’etau ‘ekonomika pea mo e ngaahi sekitoa.  ‘Eiki Sea ‘oku meimei ‘iai ‘a e me’a ‘e 
3 ‘e tefito ai ‘a ‘eku fakamalanga.  Ko e ‘uluaki pe ‘Eiki Sea ko e Pa’anga Tokoni ko e ‘uhinga 
Sea ‘oku ou fakatokanga’i hifo ‘oku lahi ‘a e ngaahi Paanga   Tokoni he ta’u fakapa’anga ko eni,  
pea ko e ‘osi pe ko ia pea holo  atu aipe.  Ko hono Ua ‘Eiki Sea ko e ngaahi pisinisi ko ia ‘a e 
Pule’anga  pea ko hono tolu te u lave ai ki he lahi ko ia ‘etau No.  ‘Oku mahalo ko e me’a lahi pe
te u lave atu ai heni  ko e taha ia ‘o e ngaahi indicator mahu’inga ke ne hanga ‘o tuhu’i mai ‘a e 
ngaahi tu’unga ko ia ‘oku tau ‘iai ko e me’a ko eni ko e  Ta’emau Ngaue,  pe ko e ni’ihi ‘oku nau 
kumi  ngaue ka ‘oku ‘ikai ke ma’u ha ngaue.  ‘Oku ou fakatokanga’i hifo he Patiseti ko eni ‘oku 
‘ikai ha’ane lave ‘a’ana ki ai,  pea ko e me’a mahu’inga ‘aupito Ku o lava ma’u heni ‘a e  lahi ‘o 
e ngaahi No pea ‘oku lava ke kau ia he ngaahi me’a ‘oku ou pehe na’e tonu ke fai pe hano 
vakai’i koe’uhi ko e sio ki he kaha’u.  Neongo na’e ‘iai pe  ‘a e ni’ihi   pea ‘oku ou fakamalo ki 
he ni’ihi ko eni na’a  nau lava ‘o folau atu ki Nu’u Sila pea mo ‘Aositelelia ki he Toli Fua’i’akau,  
pea ‘oku kei fiema’u  ke ‘asi pe he Patiseti kotoape  ko e ha ‘a e tu’unga ko ia ‘o e ta’ema’u 
ngaue.  

‘Eiki Sea te u lave heni ki he Patiseti ko eni pea ‘oku ou vakai hifo pe Sea ko e pa’anga lahi 
faka’uli’ulia  ‘oku hiki ‘aki ‘a e ngaahi me’a ko eni.  ‘Oku hange ko e  Tokoni Cash ‘oku hiki 
mei he 
37.5 miliona  ki he 84.3  pea  hiki ‘a e In Kind pe ko e  Tokoni ki he ngaahi koloa  44 miliona ki 
he 128 miliona  hiki ‘aki ‘a e 84 miliona Sea.  Ko e tu’u foki ko eni ‘a e ‘Esitimeti ko e fakakatoa 
ko ia ‘o e Pa’anga Huatu ‘a e Pule’anga ‘oku ma’u ‘e  he Pule’anga ‘a e pa’anga ‘e 170.6 miliona  
ko e katoa ia koee ‘o e  Pa’anga ‘oku fakakaukau ‘a e Pule’anga  ke hokoatu ‘aki ‘etau ngaue ki 
he ta’u fakapa’anga ko eni.  ‘Oku ha  mai he peesi 34 ‘o e Statement  ko e pa’anga pe ‘e 137.7 
miliona ‘oku ma’u ia mei he Pule’anga pea ko e 32.9 miliona ai ‘oku ‘osi fakapapau’i ai ‘a e 9.4 
miliona  mei he ADB pea ‘oku te’eki ke fakapapau’i ‘a e 23.5 miliona ‘a ia ‘oku fakaangaanga 
pe ko e 9.4 miliona  mei he  World Bank pea 14.1 mei he EU. 

‘Eiki Sea ko e peesi 34  ‘oku ha ai  faka’osi ki he 35 ‘a e ngaahi Fokotu’utu’u fakapa’anga ‘a e 
Pule’anga pea ‘oku meimei  ha ai ‘a e me’a tatau ‘a hono ngaue fakapotopoto pea mo e feinga’i
ke potupotu tatau ‘a e fokotu’utu’u ‘o e Patiseti pea pehe ki he founga tanaki pa’anga ke maau 
ange.  ‘Oku ‘omai ‘a e tokanga Sea ki he pa’anga ‘e 23.5 miliona ko ia ‘oku faka’apanga  ka 
‘oku te’eki ai ke fakapapau’i.   ‘Oku ha  he Tepile 3 ‘oku ‘iai ‘a e vahevahe ki ahe pa’anga ko 
eni.  KImu’a peau hokoatu ‘oku ou kole heni ki he Minisita Pa’anga  ko e kolomu 1  ‘oku ‘asi ai 
ko e 6 miliona ‘oku vahe’i ki he Pa’anga Talifaki – Contingency.   Ko e ta’u lolotonga pe ta’u 

fakapa’anga ko eni na’e 8.7 ka ‘oku ou fakatokanga’i hifo na’e ‘osi ‘a hono revised na’e hala ia  
ka ko e toki ‘ai eni ke ‘ai ki ai ‘a e 6 miliona kihe pa’anga ko eni.   Ko ‘eku ‘eke pe ki he 
Minisita Pa’anga pe ko e fiha ‘a e toe  he taimi ni te’eki ke mahino mai ‘a e 6 koee ka ko e fiha 
‘a e toenga, ‘a e pa’anga  he Contingency  koee na’e ‘osi vaha’i ki ai ‘a e 8.7 he Patiseti 
lolotonga.   Ko ia pe ‘Eiki Sea.   

‘E/Sea Komiti Kakato:     Malo.   ‘Eiki Minisita Pa’anga. 

‘E/Minisita Pa’anga:    ‘Eiki Sea ‘oku ou kole ke u hufanga he fakatapu pea kole pe ke ‘ataa 
kae tali atu  ‘a e fehu’i ko ia ‘a e Fakafofonga Fika 2 ‘o Tongatapu.   Ko e 8.7 ko eni na’e vahe’i
ki he Contingengy pe ko e pa’anga Talifaki he ta’u fakapa’anga lolotonga,  ko e pa’anga ko ia ne 
‘osi ngaue’aki mei ai mahalo ki he vaha’a ‘o e 4 – 5 miliona kuo ‘osi ngaue’aki he pa’anga ko ia.  
Ko e tu’unga ko ia ‘oku ‘iai he taimi ni, ko e toenga ko  ia he Pa’anga Talifaki,  na’a mau hanga 
‘o kaniseli ‘a e toenga ‘o e pa’anga ko ia.   Ko e ‘uhinga ko e tonounou ‘a e pa’anga humai
fakalotofonua pe ko e Revenue ’a e Pule’anga.   Ko e tu’unga ia koee ‘oku ‘iai ‘a e Pa’anga 
Talifaki he ta’u fakapa’anga lolotonga.   Ko e ta’u fakapa’anga ko ia ka hoko hange ko e me’a ko 
ia ‘a e Fakafofonga,  ‘oku vahe’i ki ai ‘a e 6 miliona ko eni kae toki lava ke ‘ataa ia ‘o ka ma’u 
mai ‘a e tokoni mei Muli ‘a e 23.5 miliona.    Malo Sea.  

‘E/Sea Komiti Kakato:     Malo ‘Eiki Minisita Pa’anga kae me’a mai ‘a e Fakafofonga Fika 2 ‘o 
Tongatapu. 

‘isileli Pulu:   Malo pea ‘oku toe pe ‘a e fo’i fehu’i ‘e taha peau  toki hokoatu leva ki he ‘eku 
malanga.   Ko e fehu’i  hono hoko,  ko e pa’anga ‘e 2.2 ko ia ki he ‘Ofisi ‘o e Palemia pea mo e 
‘Ofisi ‘o e Kapineti ke ki’i fakaikiiki mai mu’a  pe ko e ha ‘a e ‘uhinga ‘o e 2.2 ko ia  pe ko e 
Vahenga pe koe ha. 

‘E/Minisita Pa’anga:   ‘Eiki Sea ko e 2.2 miliona ko eni ki he ‘Ofisi ‘o e Palemia pea mo e 
‘Ofisi ‘o e Kapineti ko e konga lahi ‘o e me’a ko ia ‘oku fekau’aki ia pea mo e totongi ki he  
Card ID pea kau ai pea mo e pa’anga ngaue ki he ngaahi tukui kolo pea mo e Community
fekau’aki pea mo e ngaahi ngaue fakalakalaka ‘a e ngaahi Community ‘oku fai.   Ko e ‘Ofisi ‘o e 
Palasi ko e pa’anga ia ‘oku vahe’i…..

‘isileli Pulu:     ‘Eiki Sea ‘oku ou kole atu au Sea te u toki hoko atu au ia ki he 1.2 ko ia pea ‘e 
‘ikai ke u toe fehu’i au kuo ‘osi fe’unga ‘eku fehu’i ia ‘a’aku. 

‘E/Sea Komiti Kakato:     ‘Eiki Minisita mahalo ku o fiemalie pe ‘a e Fakafofonga ia ki ho’o 
tali ia ‘a’au  he taimi ni.    Malo.  Me’a mai Fakafofonga Fika 2 ‘o Tongatapu.  

‘isileli Pulu:    ‘Eiki Sea malo pea te u hokoatu ki he 1.2 ko eni.  Tuku pe mu’a ke u toe si’i sio 
faka’osi pe he na’a ku nofo pe ‘o fakakaukau ko e ha ‘a e ‘uhinga ‘o e 1.2 ko eni peau vakai hake 
ki he Vouti ko ia ‘a e ‘Ofisi  Palasi.   Neongo ‘oku te’eki ke tau a’u ki he Polokalama,  ka te u 
‘ohake ‘a e me’a ko eni ke u toki fai  pe ha fehu’i ki ai.   ‘Oku ‘asi ai ’oku ‘iai ‘a e ngaahi 
pa’anga ‘oku ‘osi ma’u ‘e he Pule’anga pea ‘oku ‘iai leva ‘a e konga  pea ‘oku ‘asi ia he 
fakaikiiki ‘o e Pa’anga Huatu mei he ngaahi  Pule’anga Tokoni.  ‘Oku ‘asi ai Sea  pea ‘oku ou 
faka’apa’apa lahi pe ki he ‘Ene ‘Afio.   ‘Oku ‘asi ia ai   ko e Privy Purse pe ko e Vahenga ‘o e 
Tu’i ‘oku ‘asi ai kuo ‘osi ma’u ‘a e vauea miliona mei he pa’anga huatu ‘a e Pule’anga  Huatu 

pea ko e fakaikiiki ‘o e Pa’anga Humai mei he ngaahi Pa’anga Tokoni ‘oku ‘iai  pea mo e vaeua 
miliona ai  ‘a ia ko e ‘uhinga koia kiate au….

‘E/Minisita Ma’u’anga Fakamatala:    ‘Eiki Sea ko e fehu’i fakamolemole.

‘E/Sea Komiti Kakato:      Ko e fehu’i ee Fakafofonga.    Me’a mai ‘Eiki Minisita.

‘E/Minisita Ma’u’anga Fakamatala:     Tapu ki he ‘Eiki Sea pea tapu ki he Hou’eiki ‘o e Fale.   
Ko ‘eku fehu’i  pe  pe kuo tau ‘alu ki he ‘Esitimeti ‘Uluaki he taimi ni?

‘isileli Pulu:    ‘Oku ou kei nofo pe  he Budget Statement 1.2 ka ko ‘eku hanga angee ‘o ki’i
fakama’ala’ala ke u ma’u  angee ‘a e mo’oni ‘o e pa’anga ko ia.

‘E/Minisita  Ma’u’anga Fakamatala:     Ko e ‘uhinga ia ‘o e fehu’i  ka pau ‘oku tau ‘alu ‘o 
ngaue’aki ‘a e ‘Esitimeti Fika 1  pea tau ‘alu aa ki he ‘Esitimeti Fika 1.  

‘isileli Pulu:    ‘Oku tau kei ‘alu pe ai ka ko ‘eku ‘uhinga ‘a’aku ia ke  fai ha fehu’i ‘oku mahino 
ange   Ko e fehu’i leva ‘oku peheni.  

‘E/Minisita Ma’u’anga Fakamatala:       Ko e me’a ko  ia ‘oku ‘amanaki ia ke toki fai ‘i hono 
‘Esitimeti. 

‘E/Sea Komiti Kakato:   ‘Eiki Minisita ko e me’a ia ‘a’aku ee.

‘isileli Pulu:    Ko e fehu’i leva ‘oku peheni ‘Eiki Minisita Pa’anga.   Ko e mo’oni  ‘ene tu’u 
hake ko eni  ‘oku 1 miliona ‘a e vahenga ‘o e Tu’i  pea ‘oku ‘osi ma’u ‘a e vaeua miliona ka ‘oku 
toe ‘a e vaeua miliona ke toki ma’u mei he pa’anga ko eni ‘a e ngaahi Pule’anga Tokoni.   Ko  
‘eku  fehu’i  pe ia. 

‘E/Minisita Ma’u’anga Fakamatala:     ‘Eiki Sea kole atu  ki he Feitu’una  pe ‘e ngofua pe ke 
‘oatu ‘eku kole.   

‘E/Sea Komiti Kakato:     Ko ‘ene fehu’i ia ‘a’ana ki he ‘Eiki Minisita Pa’anga ‘e ‘Eiki 
Minisita. 

‘E/Minisita Ma’u’anga Fakamatala:     ‘Oku sai pe ‘a e fehu’i  ka ko ‘eku kole ke fakamahino 
mai  mu’a pe ko e ha  ‘a ‘etau founga ngaue.   ‘Oku tau nofo he Budget Statement pe ‘oku tau 
‘alu ki he Patiseti he ‘oku fanongo mai ‘a e fonua….

‘E/Sea Komiti Kakato:      Mo’oni ‘aupito  ‘Eiki Minisita fakamolemole atu.  ‘Oku mo’oni 
‘aupito ho’o me’a mai ka ‘oku ‘iai pe ‘a e taimi ‘e taha te nau ki’i refer pe ki he Statement  ko e 
‘uhinga ke ne poupou’i ‘a e f Fakamatala Patiseti. 

‘E/Minisita Ma’u’anga Fakamatala:    ‘A ia ‘e ‘ataa pe  ke  mau pehee ‘o hokoatu Sea?

‘E/Sea Komiti Kakato:    Te  ke lava pe koe ka pau ‘e ‘iai ha me’a ‘e tokoni ki ho’o me’a mai  
he Statement. 

‘E/Minisita Ma’u’anga Fakamatala:    Ko ‘eku tokoni eni ‘eku kole atu  ke muimui mu’a he 
founga ngaue. 

‘E/Sea Komiti Kakato:    ‘E ’ikai ke  ke lava ‘e koe ia ‘o pule’i ‘a e founga ngaue,  he ko au ia 
pea mo e Tu’utu’uni Ngaue ‘a e Fale.

‘E/Minisita Ma’u’anga Fakamatala:     ‘Oku pule pe ‘a e Feitu’una Sea….

‘E/Sea Komiti Kakato:   ‘Oku ‘iai pe ‘a e Tohi Kulokula  heni ko  e Tu’utu’uni ia ‘eku ngaue.  

‘E/Minisita Ma’u’anga Fakamatala:      Pule pe koe kae ‘ataa ke mau kole atu pe ‘oku  ke pule 
pe ki hono aofangatuku.

‘E/Sea Komiti Kakato:     ‘Ikai,  ‘oku pule pe ‘a e Tu’utu’uni Ngaue. 

‘E/Minisita Ma’u’anga Fakamatala:       Malo. 

‘E/Sea Komiti Kakato:     Malo.  ‘Eiki Minisita Pa’anga.

‘E/Minisita Pa’anga:      Ko e tu’unga ko eni ‘oku ‘iai ‘a e Privy Purse ko e fakafuofua ia ki he 
me’a ko ia ‘oku fiema’u ke tauhi ‘aki ‘Ene ‘Afio pea mo e ngaahi fiema’u ko ia ‘oku fe’unga pea 
mo e ngaahi fatongia ko ia  ‘o ‘Ene ‘Afio.  ‘A ia ko e ‘uhinga ia koee ‘oku fokotu’u mai ai ‘a e 
fika ko ia.    Ka pau te  ke me’a pe ki he anga ko ia  ‘o e ‘Esitiemti ‘o e 2009/2010 ki he 
fakafuofua ko ia ki he fakamole ki ai,  ‘oku va tatau pe ‘a e fakafuofua ko ia.    Ko e me’a ia koee 
‘oku ‘uhinga ki ai ‘a e Fakafofonga.   Malo Sea. 

‘E/Sea Komiti Kakato:     Malo ‘aupito ‘Eiki Minisita. 

‘isileli Pulu:    ‘Eiki Sea  ‘oku ou fakamalo lahi au ia ki he tali.  Ko e Original ko ia na’a tau 
hanga ‘o paasi he ta’u kuo ‘osi na’e fe’unga pea mo e 339,378  pea ‘oku ha’u leva ‘a e Revised ia 
1 miliona ‘a ia ko ‘eku ‘ilo’i  na’e Vire ‘a e me’a mei he Vahenga ko ia.  Na’e ‘ikai ke tau 
faka’ataa  ia ‘e tautolu  ia ‘a e 1 miliona ki he vahenga  ‘o e Tu’i pea ko e ‘uhinga ia  ‘eku fehu’i
atu ko eni,  ‘a ia ko e 1 miliona ‘oku fakakaukau ke vahe mei ai he ta’u ni.  Ko e fehu’i  pe ia pe 
ko e ‘io  pe ko e ‘ikai,  malo. 

‘E/Minisita Pa’anga:     ‘Oku ‘ikai ko ha me’a ia ‘a e Fakafofonga pe te u ‘io pe ‘ikai,  he te u 
tali lelei pe ‘e au ‘a e fehu’i.  ‘Eiki Sea ‘oku mo’oni ‘a e Fakafofonga ia na’e fakalahi ‘a e 
‘Esitimeti ko eni mei he Contingency pe ko e Pa’anga Talifaki.  Ko e ‘uhinga ia koee ‘oku ha atu  
ai ‘a e fika ko ia he  ‘Esitimeti Revised.   Malo Sea. 

‘E/Sea Komiti Kakato:    Malo ‘Eiki  Minisita.  

‘isileli Pulu:    Te u foki mai heni Sea pea ‘oku toki mahino heni  ‘a e pa’anga ko eni.   Ko e ta’u 
kuo ‘osi na’e 339,378  pea teu ngaue’aki pe ‘a e fika ko ia,  pea ko e hiki ko eni ‘oku hiki’aki ‘a e 
peseti ‘e 295% ‘a ia ko e hiki ‘aki ‘a e  pa’anga ‘e 6 kilu 6 mano ongongeau uofulumaua.  ‘Eiki 
Sea ko e pa’anga foki ko eni ‘oku ‘ikai ke tukuhau’i pe to’o ha Paye  he ko e vahenga.   Ko ‘eku 

hanga ‘o ‘omai eni he ‘oku ‘ikai ke u tui ‘oku fakapotopoto  ke lolotonga ‘a e faingata’ia ‘a e 
fonua kuo ‘oatu ‘a e vahenga.  Te u hanga  ‘o ‘oatu ‘a e fakatata ko eni Sea.   Ko e vahe ko ia ‘a 
e  Palesiteni ‘o ‘Ameilka ‘a Palesiteni Obama ‘oku fe’unga pea mo e pa’anga ‘e 4  kilu US he 
ta’u pea ka pau ‘e liliu Tonga ia…

‘E/Minisita Ma’u’anga Fakamatala:    ‘Eiki Sea…

‘isileli Pulu:    Ko e ha ha’aku hala?  

‘E/Minisita Ma’u’anga Fakamatala:    ‘Eiki Sea ‘oku ou kole atu pe ki he Feitu’una ke  ke 
fakamolemole  ‘oku ou tui ‘oku tatau pe au ia pea mo e toenga ‘o e Hou’eiki ‘o e Fale.  

‘E/Sea Komiti Kakato:      ‘Ai pe koe kae tukuange ‘a e Hou’eiki ‘o e Fale. 

‘E/Minisita Ma’u’anga Fakamatala:    Tukuange pe mu’a ke ‘ataa ‘eku lea Sea fakamolemole.   
‘Oku ou kole atu kiate koe ‘oku mau faingata’ia he fehopokaki  he Tohi Budget pea ko e fe ‘a e 
kaveinga ‘o e houa ni pea  ko e peesi ia temau lele ki ai.   Ko ‘eku kole atu he taimi ni ‘oku ‘ikai 
ke u ‘ilo ‘a e   peesi he ‘oku fehopokaki  ‘a e ‘Asenita.  

‘E/Sea Komiti Kakato:    Fakafofonga,  me’a  angee ki ai pe ko e fe ‘a e peesi.

‘isileli Pulu:   ‘Oku ou kei nofo pe he 1.2 miliona Tepile 3 ‘o e peesi 34 ‘o e Budget Statement
pea kuo pau ke  te ‘alu holo  ke to’o mai ‘a e ngaahi fakamo’oni.  

‘E/Minisita Ma’u’anga Fakamatala:     Kole atu koe’uhi ‘oku ke fehopokaki.  ‘Oku ke me’a 
mai he peesi kia kimautolu ko eni ‘oku ‘ikai ke mau lave’i…

‘E/Sea Komiti Kakato:     Tali si’i angee.   Peesi  34 ‘oku ‘iai ‘a e Tepile ai  hono 3-  Vahevahe 
‘o e Pa’anga Tokoni ‘oku te’eki ke fakapapau’i.  Ko e taumu’a  pea mo e Potungaue pea ’oku 
‘asi ai ‘a e fanga ki’i vahevahe ko eni.  

‘E/Minisita Ma’u’anga Fakamatala:     ‘A ia ko e mahino kiate au he taimi ni ko e hoko atu ‘e 
ngofua ke mau fai tatau he hokoatu …

‘E/Sea Komiti Kakato:    ‘Oku ‘ataa pe ia pea na’a ku ‘osi fakahoko atu ‘anenai ‘oku ‘ataa pe ia
ke refer ki hee ha fa’ahinga me’a ke tokoni ki ho’o me’a mai. 

‘E/Minisita Ma’u’anga Fakamatala:      Malo ka ko ‘eku ‘uhinga kia mautolu katoa. 

‘isileli Pulu:    ‘Eiki Sea ko e 4 kilu ko ia hono liliu Tonga he ‘aho ni,  ‘oku fe’unga  ia pea mo e 
7 kilu 2 mano 8 afe 862.

‘E/Minisita Ngaue:    ‘Eiki Sea ko e fakatonutonu. 

‘E/Sea Komiti Kakato:     Ko e fakatonutonu ee ‘a e ‘Eiki Minisita Ngaue mo Fefononga’aki.  

‘E/Minisita Ngaue:     Ko e fakatonutonu atu ‘Eiki Sea ‘oku ‘ikai ko e vahenga ena ‘o e Tu’i  
na’a ne me’a mai ‘aki ‘a e 1  miliona ‘oku ‘iai ‘a hono tefito’i vahenga.   Ko e me’a ko eni ‘oku 
fai ‘aki ‘ae fakatata ‘oku fakatata ‘a e fonua tu’umalie kiate kitautolu ‘o ‘omai ai ‘a Obama.   Ko 
e me’a ke mea’i ‘e he kakai ‘o e Fonua Sea ‘oku ‘ikai ke 1 miliona ‘a e vahenga ‘o e Tu’i.   Ko e 
fakatonutonu ia ‘oku ‘ikai ke 1 miliona hange ko e me’a ko ia ‘oku ‘alu atu he taimi ni  he ‘Ea 
‘oku 1 miliona ‘a e vahenga ‘o e Tu’i.  

‘E/Sea Komiti Kakato:    Ko e fakatonutonu ‘a e ‘Eiki Minisita ‘oku ‘ikai ke 1 miliona ‘a e 
vahenga ‘o ‘Ene ‘Afio.

‘isileli Pulu:    Ko ‘ene tu’u ia heni ko e Vahenga faka-Tu’i pea na’e ‘osi me’a mai ki ai ‘a e 
‘Eiki Minisita Pa’anga.    Ko e Vahenga ia ke tauhi’aki ‘a ‘Ene ‘Afio…….

<004>

21.06.2010 1015-1045 pongipongi.

‘Isileli Pulu:   Ko e katoa ‘a e pa’anga koee ‘oku ‘osi ‘iai pe ‘a e pa’anga kiai.   Ko e Pa’anga ki 
he Folau ki Muli ko e poini ‘e 2 miliona ia ‘oku ‘ikai ke kau ia.

Minisita Ngaue:   Ko ‘eku tokoni atu Sea ke ne hanga ‘o fakapapau’i kapau ko e vahenga ee ‘o e 
Tu’i ‘oku 1 miliona.

‘Isileli Pulu:   Koia eni ‘oku ou hanga ‘o ‘ai.

Minisita Ngaue:   Ko e Budget Statement koee ‘oku ‘ikai ke ne hanga ‘e ia ‘o tuhu’i mai ‘a e 
vahenga ‘o e Tu’i.   ‘Oku ‘iai ‘a e feitu’u ia ‘oku ‘iai ‘a e vahenga ‘o e Tu’i ‘i he Patiseti 
Fakalukufua koee te tau toki a’u kiai.   

‘Isileli Pulu:  Sea ko e peesi 4 koee.   Sea, ko e Polokalama Patiseti na’a ku ‘ave kiai ‘eku 
fakamo’oni.   ‘Oku ‘asi ia he peesi 4.  

‘Eiki Minisita Ngaue:   Pea ko ‘eku fakatonutonu atu ia Sea.   Kapau te ke lava koe ‘o me’a mai 
koeha e vahenga ‘o e Tu’i.    Pea ke fakatonutonu.   Pea ka ‘ikai pea ke fehu’i ki he ‘Eiki 
Minisita Pa’anga, koeha ‘a e tefito’i vahenga ?.   He ‘oku ou fiema’u ‘e au ‘Eiki Sea ke mahino 
ki he kakai ‘o e fonua ‘oku tau talanoa ‘i he me’a ‘oku mo’oni ‘i he Fale koeni.   Ka ‘oku ‘ikai ke 
tau hanga ‘o fa’u ‘a e ngaahi fakamatala ‘o tala ko e vahenga ia.   He ‘oku kehekehe ‘a e 
Vahenga pea ‘oku kehekehe pea mo e Allowance.   ‘Oku tatau pe ia mo e Vahenga ko ia ‘o e 
Fale Alea.   ‘Oku ‘iai hotau tefito’i vahenga.

‘Isileli Pulu:   Sea………

‘Eiki Sea Komiti Kakato:   Sai.  ‘Oua leva ke tau ‘ai tahataha pe.   Me’a mai ‘Eiki Minisita.

Minisita Ngaue:   ‘Oku ‘iai hotau Tefito’i Vahenga pea ‘iai mo ‘etau Allowance.   Ka ‘oku ‘ikai 
ke kau ‘a e Allowance ki hee koe’uhi ko e Tukuhau.   Ko e me’a tatau tofu pe ‘oku tukuaki’i mai 
he taimi ni.   Koeha ‘oku tukuaki’i ai ‘a e ta’etukuhau ‘a ee kae tuku ee.   Ko e me’a ia ‘oku 

‘omai koia he malanga he taimi ni.   Hiki ‘a e vahenga ‘o e Tu’i ke fiha miliona mo ta’etukuhau.   
Vakai’i ho Fale, Sea.   

‘Eiki Sea Komiti Kakato:   Ko e me’a koia ‘a e ‘Eiki Minisita ‘oku ‘iai ‘ene mo’oni ai.   Ko 
‘eku lave’i koeni ‘a’aku ki he Privy purse koeni ‘e Fakafofonga Fika Ua ‘o Tongatapu ‘oku ‘iai 
mahalo ‘i he Privy purse koeni mo e Vahe koia ‘a e Hou’eiki Nopele.   Pea ‘oku tu’u ai ‘a e 
Payee ia.  ‘Oku ‘iai ‘enau ki’i tukuhau ‘anautolu ‘oku to’o mei ai.

‘Isileli Pulu:   Ko ‘eku kole atu ke ke ki’i me’a hifo mu’a ki he peesi 4.    Ko e peesi kehe ena 
‘oku ke me’a hifo kiai.   ‘Oku kehe pe ‘a e Allowance ‘a e Hou’eiki Nopele.   ‘Oku ‘osi ma’u ai 
‘a e 3 kilu 3 mano ia.    ‘Oku toe ‘oatu mo e pa’anga ‘e 3kilu mei he pa’anga tokoni ‘o 
fakalava’aki ‘a e Allowance ia ‘amoutolu.    Kapau te mou me’a hifo ki he peesi 4 ‘oku ‘asi lelei 
pe ai.   Pea na’a ‘osi me’a mai ‘a e ‘Eiki Minisita Pa’anga ‘oku mo’oni.
Minisita Lao:   Ko e ki’i atu Sea.

‘Eiki Sea Komiti Kakato:   Malo ‘Eiki Minisita ho’o tokoni mai.

Minisita Lao:   Feefee ke tau hoko atu ki he Budget Program.   Tuku aa ka tau lau kuo tali ‘a e 
Budget Statement.   Tau ‘alu aa hee mo e fakalooloa.

‘Isileli Pulu:   Sea, ko ‘eku fakamalanga hee ke u to’o atu ‘a e fakamo’oni koee pea ‘osi koia pea 
u ‘alu ki he poini koee ‘oku ou ‘uhinga kiai.   Pea mou vakaiange.

‘Eiki Sea Komiti Kakato:   Sai mahalo ‘e nounou eni.   ‘Eiki Minisita Pa’anga tokoni mai.

Minisita Pa’anga:   Sea, ‘oku ou fiefakamahino pe ‘a e me’a koeni fekau’aki mo e Privy purse.   
Hange ko ‘eku fakahoha’a koia ‘anenai.   Ko e pa’anga ia ko ee ‘oku fiema’u koia ki hono tauhi 
‘o ‘Ene ‘Afio.   Pea mo e ngaahi me’a ‘oku fekau’aki pea mo ‘Ene ‘Afio.    Pea ‘oku toe ‘iai pe 
mo e ngaahi me’a kehe ia ‘a ‘Ene ‘Afio ‘oku kau kiai mo e pa’anga koeni, pea mo e ngaahi 
fakamole fekau’aki pea mo e Fale ‘o e Tu’i pea mo e ‘ủme’a koia.   ‘Oku mo’oni pe ‘a e 
Fakafofonga ia.   ‘Oku ‘ikai ke kau ai ‘a e Vahe ia ‘a e Kau Nopele.   ‘Oku kehe pe ia.   Ka ko e 
me’a koia ‘oku ou toe fiefakatokanga ko e 1.2 koeni ‘oku feinga koia ‘a e Fakafofonga ke 
fakafetaulaki ‘a e 1.2 koia ‘i he Pepa Patiseti pe ko e Budget Statement pea mo e me’a koeni koia 
‘a e ‘Ofisi ‘o e Palasi ‘oku ‘ikai ke ‘iai ha’ana fu’u fekau’aki feefee ‘a e 1.2 koia pea mo e me’a 
koee.   Ko e ‘uhinga ko e 1.2 ia koia ‘o hange ko ‘eku lave koia ‘anenai ko e pa’anga ia he ‘ikai 
ke lava ia ke fai hano ngaue’aki, kae ‘oua leva kuo ma’u mai ‘a e tokoni.   ‘Aia ‘oku ‘ikai ke 
pehee kuo ‘osi kau ia ‘i he pa’anga ‘oku fokotu’u mai ko eni ke fai’aki ‘a e fakamole koia ‘a e 
‘Ofisi ‘o e Palasi.   Koia pe Sea.

‘Eiki Sea Komiti Kakato:   Malo ‘aupito ‘Eiki Minisita.   ‘E Fakafofonga ko e me’a mai ‘a e 
‘Eiki Minisitaa ko e  me’a koia ‘oku ke malanga mai ko ee kiai ‘i he 1.2 koia ‘a e ‘Ofisi Palasi 
‘oku ‘ikai ha’ane felave’i ‘a’ana mo e 1 miliona koena he peesi 4 ‘oku ke me’a mai ai.   Ko e 
silini ko ee ko e talitali ia ke toki ma’u mai ha tokoni pea toki kau leva ‘a e silini koia.   Pea 
kapau leva he ‘ikai ke ma’u mai ha tokoni pea ‘oku ou tui pe he ‘ikai ke kau ‘a e 1.2.

‘Isileli Pulu:   Sea, kuo ‘osi mahino kiate au ‘a e natula ia ‘o e pa’anga koia.   Ko e pa’anga koia 
‘e toki ma’u mai.   Ka he ‘ikai ke ‘omai ha me’a ta’epau ‘o fokotu’u heni.   ‘E ma’u ‘a e silini 

koeni.   Ka ‘oku kei fai pe ‘a e ngaue ia ‘a e World Bank mo e me’a kiai.   Sea, ‘e malava pe ke u 
pehee ko e 1.2 koeni ko e overseas travel ‘a e folau koia ‘a e Tu’i.   ‘Oku 6 kilu 6 mano 6 afe.   
Pea ‘oku ‘iai ‘a e pa’anga ‘e to’omai mei hee ‘o tanaki ia ‘o 1.2 miliona.   ‘E malava pe ke pehee 
ko e 1.2 ia.  

‘Eiki Sea Komiti Kakato:   ‘E Fakafofonga, ko e tokoni mei he Minisita Lao na’a ‘aonga atu ki 
ho’o me’a.

Minisita Lao:    Ko e ‘uhinga koia ‘a e Pa’anga ‘oku te’eki ke pau ‘e ma’u mai he na’e ‘iai ‘a e 
ni’ihi ia he Fale ni na’e fetu’utaki ki he ngaahi fonua tokoni koia ke ‘oua ‘e ‘omai he ‘oku ‘ikai 
ke poupou ‘a e Pule’anga ki he Liliu.   Ko e ‘uhinga ia ‘oku ta’epau ai.   

‘Isileli Pulu:   Kau ki’i ‘ekeange mu’a ki he ‘Eiki Minisita Pa’anga pe ‘oku mo’oni ‘a e me’a ‘a 
e ‘Eiki  Minisita koee ?.   Minisita Pa’anga, ko e mo’oni ‘a ‘ene me’a ?.   Kae’oua mu’a ‘e ‘ai ke 
tokoni pehee.

Minisita Lao:   ‘Ikai.   Ko e me’a ia Sea.   Ko e ‘uhinga ia ‘oku tu’u ta’epau ai.   Koe’uhi ko e 
lisi koee ko e ni’ihi ia ‘oku nau fetu’utaki kinautolu ‘oku ‘ikai ke poupou ‘a e Pule’anga ni ia ki 
he Liliu.   

‘Isileli Pulu:   Sea, ‘oku ‘asi he fakamatala ‘i loto heni, ko e pa’anga koeni ‘oku lolotonga fai ‘a 
e ngaue kiai.   Ko ‘ene maau pe ‘a e pa’anga ia koia kuo ‘omai ia.   He ‘ikai ke ta’ema’u ia.   He 
‘ikai ke ‘omai ‘e he Minisita Pa’anga ha me’a ta’epau ‘o fokotu’u mai heni.

Minisita Lao:   Koia.   Ko ‘ene maau he taimi koia ‘oku toutou kole fakamolemole ai ‘a e 
Pule’anga ‘oku fakahoko pe ‘a e me’a koeni he ko e ni’ihi kehe ‘oku nau tautoloi ‘a e Liliu.

‘Isileli Pulu:   Sea, ko e ‘Eiki Minisita koee na’e ‘ikai ke tui ia ki he Liliu kimu’a.   ‘Oku kei 
ta’etui pe ia kiai he taimi ni.

‘Eiki Sea Komiti Kakato:   Ko e me’a kehe ‘ene tui ‘a’ana ‘e Fakafofonga.

Minisita Lao:   Ko e me’a kehe ‘eku tui ‘a’aku mo e fatongia koia ‘oku ‘omai.    Ka ko e taimi 
koia na’e fai ai ‘a e alea’i ke fai ‘a e Liliu pea nau paloti kinautolu ia ‘oku ‘ikai ke nau tali.

‘Isileli Pulu:   Sea, mahalo ko e me’a hala eni ‘oku lele mai ai ‘a e ‘Eiki Minisitaa.

‘Eiki Sea Komiti Kakato:   Me’a mai ‘e Fakafofonga.

‘Isileli Pulu:   Kau foki mai au Sea.   Ko ‘eku hanga ‘o ‘ohake pehe ni he ‘oku kau ‘a e ngaahi 
pule’anga tokoni ‘i he ‘omai pa’anga  koeni.   ‘Oku kau ai ‘a e Pule’anga Nu’usila.   Ko e 
vahenga ‘enau Palemia ‘anautolu ‘oku 3 kilu 9 mano 3 afe pe ia he ta’u.   Ko e Prime Minister 
koia ‘o ‘Aositelelia ko e 3 kilu 5 mano pe ia.

Minisita Ma’u’anga Fakamatala:   ‘Eiki Sea, fakatonutonu atu.

‘Eiki Sea Komiti Kakato:   Ko e fakatonutonu atu eni ‘e Fakafofonga.

Minisita Ma’u’anga Fakamatala:   Ko ‘eku fakatonutonu atu mo ‘eku launga he ‘omai ‘a e fika 
hala ki Fale Alea ni.   ‘Oku ‘ikai ke pehe ‘a e vahenga ‘o e Palemia Nu’usila.   Ka ‘oku ‘omi ‘a e 
vahenga ‘o tanaki mai ‘a e ‘u allowances mo e me’a koia.   ‘Oua ‘e ‘omai ‘a e fika hala ki Fale 
Alea ni ‘o lohiaki’i ai ho Fale, ‘Eiki Sea.   Malo.

‘Isileli Pulu:   ‘Ikai kuo ‘osi maau ee ia ‘a e Basic Salary.   Sai, te u foki mei ai he ‘oku tonu pe 
‘eku fika ia ‘a’aku.   Ka ko e poini ia ‘oku pehe ni.   Ko e ngaahi fonua koia ‘oku nau tokoni mai 
‘oku ‘ ikai ke ofiofi ‘enau vahenga ‘anautolu ia ki he pa’anga koia ‘oku ‘ave ki hee.   Ko e katoa 
‘a e me’a koeni na’e me’a mai kiai e ‘Eiki Minisita Pa’anga fekau’aki pea mo e ‘Uhila.   ‘Oku 
lau kilu.

Minisita Ma’u’anga Fakamatala:   Ko e fakatontonu.

‘Eiki Sea Komiti Kakato:   Ko e fakatonutonu eni ‘e Fakafofonga.

Minisita Ma’u’anga Fakamatala:   Kataki ‘e Fakafofonga ka tau faka’apa’apa’i ‘a e Fale.   Ko 
‘eku fakatonutonu he ‘oku  ne hanga ‘o ‘omai ‘a e fika hala ki he Fale.   Pea ne toe tanaki mai 
kiai ‘a e ‘uhinga hala ‘o pehee kuo laka ‘a e vahenga ‘o e Tu’i ‘i he vahenga ‘o e Kau Palemia.   
‘Oku ou launga’i atu ‘a e fakahaa hala koia ‘Eiki Sea.   Malo.

‘Isileli Pulu:   Sea, ‘oku ou kole atu ke ‘oua mu’a ‘e ngaue’aki ‘a e fakatonutonu ko ha me’a ia 
ke veuveuki’aki.   Ko e me’a koeni ‘Eiki Sea ‘oku ou ‘osi fakapapau’i atu.   Ko e fika koeni ‘oku 
ou ‘oatu ki Nu’usila ko e fika ia ‘o e 2008.   Ka ‘oku ‘ikai ke ‘ iai hano fu’u faikehekehe ‘o’ona 
mo e fika koia ‘o e 2009.

Minisita Ma’u’anga Fakamatala:   Sea, ko e fakatonutonu eni.

‘Eiki Sea Komiti Kakato:   Ko e fakatonutonu eni ‘e Fakafofonga.

Minisita Ma’u’anga Fakamatala:   Ko e fakatonutonu ‘Eiki Sea ‘oku kei hala ‘a e fika ‘oku 
‘oatu ‘e he Fakafofonga ki he Fale ni.   ‘Oku ne taki hala’i ‘a e Fale ni.   Ka ‘omai leva ‘a e fika 
pea ‘omai katoa.   ‘Oua ‘e ‘omai ‘a e fika ‘e taha kae tuku ‘a e 10.   Ko e lohiaki’i ia ho Fale Sea.  
‘Oku ou launga atu kiai.

‘Eiki Sea Komiti Kakato:   Sai.  ‘Oku ou lolotonga hiki’i hifo he taimi ho’o launga ‘Eiki 
Minisita.   Sai, talisi’i katoa.   ‘Oku fai ‘a e launga ‘a e ‘Eiki Minisita Ma’u’anga Fakamatala ki 
he Fakafofonga Fika Ua ‘o Tongatapu.

Minisita Tanaki Pa’anga Humai:   Kau ki’i tokoni atu pe.

‘Eiki Sea Komiti Kakato:   Sai, tokoni mai.

Minisita Tanaki Pa’anga Humai:   Mahalo ko e me’a ‘oku me’a kiai ‘a e Fakafofonga ‘i he 
peesi 4 ‘oku haa ai pe ‘a e fakaikiiki.   Ko e fakaikiiki ki he Pa’anga Huatu ‘a e Pule’anga, note 
on government expences.   ‘Aia ko e sub-program 1.   ‘Oku ‘asi ai ‘a e 10 ko e Vahenga ko e 3 
kilu.   Ko e ‘ovataimi ko e 2 mano.   Ko e Retirement Fund ko e 4 kilu, ‘o faai pehee atu ai ‘Eiki 

Sea ‘o a’u ki he Nobles Allowance ko e 3 kilu.   Na’a alatokoni atu ko e tanaki ‘o e ngaahi me’a 
koia ‘o ma’u ‘a e fika koeni ki he 1 miliona.   Ko e ‘ai pe ke tokoni atu na’a koia pea ‘e tokoni 
atu ki he Fakafofonga.   Malo.

‘Isileli Pulu:   ‘Oku ‘ikai ke mahino kiate au ‘a e fakatonutonu he na’e tonu pe ‘a e me’a ia na’a 
ku fakamatala au kiai.

Minisita Tanaki Pa’anga Humai:   Mahalo ‘oku tonu pe ia he faka’uhinga ‘a’ana.   Ko e 
vahevahe ia ‘o e silini koia na’a ne me’a mai’aki e 1 miliona.   ‘Oku fakaikiiki atu ko ee he sapu 
koeni.

‘Isileli Pulu:   ‘Ikai.   Kau ki’i fakatonutonu atu ‘a e ‘Eiki Minisitaa.   ‘Oku kehe pe ‘a e ‘aitemi 
10 ia ko e Salaries ia mo e me’a.   Ko e katoa ia ki ‘olunga ko e 1.2 miliona.   ‘Oku kehekehe pe 
‘a e ‘ume’a.   Ko e ‘aitemi fika 7 ko e Privy purse ko e 5 kilu.  Ko e Privy purse ko e vahenga 
fakatu’i.   Ko e ‘ume’a ko ee ‘oku ‘osi provide pe ia.   ‘Oku ‘iai mo e ‘u salaries kehe mo e me’a 
‘a e Kau Nopele.   Ko e pa’anga ki he’ene ‘u pale ko e 2 kilu.   ‘Oku kehe pe ia mei he Privy 
purse.   Ko hono mo’oni ia.

Minisita Ma’u’anga Fakamatala:   Sea, fakatonutonu atu.

‘Eiki Sea Komiti Kakato:   Fakatonutonu eni ‘e Fakafofonga.   

Minisita Ma’u’anga Fakamatala:   Tapu mo e Sea pea tapu mo e Fale.   ‘Oku ou kole atu ‘oku 
loi ia.

‘Eiki Sea Komiti Kakato:   Talisi’i ke ‘ai ‘a e fakatonutonu ‘e Fakafofonga.

Minisita Ma’u’anga Fakamatala:   ‘Oku loi ia.   ‘Ai mu’a ‘etau homework ki he Fale ‘o e 
fonua ke tonu.   ‘Oku ‘ikai ko e vahenga ‘a e me’a ko e Privy purse.   Malo ‘aupito.

‘Akilisi Pohiva:   Sea kau ki’i tokoni atu mu’a.

‘Eiki Sea Komiti Kakato:   Tokoni mai.

‘Akilisi Pohiva:   ‘Oku ou kole mu’a ki he Hou’eiki Minisitaa ke nau fakamalanga mai he ‘oku 
mau fiefanongo ki he ni’ihi koeni ke maau.   ‘Oku ou tui au ia ‘e ‘iai honau taimi ‘onautolu ia ke 
nau tali kae tukuange ke mau fanongo lelei he ‘alu ‘a e fakamatala koeni.   Ko ‘eku kole ai.

‘Isileli Pulu:   ‘Eiki Sea, ‘oku ou ki’i kole mu’a ki he ‘Eiki Minisita koia na’a ne launga’i mai 
‘oku ou loi, kapau mu’a ‘e me’a hake ki he peesi 4, sub-program 1.   ‘Oku ‘Ikai ko e peesi 4 
loma.   Ko e peesi 4 pe koia ‘oku ‘i loto.   Ko e Vouti ia ‘a e ‘Ofisi Palasi.   Ko e me’a ia ‘oku ta 
fehalaaki he ‘oku ke me’a koe…………

‘Eiki Sea Komiti Kakato:   ‘Oku ou tui kiai he ‘oku ta ki’i peesi kehekehe kitaua.

‘Isileli Pulu:   Sai.  Ko e peesi 4 ‘i he sub-program 1.   Ko e Pule’i & Fale’i.   Ko e fo’isetesi 
fakamuimui, ko e Vahenga Fakatu’i.   Pea ‘oku ha’i ai fakapalanga (Privy Purse).   ‘Eiki 

Minisita, ‘oku tonu ‘a ‘eku ‘uhinga ?.   Ko e ‘uhinga ‘a e Vahenga Fakatu’i ‘a e Privy Purse ko 
hono fakatonga ia ?.   Vahenga Fakatu’i ?.

Minisita Ma’u’anga Fakamatala:   Sea, ‘oku ngofua ke u tali atu ?.

‘Eiki Sea Komiti Kakato:   Me’a mai ‘e ‘Eiki Minisita.

Minisita Ma’u’anga Fakamatala:   Malo ‘aupito.   Kole ke u hufanga ‘i he fakatapu.   ‘Oku 
faka’ofo’ofa pe ‘a ho’o faka’uhinga.   ‘Oku ‘ikai ke falahi fe’unga.   Ko e Privy Purse ‘oku ‘iai 
mo e vahenga ‘o e Kaungaue ‘i he Palasi.   ‘Oku ‘iai mo e vahenga ‘o e si’i fai cook.   ‘Oku ke 
mea’ilelei ‘e koe Sea ‘o e Komiti Kakato.   ‘Oku ‘iai ‘a e vahenga ‘o e ngaahi fale.   Ko ‘eku 
kole atu kuo ‘osi ‘a e ‘aho hono ‘omi ‘o e foggy info ki he Fale ‘eiki koeni.   Tau ‘omi pe ‘a e 
me’a mahino.   Malo.

‘Isileli Pulu:   Sea, kapau te u toe kole pe kiai ke ki’i me’a hifo mu’a ki he fakaikiiki ‘a e ‘aitema 
10.   ‘Oku ‘iai ‘a e fo’ilea ko e Royal Household Allowance.   ‘Oku ‘iai pe ‘a e pa’anga ia ke 
vahe ai ‘a e Kaungaue.   Pea mo e vahenga ki he maintenance.   Ko e pa’anga ki he ‘Uhila.  
Katoa ‘a e ‘ume’a koia kuo ‘osi maau pe ia. 

Minisita Ma’u’anga Fakamatala:   Malo Sea, kau tokoni atu.   Sea, ‘oku ke mea’ilelei ko e 
tauhi ‘o e  Fale ‘oku ‘iai ‘a e tu’unga fakapule’anga pea ‘oku ‘iai ‘a e tu’unga ‘oku malo pe ‘ene 
mo’ui.   Ko e ‘u tu’unga koia ‘oku ‘ikai ke ‘asi ‘i he tohi ko ee.   Ko e tu’unga ia ‘oku tokoni atu 
kiai.   Ko e motu’a matapule ‘oku ne tali ‘a e fonua ni.   Ko e matu’a tukituki ‘oku nau tali ‘a e 
me’a ‘a e fonua ni.   Ko e ngaahi me’a ia ‘oku cover ‘e he Privy Purse koee.   ‘Oku kehe ‘a e 
Privy Purse mei he vahenga ‘a e finemotu’a koeni.   ‘Oku ha’u tokotaha pe kiate kitautolu.   
Malo.

‘Eiki Sea Komiti Kakato:   Malo.   Ki’i tokoni maiange ‘e ‘Eiki Minisita Pa’anga  kae nounou 
‘a e ngaue.

Minisita Pa’anga:   ‘Eiki Sea, mahalo pe ko e fo’ifakatonga koia ‘oku ngaue’aki ‘i he me’a 
koeni he Vahenga Fakatu’i ‘oku ‘ikai ke ne hanga ‘o fakahoko lelei ‘a e me’a koia ‘oku 
ngaue’aki kiai ‘a e pa’anga koeni.   Ka ko hono ‘uhinga ko e pa’anga koeni ko e pa’anga ia ‘o 
hange pe ko ‘eku fakahoha’a ‘anenai, ‘oku ngaue’aki ki hono tauhi ‘o ‘Ene ‘Afio pea mo e 
ngaahi me’a kotoa pe ‘oku fekau’aki pea mo ‘Ene ‘Afio.   ‘Aia ‘oku ‘iai ‘a e Kaungaue ia.   Ko e 
Kaungaue ia ‘oku ‘ikai ke kau ia ‘i he Kaungaue tu’uma’u koeni ‘oku ‘asi koia ‘enau vahe koeni 
‘i ‘olunga.   Ko e kaungaue ia koia ‘a ‘Ene ‘Afio ‘oku totongi mo ia ‘e he ‘Ene ‘Afio he pa’anga 
koeni.   Pea ‘ikai ke ngata ai ka ‘oku hange ko e ngaahi fiema’u koia ‘a e Ta’ahine Kuini.   Ko e 
taimi koia ‘oku nounou ai ‘a e fiema’u ‘a e Ta’ahine Kuini pea ‘oku fakakakato mo ia mei he 
me’a koeni.   ‘Aia ko e me’a ia koee na’a ku ‘uhinga kiai.   ‘Oku ‘ikai ko e pehee ko e me’a 
koeni ko ‘Ene ‘Afio pe.   Ka ko e tauhi ‘o ‘Ene ‘Afio mo e ngaahi fatongia koia ‘oku fai ki he 
‘Ene ‘Afio pea  mo e Fale koia ‘o ‘Ene ‘Afio.   Malo Sea.

‘Eiki Sea Komiti Kakato:   Malo ‘aupito ‘Eiki Minisita.

‘Isileli Pulu:   Sea, ko e me’a pe ‘oku fai ai ‘a e hoha’a pe koeha na’e fe’unga ai pe he ngaahi 
ta’u ko ee, pea toki hiki pehee he taimi faingata’a koeni ‘Eiki Sea.   Ko e ‘uhinga ia ‘eku hanga 
‘o ‘oatu ‘a e me’a koeni.   

Minisita Tanaki Pa’anga Humai:   Kau ki’i tokoni atu ‘Eiki Sea.   ‘Oku mo’oni ‘aupito ‘a e 
Fakafofonga ia ‘i he anga koia ‘o e fokotu’utu’u ‘o e Patiseti.   Ka ‘oku ou tui ‘oku ‘ikai ke lava 
‘o fakamatala lelei ‘o hange ko e me’a ‘a e Minisita Lao.   Ka ko e me’a koia ‘e ala lava ‘o 
fakakaukau’i ke ke me’a hifo ki he ngaahi ta’u.   Ko e 2008/2009, 2009/2010, 2010/2011 ‘oku 
‘ikai ke nau kehekehe kinautolu ‘a e anga ‘o e Patiseti fakakatoa.   Ko e 3 miliona he 2008.   Ko 
e 4.5 miliona he 2010.  Ko e 4.6 miliona he 2011.   ‘Aia ‘oku ‘ikai ke ‘iai ha hiki ia.   ‘Oku ‘ikai 
ke ‘iai ha kehekehe.   Mahalo ko e ‘ikai ke lava ‘o fakamatala lelei ‘a e Patiseti ‘iate ia.   Ka ko e 
pa’anga koia ‘oku vahe’i kiate kinautolu fakata’u ‘oku ‘ikai ke ‘iai ha hiki ia.   Ko e ki’i hiki 
si’isi’i ena.   Ko e 4.5 pea 4.6 ki he ta’u kaha’u.   ‘Aia ‘oku ou tui ‘aupito pe ki he me’a ‘a e 
Fakafofonga.   Kae mahalo na’e ‘ikai ke lave ke ‘iai ha fakamatala lelei ki he 77 ki he Privy 
Purse.   Ka ‘oku totonu pe ke vakai’i fakalukufua ‘a hono vahe’i koia ‘o e pa’anga fakavouti.   
Ko e tokoni atu pe ‘Eiki Minisita ki ho’o me’a mai.   Na’a 4.6 ‘a e 2009/2010 pea holo leva ‘a e 
2010/2011 ‘o 4.5.  ‘Oku ki’i holo hifo ia ai.

Kae ki’i tokoni mai ‘a e ‘Eiki Palemia na’a mahino ai.

‘Isileli Pulu:   ‘Oku lahi ‘a e ‘u holo ia.   Ko e Privy Purse ‘oku ou ‘uhinga au kiai.  ‘Oku hiki ia.

‘Eiki Palemia:   Tapu mo e Feitu’una ‘Eiki Sea kae’uma’aa ‘a e Hou’eiki ‘o e Komiti.   Sea, ‘i 
he ngaahi ta’u mai ko ee Sea ‘i Fale ni, kae tautautefito ki he Kau Fakafofonga ‘o Tongatapu.   
Na’e fa’afai ‘a e fokotu’u ‘i Fale Alea ni ke kole ki he ‘Ene ‘Afio ke ‘oua na’a toe kau ha Pisini.   
Fakafoki ‘a e ngaahi pisinisi kae tuku ke tauhi pe ‘e he fonua ‘a ‘Ene ‘Afio, ‘Eiki Sea.    ‘Oku ou 
manatu’i lelei ‘a e fa’ame’a ‘a e Kau Fakafofonga ke ‘oange he 2 miliona, 5 miliona ke tauhi’aki 
‘a ‘Ene ‘Afio kae kehe pe ke mavahe ia mei he ngaahi pisinisi.

‘Isileli Pulu:   Sea, kau ki’i fakatonutonu atu.   Na’e te’eki ai ke ‘iai ha me’a pehee ia na’e 
fokotu’u atu mei heni.   Sea, mahalo pe na’a koia pe ia ‘i he’ene kei ‘i heni.   Ka na’e ‘ikai ke 
mau hanga ‘emautolu ‘o fokotu’u atu he me’a pehee.

‘Eiki Sea Komiti Kakato:   ‘Oku ki’i mo’oni pe ‘a  e ‘Eiki Palemia.   ‘Oku ou manatu’i lelei pe.

‘Isileli Pulu:   Ko ‘ene fale’i fakapolitikale pe.   ‘Oku hala ‘ene tukuaki’i kimautolu na’a mau 
fokotu’u pehee atu.   

‘Eiki Palemia:   Kau ki’i ‘oatu ‘a e me’a koeni ‘Eiki Sea.  ‘Oku mea’ilelei ‘e he Fale ni.   ‘Oku 
ou manatu’i lelei pe.   ‘Oku mea’ilelei pe ‘e he kakai ‘o e fonua.   Ko e tu’ofiha ‘a e kalanga ‘o e 
ni’ihi ‘o e Kau Fakafofonga ‘o e Kakai ke fakafokimai ke ‘oua ‘e toe kau ‘a ‘Ene ‘Afio ha 
pisinisi.   Ko e me’a ia na’a ne lava ‘o fua ‘a e ngaahi fiema’u ‘a ‘Ene ‘Afio.   Ka te u tala 
fakataataa atu ‘a e me’a koeni ‘Eiki Sea pea ‘oku ou tui ‘oku mahu’inga eni ke mea’i ‘e he Fale.   
‘Oku mahu’inga ke mea’i ‘e he kakai ‘o e fonua.    Hange koeni ko e Consular House.  Ko e 
‘Ofisi ia ‘o e Lord Chamberlain ‘oku ‘iai ‘a e Kaunga ‘a ‘Ene ‘Afio.   ‘Oku fai ‘a e talitali kiai ‘a 
e Kau Fakafofonga mei muli.   ‘Oku fai ‘a e ngaahi ouau ai ‘a e fonua ‘Eiki Sea ‘i he ta’u kotoa.   
‘Oku meimei ‘i he uike kotoa ‘Eiki Sea ‘oku ‘iai ‘a e ni’ihi mei muli ‘oku oomai ko e fakahoko 

ki he ‘Ene ‘Afio ko e kau Fakafofonga ‘o e ngaahi fonua muli.   Pea ‘oku fai pe ai ‘Eiki Sea.   
Pea na’e fua pe eni ia ‘Eiki Sea ‘i he kuohili ‘e he ‘Ene ‘Afio.   Pea mo e Kaungaue mo e ngaahi 
me’a kotoa ai.   

Ko e ta’u mai koeni ‘Eiki Sea pea mo e ta’u ni na’e fai ‘a e fokotu’u ‘a e Motu’a ni ki he 
Kapineti pea tali lelei ‘e he Kapineti.   Kuo taimi ke tau fua he ko e ngaahi fatongia 
fakapule’anga eni ia ‘Eiki Sea.   Ko e taha eni ia ‘o e ngaahi ‘uhinga ‘Eiki Sea ke ‘alu ai ki 
‘olunga ‘a e ngaahi fakamole.   Pea kuo pau ke fua ‘e he fonua ‘Eiki Sea.   Pea ‘oku ke mea’i pe 
‘e koe ‘Eiki Sea ‘a e ngaahi pole na’e fa’a tuku mai koia ke kole ki he ‘Ene ‘Afio ke holomui 
mei he ngaahi pisinisi kae tuku ke fua ‘e he fonua ‘a e ngaahi fatongia fakapa’anga.

‘Eiki Sea, ‘oku ‘ikai ke ofi eni ia ki he me’a koia na’e fai kiai ‘a e pole ‘a e ni’ihi ‘o e Kau 
Fakafofonga he kuohili.  Pea ko hotau fatongia mo’oni pe ia ‘okitautolu.   Kuo hanga ‘e he ‘Ene 
‘Afio ‘o tukuange mai ‘a e ngaahi pisinisi.   Neongo ‘a e ‘aho ni ‘Eiki Sea ‘oku te fanongo he 
ni’ihi mahalo na’e saiange pe ke tuku pe ‘a e ‘Uhila ia he Shoreline.   He kuo toe hiki eni ia ‘o 
‘alu ‘aupito ki ‘olunga.   Ka ko e me’a ia ‘oku ou fakahoko atu ai ‘Eiki Sea ke ‘oua leva mu’a te 
tau hanga ‘o ‘ai hange ‘oku lahi feefee ‘a e fakamole.   Ko kitautolu na’a tau pole’i.   Pea ‘i he 
konga kimui ‘o e ta’u ni ‘Eiki Sea ‘e ‘omai.

‘Isileli Pulu:   ‘Eiki Sea kole atu mu’a ke fai atu ‘eku fakatonutonu.   Na’e ‘ikai ke u kole 
tu’otaha au ‘i he Fale koeni kiai.   Ka ‘oku ne hanga ‘e ia ‘o me’a mai na’a ku kole.   ‘Ikai.   
Tukuange mu’a ke hoko atu ‘eku malanga ‘a’aku.   Na’e ‘ikai ke u kole.   

‘Eiki Palemia:    Kau ki’i faka’osi atu mu’a ‘Eiki Sea.

‘Eiki Sea Komiti Kakato:   ‘Io.   Faka’osi mai ‘e ‘Eiki Palemia.

‘Eiki Palemia:   Kapau na’e pehee ‘e ia na’e ‘ikai ke lea ia ‘i Fale Alea ni.

‘Isileli Pulu:   Sea kae faiatu mu’a ‘eku fakatonutonu.   Ko ‘eku fakatonutonu ke ‘oua mu’a ‘e 
me’a mai na’a ku kole ke tukuange pe.   

‘Eiki Palemia:   Sai pe Sea kapau na’e pehee ‘e ia na’e ‘ikai ke kau he kole.

‘Isileli Pulu:   Sea, kapau kuo ne pehee ‘e ia kuo fe’unga ‘ene hanga ‘o tukuaki’i hala’i au.

‘Eiki Sea Komiti Kakato:   ‘Oku mo’oni ‘a e Fakafofonga Fika Ua ia na’e ‘ikai ke kau ia he 
fokotu’u koia.   

‘Eiki Palemia:   Sea, na’a tau ‘ilo’i kotoa pe ‘a e me’a na’e hoko he tuliki koee he ngaahi ta’u 
mai koee ‘Eiki Sea.   Kaekehe teu faka’osi’aki ‘a e me’a koeni ‘Eiki Sea.   ‘E ‘omai ‘i he konga 
kimui ‘o e ta’u ni ki Fale ni ke fai ha feme’a’aki kiai ‘a e ngaahi fokotu’utu’u koeni kuo foaki 
mai ‘e he ‘Ene ‘Afio hono ngaahi mafai pea ‘oku totonu ke tau fai hono vakai’i fakalelei ‘a e 
me’a koia te tau pole’aki ke tukuange ‘oua ‘e toe kau ia ki he pisinisi.   Pea ‘oua ‘e toe ma’u 
ha’ane income ‘a’ana mei ha ngaahi pisinisi.   Ka tau fua ‘ekitautolu ‘a e ngaahi fatongia koia.   
Ko e taha ia ‘o e fatongia ‘o e Fale ni ke ne vakai’i ‘a e me’a koia ‘Eiki Sea.

‘Uliti Uata:   Ko e ki’i fakatonutonu eni ‘Eiki Sea.

‘Eiki Sea Komiti Kakato:   Kataki pe ko e ki’i fakatonutonu eni mei he Fika ‘Uluaki ‘o 
Ha’apai. 

‘Uliti Uata:   Kataki pe ‘Eiki Palemia.   Ko ‘eku fakatonutonu atu ‘i he pehee koia na’e foaki ‘e 
he Tu’i ‘a e pisinisi.   Na’e ‘ikai ke ne foaki ka na’a ne fakataumai.   Na’e ma’u ai ‘ene pa’anga.

‘Eiki Palemia:   ‘A e…..?.   Sea, Mahalo na’e ‘ikai ke fanongo lelei mai ‘a e Fakafofonga.   Na’a 
ku ‘uhinga au ‘a e foaki ‘a e foaki hono ngaahi mafai.   Pea ‘oku totonu leva ‘Eiki Sea ‘i he taimi 
koeni ke tau fai ha fokotu’utu’u ki hono tauhi ‘a ‘Ene ‘Afio kae’uma’aa ‘a e ngaahi palasi.

‘Isileli Pulu:   ‘Eiki Sea, ‘e malanga ia.

‘Eiki Sea Komiti Kakato:   ‘Eiki Palemia, faka’osi mai kae hoko atu ‘a e me’a ‘a e 
Fakafofonga.

‘Eiki Palemia:   ‘Eiki Sea, ‘oku tậtậtaha ke u tu’u ki ‘olunga he Fale ni.

‘Eiki Sea Komiti Kakato:   Kaekehe ‘oku ke malanga mai koe ka ‘oku kei malanga e 
Fakafofonga Fika Ua ia.

‘Isileli Pulu:   ‘Oku ne fa’a me’a mai’aki pe ‘a e taitaitaha ‘ene me’a.   ‘Oku ‘iai pe ho 
faingamalie.

‘Eiki Palemia:   Sea, ‘oku ou fiefakama’ala’ala atu mei he Tepile koeni ‘a e Pule’anga ‘a e 
ngaahi ‘uhinga ‘o e ngaahi fokotu’utu’u koeni ‘oku fai ‘a e ngaahi me’a na’e hoko he kuohili 
‘oku totonu ke tau manatu kiai ‘a e ngaahi pole koia.   Pea mo e ngaahi fokotu’utu’u ‘Eiki Sea ki 
he kaha’u.   Sea, tokanga mai mu’a ki he me’a koeni ‘oku ou me’a atu kiai.

‘Eiki Sea Komiti Kakato:   Ko ‘eku fakakolekole ‘a e Fakafofonga ke me’a hifo kae ‘atậ ‘a 
ho’o me’a.

‘Eiki Palemia:   ‘Ikai.   Ko koe ‘oku ke tu’utu’uni ‘Eiki Sea.    ‘Oku taitaitaha ke u me’a ‘Eiki 
Sea ‘i Fale ni.   ‘Oku ou tui pe ‘oku mahu’inga ‘i he taimi ‘e ni’ihi ke tuku mai ha ki’i momeniti 
ke u fakahoko atu ai ‘a e fakakaukau ‘a e Pule’anga mo e ngaahi makatu’unga ‘o e ngaahi me’a 
koeni ‘oku ‘omai ‘Eiki Sea.   Malo.

‘Eiki Sea Komiti Kakato:   Malo ‘Eiki Palemia.

‘Isileli Pulu:   Sea, kole pe ki he ‘Eiki Palemia.   Palemia ‘e tuku fakakuu ho’o fa’alohiaki’i 
kimautolu.   ‘Oku ‘ikai ko ha me’a ke ke me’a hake pe ‘o tukuaki’i loi.   Na’e toki ‘osi eni ‘ene 
me’a loi fekau’aki mo au. 

‘Eiki Palemia:   Sea, ‘oku te’eki ai ke u pehee atu ‘e au ia ‘oku kau ‘a e Fakafofonga koeni ‘Eiki 
Sea.   Na’e ‘iai ‘a e taimi ia ko kimautolu pe ia.   Na’e te’eki ai ke ‘i Fale Alea ni ia ‘Eiki Sea.   
Ko kimautolu ‘a e Kau Fakafofonga koeni mei Tongatapu.   Ko e ngaahi lea na’e fa’a’ohake mei 

he tuliki ko ee ‘Eiki Sea.   ‘Oku te’eki ai ke u pehe atu ‘e au ‘oku kau ai ‘a e Fakafofonga Fika 
Ua koeni.   Ko e me’a eni ia na’e kamata mai kimu’a Sea ka na’e te’eki ai ke ‘i Fale Alea ni ia.   
Pea na’e kei hoko mai pe kimui ‘e he ni’ihi ‘e he Kau Fakafofonga ‘o e Kakai.   ‘Oku ‘ikai ke toe 
loi ia ‘Eiki Sea.   Ko e mo’oni ia.   Malo ‘Eiki Sea.

‘Eiki Sea Komiti Kakato:   Malo ‘Eiki Palemia.

‘Isileli Pulu:   Malo ‘Eiki Sea.   Ko ‘eku ‘ai atu pe ‘e au ia ‘Eiki Sea, ko e poini koia ‘oku ou 
fietaki mai ai ‘a e fakamalanga ‘Eiki Sea, he ‘oku ‘iai ‘a e ngaahi fakamole ‘oku fiema’u.   Pea 
‘oku ‘iai ‘a e fakamole ia ‘oku ‘ikai ke fu’u fiema’u.   Tautautefito he taimi pehe ni.   

Sea, ‘oku ou fokotu’u ki he Pule’anga ‘oku pehe ni.   ‘Oku  mahino ‘a e holo ‘etau economy.   
‘Ikai ke kei ‘iai ha me’a ke uta ‘o export.   ‘Ikai ke kei laku mai ha pa’anga.   Ko ‘etau  me’a 
‘uluaki leva ‘oku tonu ke fai koeha ‘etau ki’I me’a ‘oku ma’u pea tau fakapotopoto’i.   Ko e 
‘uluaki ia ‘Eiki Sea.   

Minisita Ma’u’anga Fakamatala:   ‘Oku ou fokotu’u atu ‘Eiki Sea ke tau kamata’aki hotau 
vahenga hono holoki.

‘Isileli Pulu:   ‘A e pension pe ‘ikai ?.   Ko e Penisoni pe ko ho’o ‘uhinga koena ki he Vahenga 
koena ‘amoutolu ?.

Minisita Ma’u’anga Fakamatala:   Ko ‘eku fokotu’u atu ‘i he anga ‘a ho’o taataa mai koena ‘a 
ho’o fakakaukau ke holoki ‘a e fakamole.  Tau kamata’aki hotau Vahenga koena koia ‘otautolu 
‘i Fale Alea ni.   Malo.

‘Isileli Pulu:   ‘Io.   ‘Oku ou tali pe kae ‘ai ha Tohi Fehu’i ‘o fou mai he senolo.   Sai.   Ko e 
Pa’anga Patiseti ‘a e fonua koeni he ta’u kuohili pea neongo kuo ha’u ‘a e fakalaka na’e ‘ikai ke 
fu’u loko lahi feefee.   Ka ko e Kau Taki ‘o e taimi koia ko e kakai na’a nau ‘ofa he kakai.   Pea 
‘ofa he fonua.   ‘Oku meimei ko e Hou’eiki Nopele.   Na’a nau taki ‘a e me’a ko e fakapotopoto.   
‘Ofa he kakai.   Ko e kuonga koeni Sea ‘oku keheange.   Pea neongo ‘oku ‘ave ‘a e ngaahi me’a 
faka’ekonomika ke toe mamafaange.    Pea toe lahiange hono pa’anga.   Ka kiate au Sea ‘oku 
‘ikai ke u fiemalie ki he founga koeni.   Pea ‘oku ‘ikai ke pehee Sea ‘oku tau ta’efiema’u 
‘ekitautolu ‘a e Pa’anga Tokoni.   Pea ‘oku tau fiema’u ‘a e me’a kotokotoa ke fakalakalaka.   Ka 
ke fakapotopoto’i ‘etau me’a ‘oku lolotonga ma’u ‘i he taimi ni Sea.   

Na’e ‘iai ‘a e Pepa heni na’e ‘omai ‘e he ni’ihi mei Fale Pa’anga ‘o pulifi kimautolu.   Pea ‘oku 
haa ai ‘i he Tepile 4 in kind.   ‘Oku ‘iai ‘i he ta’u fakapa’anga koeni ‘oku ‘iai ‘a e 9.5 miliona 
‘oku teuteu ‘alu ki he Tonga Energy Road Map.   ‘Oku ‘iai mo e 21.8 miliona ‘oku fakaangaanga 
ki he ta’u fakapa’anga hoko ‘e ‘alu mo ia ki  he polokalama tatau.   Ko ‘eku fehu’i ‘Eiki Sea.   
Koeha ‘oku fu’u fakavavevave’i pehe’i ai ‘a e ngaahi fu’u pa’anga lauimiliona koeni ke ‘ave ki 
he ki’i me’a ‘e taha.   ‘Oku sea ‘a e Palemia ‘i he vote map koeni.   Pea neongo ‘i he anga ‘eku 
‘ilo’i ‘oku ‘iai ‘a e kakai na’a nau ngaue ‘i he tafa’aki koeni.   Ko e Energy Planner.   ‘I he 
tafa’aki ‘a e Savea.   Ko e kakai  na’a nau qualify ‘o Master ‘i he Energy.   ‘Oku ou vakai hifo pe 
ko e pa’anga koeni ko e fakakaukau nai ke fai ha fu’u langa.   Tau pehee ko ha ngaahi fu’u 
misini ke ‘omai ‘a e saafa ‘o tutu ai ke ma’u ha ma’u’anga ivi.   Pe ko ha ngaahi fu’u windmill.   
Ko e ‘uhinga ki he ngaahi fu’u pa’anga lahi pehee ‘oku ‘ikai ke ‘asi ai ‘a e ngaahi fu’u langa 

lalahi koia ‘a e Pule’anga.   Pea ‘oku haa ‘a e ngaahi fu’u langa lalahi ia koia ‘i he pepa fakalahi 
2, Polokalama Patiseti ai pe, peesi 238.   ‘Oku fe’unga pe ia mo e pa’anga ‘e 1mano 3afe.    Kae 
fakakatoa ia ‘oku 4.5.   Ka ko e ‘ai ‘a e 21 miliona koeni ke ‘ave ki he ‘Ofisi Palemia.

‘Eiki Palemia:   Sea, kau ki’i tali atu mu’a ‘a e fehu’i.

‘Eiki Sea Komiti Kakato:   Kae tali atu e fehu’i koeni ‘e Fakafofonga.

‘Eiki Palemia:   Sea, ko e fehu’i eni ‘oku ‘omai ‘Eiki Sea.   Pea ‘oku tuhu hangatonu  mai ki he 
Motu’a ni, ‘oku ou sea ‘i he Komiti koeni ‘o e Renewable Energy.   Ko e tokotaha koia ‘oku 
ngaue koeni ke ‘omai ‘a e lauimiliona ‘oku lau ‘e he Fakafofonga, ko e tokotaha ia ‘oku hanga ‘e 
he Fakafofonga mo hono kaungaa Fakafofonga Fika ‘Uluaki ‘o lau’i koeni ‘oku ne ma’u ‘a e 
2500 ‘i he ‘aho.   Ko e tokotaha eni ‘oku ne feinga’i ‘o loto ‘a e ngaahi fonua ko ee ‘i he 
fokotu’utu’u koia ke nau tokoni mai ki Tonga ni ‘o a’u koeni ki he 920 miliona.   Ko e 
mahu’inga ia ‘o e tokotaha koeni.   Ko e ngaahi pule’anga muli eni ‘o hange ko e World Bank 
mo e ADB ko kinautolu eni ia ‘oku nau loto ke tokoni mai ki Tonga ni ki he fo’ipolokalama 
koia.   Pea ‘oku fai ‘a e fokotu’utu’u ‘i he me’a koia ‘Eiki Sea.   He kapau ko e 20 miliona koeni 
‘oku lau mai ‘e he Fakafofonga, kapau na’e ‘ikai ke ‘iai ha Road Map pehee ia he ‘ikai ke nau 
vakai ‘ekinautolu ke ‘omai ‘a e Pa’anga koia.   Kapau na’e ‘ikai ke ‘iai ha fokotu’utu’u pehee he 
‘ikai ke ‘omai ia ‘Eiki Sea.   Koia ‘Eiki Sea ‘a e tali ki he me’a koeni.   Ko e ngaahi me’a eni 
‘oku fai ‘a e ngaue kiai fakataha ‘a e Komiti koeni ‘a e Renewable Energy mo e ngaahi fonua 
tokoni mo e ngaahi pangike tokoni mei muli.   Pea ko kinautolu eni ‘oku fokotu’utu’u ‘o fai ‘a e 
felotoi.   Pea ‘ikai ke ngata pe ai Sea ka ‘oku toe ‘iai mo e konga ai ‘oku ‘omai ‘o tokoni’i ki he 
‘Uhila ki he ‘aho ni, ‘Eiki Sea.

Na’e tali ‘e he EU ‘i he’eku  folau koia ki ‘Iulope ‘a e 2.5 miliona Euro.   Tau pehee pe ki he 
laine ‘o e 6 miliona ia ‘Eiki Sea ke ‘omai ke fai’aki hono fakalelei’i ‘o e ngaahi pou mo e ngaahi 
‘uhila ‘oku  ne fai koia ‘a e tufaki ‘a e ‘uhila ki he ngaahi kolo ‘Eiki Sea.   Ko e konga eni koia ‘o 
e ngaahi pa’anga ‘oku ‘amanaki ke ha’u mei muli ke tokoni’i.   ‘Oku ‘ikai ko e Renewable 
Energy pe ia ‘Eiki Sea.   Ka ko hono fakalelei’i ‘a e ma’u’anga ‘uhila lolotonga ‘Eiki Sea.   Pea 
pehee mo e 11miliona Tonga kuo tali ‘e Siapani.   Ko e konga pe ‘o e me’a koeni ki he 
ma’u’anga ivi ke ne tokoni’i ‘aki ‘a e ma’u’anga ‘uhila mei he la’aa.

‘Isileli Pulu:  Kole atu Sea na’a kuo fe’unga ke ki’i me’a hifo kau hoko atu.

‘Eiki Palemia:   Ki tahi ‘Eiki Sea.   Ki Vava’u pea pehee mo Ha’apai.   Ko ‘eku fakamatala atu 
‘a e me’a koeni ke mahino ‘a e mahu’inga pea mo e tokoni mai ‘a e ngaahi fonua koeni.   ‘Oku 
‘ikai ko e ngata pe he Renewable ka ‘oku fiema’u ‘a e ‘uhila koia he lolotonga ni.  

‘Isileli Pulu:   Ko ‘ene tu’u koeni ko ee ‘a e me’a ‘oku ‘omai mei he Kaungaue ‘a e Fale Pa’anga 
na’a mau ‘i heni.   ‘Oku tu’u pe ai ko e ‘alu ‘a e me’a koeni ko e Project Name ko e Tonga 
Energy Road Map.   Ko e fu’u pa’anga koeni ‘e 9miliona he ta’u fakapa’anga koeni mo e 21 
miliona ‘i he ta’u fakapa’anga hoko mo e toe 13miliona ‘i he ta’u fakapa’anga ko ee, Sea ‘oku 40 
tupu miliona.   Sea ko ha fu’u pa’anga lahi pehee ke ne fa’ufa’u’aki ha me’a ki he road map ?.   
Ko hai ‘oku ne hanga ‘o fakafofonga’i eni ?.   Sea, ‘oku mahino pe foki ne paasi heni ‘a e ‘u 
Konisalateni.   Ka na’e ‘ikai ke mea’i ‘e he Hou’eiki ia ‘a e tokotaha koeni koia ia te ne ma’u.   
Sea, kuo mea’i nai ‘e he ngaahi pule’anga ko e tokotaha koeni ko ‘ene tu’unga fakaako ko e 

Commercial Pirate License mei ‘Aositelelia.   Koeha ‘ene fekau’aki pea mo e Energy ?.   Me’a 
mai ha taha pe ‘oku fakapotopoto ?.

‘Eiki Palemia:   Sea, kau ki’i fakatonutonu atu ‘a e me’a koeni ‘Eiki Sea.   

‘Isileli Pulu:   Ko ‘ene laiseni kumi pailate ‘a’ana.

‘Eiki Palemia:   Sea, kole ki he Fakafofonga ke ki’i me’a ki lalo kae fai ‘a e fakatonutonu.

‘Isileli Pulu:   Ta ko e laiseni ako pailate.

‘Eiki Sea Komiti Kakato:   ‘E ‘Eiki Palemia, taimi ke tau ki’i malolo miniti ‘e 15 pea tau toki 
me’a mai.   Kataki ‘e Hou’eiki.

Mậlộlộ miniti ‘e 15.

<005>

‘Aho Monite 21 ‘o Sune, 2010
Taimi 11:00 - 11:30

Satini Le’o:   Me’a mai ‘a e ‘Eiki Sea ‘o e Komiti Kakato. (‘Eiki Nopele Lasike)

‘Eiki Sea Komiti Kakato:   Malo, fakatapu atu ki he Hou’eiki Minisita ‘o e Kalauni, Hou’eiki 
Nopele ka e ‘uma’a ‘a e kau Fakafofonga ‘o e Kakai, ta u kei hoko atu pe foki ‘etau me’a he 
Budget Statement ka ‘oku…’io ‘Eiki Minisita Lao.

‘Eiki Minisita Lao:   Fakatapu atu ki he Feitu’una Sea ka e ‘uma’a e Hou’eiki Memipa ‘o e 
Komiti Kakato, ko e kole pe ki he Feitu’una Sea ka e ‘uma’a ‘a e kau Fakafofonga Kakai, fēfē pe 
mu’a Sea kapau te tau lau ā kuo tau tali ‘a e Budget Statement he ‘oku hange kia te au ko e me’a 
faka’osi pe eni ia ‘i he kau Fakafofonga Kakai ka ta u hoko ā mu’a ki he Budget Program…

‘Eiki Sea Komiti Kakato:   Program.

‘Eiki Minisita Lao:    Ko e ‘uhi ko e mahalo pe ko ‘a pongipongi Sea pe ko e Tu’apulelulu ‘oku 
hu mai ‘a e ‘u Lao ko ee ‘oku fiema’u ke ‘osi mo ia ia ‘i he mahina ni ‘a e konga ko e ‘uhi ka e 
lava ‘o faka’osi ‘a e konga ‘i he hu mai ko ee ‘i he ‘osi ‘a e malolo ‘i Siulai. Ko e kole pe ki he 
Feitu’una he ko e ‘uhi he ‘oku hange kia te au ia ‘oku meimei nofo pe ‘a e feme’a’aki he taimi ni 
‘i he Budget Statement pe ‘e loto ki ai ‘a e kau Fakafofonga mo e Hou’eiki Memipa ‘o e Komiti 
Sea, malo Sea.

‘Eiki Sea Komiti Kakato:   Malo ‘aupito ‘Eiki Minisita Lao. Hou’eiki ko e kole ‘a e ‘Eiki 
Minisita Lao pe ‘e pehe ā  kuo tau tali ā ‘a e Statement ka ta u hoko atu ā ki he ‘u Polokalama ko 
eni ko ē ‘a e ‘Esitimeti. Me’a mai Fakafofonga Fika 2. 

‘Isileli Pulu:   Sea ko ‘eku kole pe mu’a ko ‘emau taki malanga tu’o taha eni kuo ‘osi, ‘osi mea’i 
‘e he Hou’eiki ko ē mahalo mei Fepueli ‘a e Budget Statement pea mo e Polokalama, tukuange 

mai ha’amau ki’i faingamalie ko homau faingamalie pe eni ‘e taha ke mau fakamalanga atu ai ‘i 
he fu’u pepa na’e teuteu e kau ngaue, ‘ahoia mo po’ulia ‘i hono ngaue’i ‘o e Budget Statement
pea mo e ‘u fika koeni, tukuange mai ke ‘ai ha’amau faingamalie. Ko e motu’a ni ko ‘eku toki 
malanga pe eni ‘i he ‘aho ni pea ‘oku kei toe mai ‘a e kau…sai pe ke u hoko atu pe…

‘Eiki Sea Komiti Kakato:   Me’a mai.

‘Isileli Pulu:   Malo. Sea ne u lave ‘anenai ki he ngaahi pa’anga ko ee ‘oku ‘omai e mahu’inga 
ko ee ko ee ke fakalelei’i pea fakapotopoto hono ngaue’aki. Ko e pa’anga foki ko eni Sea ‘oku 
fa’a ‘omi pe ia ‘i he Polokalama Patiseti ‘o tu’u pe ia ai ko e kau Fale’i Fakatekinikale pe ko e 
kau Mataotao, ‘oku ‘ikai ke ne hanga ‘e ia ‘o ‘omai kohai e ni’ihi ko ia pea ko e ‘uhinga ia ko ee 
na’a ku hanga ai ko ee ‘anenai, kau ‘eke mu’a ki he ‘Eiki Minisita Pa’anga. ‘Eiki Minisita 
Pa’anga ko e ‘oatu ‘a e fehu’i ko eni kia koe ko e ‘uhinga foki ko e Minisita Pa’anga. Ko e 
Tonga Energy Road Map ko eni, na’a mou hanga ‘o tu’uaki ‘a e ngaue ko eni mo filifili pea ne 
ke kau nai ‘i hono fa’u ‘o e Contract ke ngaue’aki ‘e he ni’ihi ko eni?. Na’a ku hanga ‘o ‘oatu 
‘anenai pea ‘oku ‘ikai ko ha’aku hanga eni ‘o tukuhifo ‘a e tokotaha ko eni ki ha tokotaha ko 
‘ene Commercial Private License mei ‘Aositelelia pe ko fe, ‘ikai ke mahino, ‘o tali ai ‘a e 
tokotaha ko eni ke ne ma’u ‘a e fu’u fatongia mamafa pea ‘oatu ‘a e fu’u pa’anga ko eni 
fakafuofua ki he 40 tupu miliona ki he ta’u ‘e 3 ko eni ka hoko ki he tafa’aki pe ko ia ‘a ē ko ē ko 
ē ‘oku nau…ko hai ‘oku ne fa’u ‘a e Contract?. ‘Oku mou tu’uaki ke ‘ilo ke filifili ko e kau 
Tonga ko eni ko e kau Tonga lelei?. Ko ia ai ‘Eiki Minisita Pa’anga ‘oku ou fehu’i atu ka koe ko 
e ‘uhinga ko koe foki ‘oku ke tokanga’i ‘a ‘etau pa’anga. Malo Minisita Pa’anga.

‘Eiki Sea Komiti Kakato:   Malo.    

‘Eiki Minisita Pa’anga:   Sea ko e pa’anga ko eni ‘oku tokanga ko ee ki ai ‘a e Fakafofonga ‘a e 
fu’u pa’anga lahi ko eni, ‘oku ‘ikai ke pehe ko e pa’anga katoa ko eni  ko e kau Fale’i pe. ‘Oku ‘i 
ai ‘a e ‘u ngaue ia ‘e fakahoko’aki ‘a e pa’anga ko eni pea ‘oku ‘ikai ke pehe ia ko e fakahoko ko 
ia kuopau ke fakahoko ia ‘i he ‘Ofisi ko eni ko ee ‘oku nau ngaue pe ko ee ki he polokalama ko 
eni ko ee ki he Ma’u’anga Ivi pea mo e Fakafo’ou mo e Fakalelei’i ‘o e Ma’u’anga Ivi. ‘Oku ‘i ai 
‘a e ‘u konga ia ‘o e Polokalama ko eni ‘e ‘alu ia ki he ngaahi tafa’aki kehekehe ke nau fakahoko 
ia ‘e nautolu. Hange ko e me’a ko ee ‘a e Palemia ‘anenai ange, ‘oku ‘i ai ‘a e konga ia ai ‘e ‘alu 
ia ki he Kautaha ‘Uhila, ‘oku ai ‘a e konga ia ‘e fakahoko ia ki he Tokoni ‘a Siapani ki he ngaahi 
motu ki Vava’u mo e ngaahi kolo ki ‘uta kau ai mo Ha’apai. ‘A ia ‘i he’ene pehee leva ko e me’a 
ko eni ko ee fekau’aki pea mo e Fale’i, Fale’i ko eni ko ee ‘oku ‘uhinga ki ai, ‘Eiki Sea ko e 
tokotaha ko eni, ‘ikai ke ‘i ai ha lave ia ‘a e motu’a ko eni ki hono uki mai ko ee ‘o e tokotaha ko
eni ki he ngaue’anga he ko e ‘uhinga ko e ngaue ia ko eni ‘oku fakahoko ia ‘i he ‘Ofisi ‘o e 
Palemia pea ko e me’a ia ‘a e ‘Ofisi ‘o e Palemia ‘a hono uki mai ko eni ‘a e fa’ahinga ko ee ke 
nau fai ‘a e ngaue mo nau lava ‘o fakahoko ‘a e ngaue. 

Ko e me’a pe ‘e taha ‘oku ou tokanga ki ai ke ‘oua ‘e fu’u to ‘a e fakamamafa ki he tafa’aki ko 
ee na’e fai ‘a e ako ki ai he ko e ‘uhinga ‘oku tokolahi ‘a e fa’ahinga ia te nau ako ki he ngaahi 
tafa’aki kehekehe ka ko e taimi ko ee ‘oku nau fakahoko fatongia ai nautolu ‘oku nau lava pe 
kinautolu ke nau fakahoko fatongia pe ‘i ha to e tafa’aki kehe tukukehe ‘a e ngaahi taukei mo e 
ngaahi ‘ilo fakatekinikale ka ko e me’a ko ee fekau’aki pea mo e ngaahi me’a fekau’aki mo e 
fakakaukau pea mo e fakahoko’aki ‘a e ngaahi fakakaukau lelei ko e faingata’a pe ke ma’u ha 
fa’ahinga na’e ako’i lelei ke nau fakahoko ‘a e ngaahi fatongia ko ia pea’oku ou tui ko e me’a ko 

ee ke pehe ke fakafalala pea fakamamafa ki he ngaahi faka’ilonga mo e me’a pehee, ‘oku ou tui 
Sea ‘oku tonu ke ta u ki’i faka’ata’atā pe mei he me’a ko ia…

‘Akilisi Pohiva:   Sea, ka u ki’i fehu’i ange ki he…

‘Eiki Sea Komiti Kakato:   Ko e ki’i fehu’i eni.

‘Akilisi Pohiva:   Ka u ki’i fehu’i ange ‘i he poini ko ena, kataki pe ‘Eiki Minisita Pa’anga. Ko e 
tokotaha ko eni na’e ngaue ‘ikai ke ma’u ki hono tu’unga ka na’e kau ‘i he kau ma’olunga ‘i he 
Royal Tongan Airline pea na’e bankrupt ‘a e kautaha ko eni pea na’e fokotu’u ‘a e Komisoni ke 
ne fakatotolo ‘o a’u ki he ‘aho ni ‘oku te’eki ai pe ke ‘omai ‘a e Lipooti ko ia ki he Fale ni ka 
na’e ‘osi mole ‘a e pa’anga ‘a e Pule’anga. Ko e poini, ko e tokotaha ko eni na’e ‘i he Royal 
Tongan Airline pea ‘oku ke mea’i lelei pea a’u ki he mate ngūngū ‘a e me’a ko ia pea a’u ki he 
‘aho ni ‘oku te’eki ai ke ‘omai ha report ki he Fale ko eni ka na’e ‘osi ‘i ai ‘a e Royal 
Commission pea vahe’i ki ai mo e pa’anga. 

‘Eiki Minisita Pa’anga:   Sea ko e fakatonutonu atu pe ‘a e Fakafofonga. Ko e tokotaha ia ko 
eni na’e ‘ikai ke ngaue ia ‘i he Royal Tongan Airline, na’e ngaue ia ‘i he Mala’evakapuna ko e 
Talekita ia ki he Ngaahi Me’a Fakasivile (Civil Aviation). Na’e ‘i ai pe mahalo ‘ene tokoni ki he 
ngaahi me’a ko ee na’e fiema’u fekau’aki mo e Royal Tongan Airline ka na’e ‘ikai ke ngaue ia ki 
ai. Pea ko e me’a ko ee fekau’aki pea mo e Lipooti ko ee ‘a e Komisoni ko ia, Sea ‘oku ‘ikai ke 
‘i ai ha lave’i ia ‘e taha ‘a e motu’a ni ki he Lipooti ko ia mo e me’a ‘oku fekau’aki mo e Lipooti 
ko ia. Malo.

‘Eiki Sea Komiti Kakato:   Malo ‘aupito ‘Eiki Minisita Pa’anga. 

‘Isileli Pulu:   Malo, malo ‘Eiki Minisita Pa’anga, mahalo ko e poini ko ee na’a ku fiema’u ‘e au 
ia  pe ‘oku kau ‘a e Feitu’una ‘i hono fa’u ‘o e Contract pe ko hono fili ‘o e me’a, ta ko ee ‘oku 
‘ikai ta ‘oku tuku atu pe ‘a e ‘u me’a ia ko ia ki he Palemia ke ne hanga ‘e ia ‘o fakahoko pea ko 
e ‘uhinga lahi ia ‘oku ou hoha’a ai ko e kau ai ‘a e Palemia ‘i he ngaahi me’a ko ia. Sai, ko e 
me’a hono ua Sea ‘oku ou fie lave ki ai ‘oku ha pe ia ‘i he peesi 35 (Budget Statement), ‘oku ha 
‘i he ‘aitema 3 pe ‘i he peesi 34 pe ko e ngaahi fokotu’utu’u fakapa’anga ‘a e Pule’anga. Pea ko e 
taha mo e ua ‘i he peesi ko ia tolu, fa, nima, ono, ‘oku ‘i he peesi ia hono 35. Ko e item hono 
nima ko e item ia ‘oku ou fie hoko atu ki ai, ke kei hokohoko atu hono fakapapau’i ‘e he 
Pule’anga ‘oku lele lelei ‘ene ngaahi kautaha pisinisi pea fakahoko lelei ‘i ha tu’unga 
fakakomesiale tali ui ki he Pule’anga pea totongi ha tupu ‘o fakatatau ki he lahi ‘o e pa’anga na’e 
‘inivesi. Sea, na’a ku lave ‘anenai ko e ha ‘etau me’a ‘oku ma’u he taimi ni ko e me’a ia ke tau 
tomu’a fakakaukau’i. Ko e ngaahi pisinisi ‘a e Pule’anga Sea na’e 17 pea kuo faai hifo pe 
mahalo te u pehe pe ki he 14 pe 12 he taimi ni pea ko e fakakatoa ko ee ‘a e koloa ‘oku ma’u ‘e 
he ngaahi kautaha ko eni pe ko e assets, ko hono mahu’inga pea fakatonutonu mai pe ‘e he ‘Eiki 
Minisitaa kapau ‘oku hala ‘oku fe’unga mo e 236 miliona ‘i Sune ‘aho 30 ‘o e 2008. Pea a’u mai 
ki Sune ‘aho 30 ‘o e 2009 fe’unga pea mo e 283 miliona pea ‘oku mou mea’i pe Hou’eiki ko e 
ngaahi fu’u koloa mahu’inga ‘aupito ‘aupito eni. Mahalo te u pehe ‘oku ne fakafofonga’i mahalo 
‘a e meimei peseti ‘e 20 ‘o e koloa fakakatoa ‘o e fonua. 

Ko e lahi ko ee ‘o e pa’anga kuo ‘inivesi ‘i he Pule’anga ‘i he ngaahi kautaha ko eni na’e fe’unga 
pea mo e 169 miliona ‘i he’ene a’u mai ki Sune, 2008. ‘I he’ene a’u mai ki Sune ‘o e 2009 na’e 

fe’unga pea mo e 2.2 miliona, ‘inivesi ‘e he Pule’anga ‘i he ngaahi kautaha ko eni, lau mai pe ‘o 
a’u mai pe ki he ngaahi kautaha ko eni…sai, Sea, ko e taha eni ha fu’u pa’anga lahi ‘oku to’o 
mei he pa’anga tukuhau ‘a e kakai ‘o ‘ave ke ‘inivesi he ngaahi kautaha ‘a e Pule’anga. Pea ko e 
fakakaukau ke ‘i ai ha dividend ‘e ‘omai mei ai. ‘Ikai ke u fakaanga’i ‘e au ‘a e Potungaue, ‘oku 
‘i ai ‘a e fakalaka lahi kuo fakatau atu ‘a e ngaahi kautaha na’e ‘ikai ke nau lele lelei ka e kei fai 
pe hono fakapa’anga pea ‘oku sai pe ia, neongo pe ‘oku kei toe ‘a e ua pē pe ko e tolu ka ko e 
me’a ko ee ko ee ‘oku hoko Sea na’e to e hanga ‘e he Potungaue ko eni ‘o fai ‘a e ako ki he kau 
Talekita ke nau omai ‘o ako’i kinautolu ke feinga’i ke fakalele fakakomesiale ‘a e ngaahi pisinisi 
ko eni Sea he ko e ‘inivesi eni ‘a e Pule’anga, kakai tukuhau e fonua. Kuo tau ‘osi ma’u ‘e 
kitautolu ‘a e ‘u koloa ko eni ‘i Tonga ni, ‘ikai ko ha to e me’a ke tau to e feinga’i ke fakatupu 
koloa ke fakatau atu, ‘osi ma’u pe ‘e kitautolu heni ka ko e konga ko ee…kuo nau hiki hake eni 
he taimi ni Sea ‘o ‘ohake ‘a e dividend ke ‘omai ‘a e peseti ‘e 10, fakafoki mai ke ‘omai ‘o 
totongi mai ki he Pule’anga Sea. Te u kamata fakamatala mei he ngaahi fakamole ‘oku ‘ikai ke 
fu’u fiema’u. Te u pehe, ko e vahenga, mahalo te u pehe ‘oku ‘ikai ke to e tokosi’i hifo ‘i he toko 
65 ko e tokolahi ia ‘o e ni’ihi ‘oku nau Poate ‘i he ngaahi Kautaha ko eni. Pea kapau te u 
ngaue’aki ha ‘avalisi ‘o ‘enau vahenga ‘ikai ke kau ai ‘a e meeting fees, ‘ikai ke kau ai mo e 
penisoni, te u pehe ‘oku ‘avalisi ki he taha mano valu afe pe ko e ua mano ‘a e vahe ‘a e 
tokotaha. Pea kapau te u ngaue’aki pe ‘a e fika ki lalo, toko 65 ‘i he vahenga ko e taha mano valu  
afe he ta’u, 1.1 miliona ‘ikai ke kau ai ‘a e meeting fees, ‘ikai ke kau ai ‘a e pa’anga penisoni mo 
e ngaahi monu’ia kehe Sea. Ko e pa’anga lahi ia Sea ‘ave…ko e taimi ni ka te fakahu ha’ate 
pa’anga pehe, tau pehe ko e pa’anga ko eni…ko e ‘inivesi ko eni ‘a e Pule’anga a’u mai ko ee ki 
Sune ‘o e ta’u kuo ‘osi, 202 miliona te u pehe ‘o kapau na’e fakahu eni ‘i ha Pangike ‘o ma’u ‘a 
e peseti ‘e 10 mei ai ten deposit, ‘e ma’u ai ‘a e 20 miliona, 20.2, ko e pa’anga ia ‘e tokoni mai ia 
ki he ngaue ko eni ko ee ‘a e kakai ka…

‘Eiki Minisita Ma’u’anga Fakamatala:   Sea ka u ki’i tokoni atu. Kole ki he Fakafofonga ki’i 
tokoni setesi ua pe tolu pe.

‘Isileli Pulu:   Tukuange mu’a fu’u lahi ‘ene maumau’i ‘eku malanga ka ke toki tokoni mai ‘a 
nai…

‘Eiki Sea Komiti Kakato:   ‘Ikai ke fiema’u ‘e he Fakafofonga ho’o tokoni. 

‘Eiki Minisita Ma’u’anga Fakamatala:   Me’a ‘oku ou feinga ke ‘oua te u ngaue’aki ‘a e fo’i lea 
faka Tonga ko e fakatonutonu he kuopau ke fakatonutonu ho’o fakamatala. Ko e ‘uhinga ia ‘a e
kole tokoni.

‘Eiki Sea Komiti Kakato:   ‘Eiki Minisita, kapau leva ‘oku ‘ikai ke ne fiema’u ho’o tokoni pea 
‘e ‘ikai leva ke ke lava koe ‘o tokoni ki ai. 

‘Eiki Minisita Ma’u’anga Fakamatala:   Sai ka u kole au ke u fakatonutonu. 

‘Eiki Sea Komiti Kakato:   Fakatonutonu. Me’a mai ‘Eiki Minisita. 

‘Eiki Minisita Ma’u’anga Fakamatala:   Tapu ki he Sea, tapu mo e Fale. Ko e hu’u ko ee ‘a e 
fakamatala ko e vahenga ē, tokanga’i e ‘u Poate, ‘oku faka’ofo’ofa pe, ka ‘oku pau ke ne ‘omi 
mo e fika ko ee ‘o e output ‘a e ‘u Poate ma’ae fonua. Ko e taimi pe ko ee ‘oku tu’u tokotaha ai 

‘a e fika, mapelu ‘ikai ke ‘i ai hano hoa totonu pea ma’u hala ‘a e kakai. Malo ko e fakatonutonu 
ia, ’omi katoa mo e output, malo.

‘Isileli Pulu:   Sea, te u toki ‘oatu ‘e au ia ‘a e ‘u me’a ko ee ‘oku ma’u mai ko ee he ngaahi 
kautaha, mahalo ‘oku hoha’a pe ‘a e ‘Eiki Minisita ko eni he ‘oku kei kau he Poate mahalo ‘e 
ua…

‘Eiki Minisita Ma’uanga Fakamatala:   Fakatonutonu atu Sea.

‘Eiki Sea Komiti Kakato:  Ko e fakatonutonu eni, me’a mai ange ho’o fakatonutonu ‘Eiki 
Minisita.

‘Eiki Minisita Ma’u’anga Fakamatala:   Malo. Ki’i me’a hifo Fakafofonga.

‘Isileli Pulu:   Poate Vai mo e…

‘Eiki Minisita Ma’u’anga Fakamatala:   Tapu mo e Sea mo e Hou’eiki ‘o e Fale. Ko e 
fakatonutonu ko e pehe ko ee ‘e he Fakafofonga ‘oku hoha’a ‘a e Sea ko eni  he ‘oku memipa he 
Poate ‘e ua. ‘Oku ou fakaha atu ki he Fale ni ‘oku ne maumau’i ‘a e Lao ‘o e Fale ki he 
fakafo’ituitui, ko hono ua ‘oku ne maumau’i ‘a e Lao ‘a e Fale ki he ‘omi e mo’oni. Ko e 
fakatonutonu na’e fai ‘i he poini, fiema’u ke fanongo mai ‘a e kakai ‘oku tau ‘alu ‘i loto hala mo 
e facts totonu, malo.

‘Eiki Sea Komiti Kakato:   Ki’i hē tama au he fakatonutonu ‘Eiki Minisita ka neongo ia sai pe, 
me’a mai.

‘Isileli Pulu:   Sea, ko e dividend ko ee ko ee na’e ma’u mai mei he ngaahi kautaha ko eni  ki he 
2005/2006 na’e 1.1 miliona. Ko e 2006/2007 na’e hiki ‘o 2.4 miliona. 2007/2008 na’e 4.1 
miliona, 2008/2009 na’e valu kilu taha mano fitu ngeau ono nima, ‘a ia na’e ‘i ai ‘a e ngaahi 
kautaha ‘e hiva ne nau ‘omi ‘a e me’a. Ko e fehu’i ko ee ‘oku ou fiema’u ko ee ke ‘ohake Sea, 
malo ‘aupito ‘aupito e tokoni ia pea mo e feinga ko eni ‘a e ‘Eiki Minisita ki he Ngaahi Pisinisi 
pea mo e kau ngaue ‘oku ou toka’i lelei pe ‘e au ia ‘oku ou lava lelei pe au ia ‘o tala ‘a e ngaue 
ko ia ka he ‘ikai ke to e laka hake ha me’a ia ‘i he ngaahi Poate ko eni ko kinautolu, ‘osi ‘i ai 
hono Lao, ko e ngaahi fakamatala pa’anga ke ‘oua ‘e to e tomui ‘i he hili ‘a e ta’u fakapa’anga 
mahina ‘e 6, ‘oku ‘i ai ‘a e ngaahi pisinisi ia heni ko e lau ta’u ‘oku te’eki ke ‘omai ha me’a ia 
Sea. 2007/2008 ko e Kautaha pe ia ‘e 6 na’e ‘osi ‘omai ‘enau me’a. Ko e toenga, ‘oku ‘i ai e 
ngaahi Kautaha ia ‘oku matu’aki hala ‘aupito ‘aupito ‘aupito pe ia.  Pea ‘oku ou tui lahi ko e 
fatongia totonu ia ke hanga ‘e he ‘Eiki Minisita ko eni ‘o emphasis, ta u tui pe kitautolu kapau 
‘oku ‘oange ha vahenga lelei ki ha taha, kapau ‘oku ‘ikai ke ne lava ‘o fai ‘a e ngaue, ‘ave ki 
tu’a, kumi mai ‘a e ni’ihi te nau lava ‘o fai ‘a e ngaue. ‘O kapau ‘oku pehe ‘oku fiema’u ‘a e 
vahenga ke ngaue, ko ‘enau performance Sea ‘oku ‘ikai ke fakapotopoto ‘o fakatatau ki he ki’i 
me’a ko eni ‘oku ma’u mai mei ai, he ngaahi fakamole ko e ‘inivesi ‘e he Pule’anga, kakai 
tukuhau, ko ‘enau pa’anga eni ka ‘oku ‘ikai ke ‘omi ha me’a ki ai…

‘Eiki Minisita Lao:   Ki’i kole pe mu’a Sea…

‘Isileli Pulu:   Tokoni pe ko e…

‘Eiki Minisita Lao:   Ko ‘eku kole pe ‘aku ia Fakafofonga, mahino ‘aupito pe ko e ngaahi 
Public Enterprise ko eni  ko e ‘u assets pe na’e transfer ‘ikai ko ha pa’anga, konga lahi ‘o 
nautolu. Pea ko e konga lahi ‘Eiki Sea ‘oku nau fakahoko e ngaahi service ki he kakai. ‘Oku 
feinga’i ke ‘oua ‘e fu’u nofo taha pe ki he tupu he ‘e ongosia ‘a e kakai ‘o e fonua. Pea kapau ko 
‘enau vahe ‘oku 1.1 miliona, ‘a e ngaahi pisinisi ko ee, fefe kapau na’a nau ‘i ha Ngaahi 
Potungaue?. ‘Ikai, ‘e ‘i ai ‘a e Patiseti makehe ‘e ‘ova ia ‘i he 1.1 miliona, ‘e ‘ave ki ai ‘a e ‘u 
me’a ko ia?. Ko e ‘u me’a ko ee ke tau fakafehoanaki ko e ‘uhinga ia hono ‘ave ki hē, pea ko 
‘enau vahe ko ia ‘oku fai pe ia mei he pa’anga ‘a e fo’i va’a ko ia ‘oku ‘ikai ke to e to’o atu ia 
mei he pa’anga tukuhau ‘a e kakai. Ko e kole pe ke fakamahino’i ‘a e ‘u me’a ko ia Sea he ko e 
‘uhi ko e pehe ko ee ‘oku to’o ‘a e fo’i ua poini fiha miliona kapau ‘e ‘inivesi. ‘E ‘inivesi ha fale 
pe ko ha mala’evakapuna?. ‘Ika’i. Malo Sea.

‘Eiki Sea Komiti Kakato:   Malo ‘Eiki Minisita Lao. Me’a mai.

‘Isileli Pulu:   Sea, ko e me’a ‘oku ou fie hoko atu ki ai ko e ngaahi no ko ee ‘oku malu’i ‘e he 
Pule’anga…

‘Eiki Minisita Pa’anga:   Sea, ki’i kole atu pe ki he Fakafofonga ko e ‘uhinga ko e ‘u me’a ko 
ee ‘oku ne ’omai ke u ki’i lave atu mu’a ki ai.

‘Eiki Sea Komiti Kakato:   Me’a mai ‘Eiki Minisita Pa’anga.

‘Eiki Minisita Pa’anga:   Sea ko e ngaahi Kautaha ko eni ko ee Pisinisi ko eni ‘a e Pule’anga, 
ko e taha ‘o e palopalema ‘o e ngaahi Kautaha ko eni te’eki ai ko ee ke fokotu’u nautolu ko e 
ngaahi Kautaha Pisinisi. Ko e taimi ko ee na’e fakalele ai ko ee ‘e he Pule’anga ‘a e ngaahi 
Kautaha ko eni, ‘ikai ke lava ‘e he Pule’anga ia ke ‘ave ha pa’anga fe’unga ke fai’aki hono 
fakalele ko ee ‘o e ngaahi Kautaha ko eni. ‘I he taimi ko ee na’e ‘ave ai ko ee ‘a e ngaahi 
Kautaha ko eni ke nau kamata ke nau ngaue fakapisinisi pe ko ee ‘ia nautolu, ko e ngaue lahi 
‘oku fai ki hono feinga’i ke fakalelei’i ‘o e ngaahi kautaha ko eni he ko e ‘uhinga ko e ‘u ngaue 
lahi na’e fiema’u ke fakahoko na’e te’eki ai ke fakahoko ia ‘i he taimi ko ee na’a nau kei nofo ai 
ko ee ‘i he malumalu ko ee ‘o e Pule’anga. Pea ko e taha ia ko ee ‘o e ‘uhinga ko eni ko ee ‘oku 
tuai ai ‘a e fakapa’anga mai ‘e he dividend mo e me’a pehe ‘a e ngaahi Kautaha ko eni he ‘oku 
fiema’u ia ke nau…ko e me’a lahi pe na’a nau ma’u mei he Pule’anga ko e ngaahi koloa, ‘a ē 
‘oku me’a ki ai ‘a e Minisita Lao na’e transfer he taimi ko ee na’e fakamavahe’i ai kinautolu ke 
nau ngaue fakapisinisi mavahe. Ka ‘i he ngaahi kautaha ko eni ko e konga lahi ‘o e ‘u koloa ko ia 
ko e ‘u assets ko ia, fiema’u ia ke to e fai hano vakai’i fakalelei he ko e ‘uhinga ‘oku ‘i ai ‘a e 
hulu ia ‘i he ngaahi fakamahu’inga ko ia ‘oku ‘ikai ke totonu ‘oku fiema’u ia ke to e fai hono 
fakatotonu.  Kaikehe, ko e me’a ko ee ‘oku fai ‘a e tokanga ko ee ki ai…

006 

‘Aho 21 Sune, 2010

Taimi : 11.30 – 12.00 Ho’ata.

Minisita Pa’anga : (hoko atu)  Ko e me’a koee ‘oku fakahoko ‘ene Pule’anga, ko e faka’amu ki 
he pisinisi kotoa pe ke tupu ‘oua ‘e to e si’i ange ‘i he 10%.  ‘Oku ‘ikai ke lava eni ke fakahoko 
‘ehe ngaahi pisinisi katoa.  Ko e ‘avalisi koee ‘o e tupu ‘a e ngaahi pisinisi ko eni, ko e vaha’a pe 
‘o e peseti ‘e 2% mo e 3% ‘i he ta’u.  Fakafehoanaki koee mo Fisi mo Ha’amoa na’e ‘osi fai ‘a e 
Lipooti ‘e he Pangike Fakalakalaka ‘o ‘Esia, ‘oku mu’omu’a ‘a Tonga ni ia.  Neongo ‘oku 2% ki 
he 3% ‘a e tupu ‘i he ta’u, ka ‘oku ‘i mu’a ia fakafehoanaki koee mo Fisi mo Ha’amoa.  Ko e 
me’a koee ‘oku fiema’u ke to e lelei ange ‘a e tu’unga koee ‘o e ngaue ‘a e ngaahi pisinisi ko eni.  
Kapau ‘e hangē ko e fokotu’u koee ‘a e Fakafofonga ke ‘ave pe ‘a e silini ‘o fakahu, kapau na’e 
lava ‘o fakapa’anga ‘a e me’a ko eni.  Ka ko hono ‘uhingá ko e konga lahi ko e ‘ū koloa ia.  Pea 
ko e konga lahi ‘o e ‘ū koloa ko ia ko e konga lahi ko e ma’u ia he ‘ū tokoni mei Muli.

Ka ‘i he taimi tatau pe kapau tetau vakai ki he ‘ū tukuhau koee ‘oku totongi ‘e he ngaahi pisinisi 
ko eni, fakataha e ‘ū tukuhau faka-Kautaha mo e ‘ū tukuhau koee ki he kau ngaue koee ‘oku nau 
fakangaue’i, ‘e lava pe ke ma’u ai ‘a e pa’anga koee ‘oku tokanga ki ai ‘a e Fakafofonga.  Kapau 
na’e ‘ave pe fo’i sino’i pa’anga ‘o invest ki ha Pangikē.  Ka ‘i he taimi tatau ‘oku tokolahi mo e 
kakai ‘oku nau ma’u mo’ui mo honau ngaahi famili ‘i he ngaahi pisinisi koee ‘oku fai ‘e he 
ngaahi pisinisi ko eni.  Ko e faka’amú leva pea ko e me’a ia ‘oku kei fai ‘a e ngaue ki ai.  
Neongo kuo ‘osi fai pe tu’utu’uni ia ke ‘omai e ngaahi Fakamatala Faka-Pa’anga, ko e me’a koee 
‘oku fai ko e fai ‘a e fakamamafa ki he ngaahi Poate ‘o e ngaahi Kautaha ko eni, ke  nau tokanga 
ke fakakakato ‘a e ngaahi fatongia fekau’aki mo e Lao ki hono fakakakato ‘o e ngaahi 
Fakamatala Faka-Pa’anga mo e ngaahi Lipooti Fakata’u, ke ‘omai ia ki he Potungaue ke fakahū 
ki he Pule’anga.  Ko e ‘uhingá ko e me’a koee ‘oku tokanga ki ai e Fakafofonga, ke mea’i ‘e he 
kakai ‘o e fonua ‘a e tu’unga ‘oku ‘i ai ‘a e ngaahi pisinisi ko eni, he ko e ngaahi pisinisi ‘a e 
fonuá pea mo e kakaí ‘oku fakafou ‘i he Pule’angá.

Ko ‘ene anga koee ‘o ‘ene tu’u ki he kaha’ú.  Ko e ngaahi fakamatala koee na’e ‘omai ‘e he 
Fakafofongá fekau’aki mo e Dividend, pe ko e Totongi Tupu ‘e ‘omai mei he ngaahi Kautaha ko 
eni.  Ko hono pangó he na’e kamata koee ‘a e ki’i Potungaue ko eni, na’e kei ha’u pe ‘a e totongí 
ia ‘o fakahū mai ki Fale Pa’anga, ‘o ‘ikai ke kakato ‘a e totongi koee ‘oku ha’u ki he Potungaue 
koee ki he Ngaahi Pisinisi ‘a e Pule’angá.  Pea ‘oku fetō’aki leva ai ‘a e ngaahi fika koee ‘oku 
ala ke ma’ú.  He ‘oku ‘i ai ‘a e ngaahi me’a ia ‘oku ha’u hangatonu ki Fale Pa’anga.  Ko e anga 
koee ‘o ‘ene tu’u, ‘oku fakalelei’i ‘a e ngaahi me’a ko eni koe’uhi ke to e tonu ange ‘a e ngaahi 
fakamatala koee ‘oku fekau’aki mo e me’a ko iá.  Pea ‘i he taimi tatau pē, ko ‘ene tu’u koee ta’u 
‘e 2, 3 mei heni, ‘oku ‘i ai ‘a e ngaahi pisinisi ‘e lava ke ma’u mei ai ‘a e ngaahi Dividend ‘oku 
to e lelei anga.  Pea ‘ikai ke pehē, ‘e hangē ko e ‘avalisi he taimi ni ke ‘i he vaha’a ‘o e 3 ki he 5 
miliona he ta’u, kae lava ke to e ofi ange ki he 10 miliona ‘i he ta’u ‘a e Dividend koee ‘e ma’u 
mei he ngaahi pisinisi ko eni. 

‘Oku ‘i ai ‘a e ngaahi pisinisi ia ‘oku ki’i ngāvaivai.  Ko ‘ene tu’u koee ki he kaha’u ‘e ngalingali 
pe na’a fakapekia ‘a e fanga ki’i pisinisi ko eni.  Pea kapau ‘e ‘ikai, mahalo na’a tuku atu ia ki 
tu’a.  Kae fakalele pe fanga ki’i pisinisi koee ‘oku kaungā mālohi pea lava ke ‘i ai ‘ene tokoni 
lahi ki he ngaue koee ‘a e Fonua.  Mālō Sea.

‘Eiki Sea Komiti Kakato :  Mālō ‘aupito ‘Eiki Minisitā Pa’anga.  Me’a mai Fakafofonga Fika 2 
‘o Tongatapu.

‘Isileli Pulu :  Sea, ke u ki’i tokoni atu pe ki he ‘Eiki Minisitaa.  Na’e ‘ikai ha’aku ‘uhinga ‘aku 
‘e taha ke tukuange kotoa e kau ngaué kae ‘omai katoa e ‘u me’a koee ‘o fakahū.  Ko ‘eku 
fakatātā ‘aku ia, ‘o kapau ‘e ‘i ai ha ngaahi me’a ‘e lava ‘e ha ni’ihi ke  nau ma’u ha pa’anga 
pehē, na’e mei sai ange ken au ‘inivesi ‘i he Pangikeé. Ka na’e ‘ikai ke u ‘uhinga au ke pehē.  
Sea, ko ‘eku ‘uhinga ‘aku he ‘oku ‘i ai ‘a e ngaahi No, na’e a’u mai ki he ‘aho 30 ‘o ‘Epeleli 
2010, ko e No ‘e ni’ihi ‘a e ngaahi Kautaha pehe ni na’e fe’unga mo e pa’anga ‘e 23 miliona.  
Pea ‘oku hā ‘eni ia ‘i mui ‘i he Tepile 19 Annex C.  ‘Oku ‘i ai ‘a e pa’anga ai ‘e 10.8 miliona ki 
hono fakalelei’i ‘a e Hotele Dateline.  Ko e ta’u eni ‘e fiha Sea ?...ta’u eni ‘e 7, te’eki ha pa’anga 
ia Sea ‘e ngaue’aki ‘a e pa’anga ko iá.  ‘Oku kau e No ‘oku malu’i ‘e he Pule’anga, pa’anga ‘e 
16.6 miliona, ko e No ia ‘a e Kautaha ko eni ko e Tonga Power.  Pea ‘oku sai pe ia, he ko e me’a 
pe ia kuo pau ke fai ‘a e No.

Ka ‘oku pehe ni.  Ko e ola koee ‘o e ngaue ‘a e ngaahi Kautaha ko eni, ‘oku felave’i ia mo e ola 
koee ‘o e tu’unga faka’ikonomika ‘a e Fonua.  Ko e ngaahi Kautaha koee ‘oku tau pehē ‘oku nau 
service, tau pehē ko e Vai, ko e ‘Uhila, ‘oku makatu’unga ‘a e hikihiki ‘a e ngaahi me’a ‘e ni’ihi, 
ko e ‘uhingá he ‘oku ‘i ai ‘a e ngaahi No ke tā, makehe mei he Loló, Sea ‘oku lolotonga 
faingata’a’ia lahi e kakai ‘o e Fonua, tautautefito ki he totongi ‘Uhila mo e totongi Vai.  ‘Oku 
fiema’u kapauā ‘oku ‘ikai ‘omai ha Dividend ‘oku fiema’u ke ‘omaí, pea fai ā ha ki’i meesi ki he 
ngaahi totongi ko eni.

‘Oku ‘i ai ‘a e fakakaukau Sea, na’a mau ō atu he’emau ‘A’ahi atu mo e Fakafofonga Fika 1 mo 
e Fakafofonga Fika 1 ‘o Ha’apai.  Na’a mau ō atu ko ‘emau ki’i fakataha mo e Minisita Pa’anga.  
Pea mau ‘eke ange ‘a e ki’i Komisoni ko eni ‘oku ‘i ai ‘a e ki’i tokotaha ko eni ‘a ē koee ‘oku 
nau hanga ‘o regulate ‘a e ngaahi totongi koee ‘o ‘omai ki he Tonga Power.  Ko e tokotaha ko 
eni ‘oku mou mea’i pe, ko e tokotaha ko eni ko Lord Dalgety.  Na’a mau ki’i ‘eke ange, ‘Oku 
malava ke fetongi ‘a e tokotaha ko eni ?  Koe’uhi na’a to e ki’i sai ange ai ‘a e tu’unga 
fakapa’anga mo e ngaahi fakamole…?  Pea me’a mai e ‘Eiki Minisitaa.  ‘Oku ‘ikai ke ma’u ha 
taha ia ‘i Tonga ni.  Ko e fa’ahinga me’a pehē.  Ko hono filifili ha ni’ihi ken au fakalele faka-
komesiale ‘a e fa’ahinga Poate pehe ni, ‘oku fiema’u ‘aupito ‘aupito ke vakai’i fakalelei ‘a e 
tu’unga koee he taimi ni.

Ko e ‘uhingá, te u fakatātā ‘aki pe.  Hangē ko e me’a mai ‘a e ‘Eiki Minisita Lao.  Kapau na’e 
‘ikai ‘omai ‘a e ni’ihi ko eni, mahalo na’a tau vahe lahi ange kitautolu.  ‘Ikai !  Ko e Poate eni ia, 
pea ‘oku meimei fai pe ‘a e konga lahi ‘o e ngaué ia ‘o meimei hangē pe ko e ngaahi CEO he 
Pule’anga.  Fai ‘enautolu e ngaué mo e kau ngaue he ngaahi Poate pehe ni, sio pe ki he Policy 
mo e ngaahi fiema’u fakalukufua.  Sea ‘oku ‘ikai pe ha hoha’a ia, he kuo pau pe ke ‘i ai e ngaahi 
fakamole ia assets, ko e ngaahi vahenga.  Ko e ngaahi fakamole pau pe ia.  ‘Oku ‘i ai mo e 
ngaahi pa’anga ke ‘ave ‘o Term Deposit ko e sio ki ha Talifaki.  Ka kuo faai atu he ta’u ki he 
ta’u, pea kuo taau ke ‘alu ki ‘olunga, kae ‘omi e fakamatala ia ‘oku ‘ikai ke taau.  Pea ‘oku hangē 
pe eni ko e me’a ‘a e Minisita Pa’anga.  Fiema’u ‘a e performance ke sai.  Kapau ‘oku sai ‘a e 
Vahengá  ‘ai e performance ke sai.  Pea kapau ‘oku ‘ikai ke sai ‘a e performance, fetongi ‘a e 
kakai ko iá, he ‘oku tokolahi pe kakai lelei ia ne fonua ko ení, falala’anga, ‘ofa fonua.  Ko e poini 
ia Sea ‘oku ou hanga ‘o ‘ohake he taimi ni Sea.
Sea, ngali fu’u lōloa.  ‘Oku ‘i ai ‘a e me’a faka’osi ‘oku ou fie hoko atu ki ai, ka ‘oku ou pehē ke 
u ki’i fe’unga ā hē.

Samuela ‘Akilisi Pohiva :  Sea, kau ki’i tokoni ki he Fakafofonga.

‘Eiki Sea Komiti Kakato :  Fakamo’ui e maika.

Samuela ‘Akilisi Pohiva :  Ko e Pacific Ocean na’e vahe’i ki ai ‘a e pa’anga ‘e 2 miliona.  Na’e 
‘eke ki he Minisita Pa’anga, pea na’e talamai ‘e he Minisita Pa’angá ia, ‘oku ‘ikai kene ‘ilo ‘e ia.  
Ko ia ko ‘eku fehu’i atu pe ‘e au ‘a e me’a ko iá.  Ko e pa’anga ‘e 2 miliona na’e ‘ave ‘o tipositi 
‘i he Kautaha ko eni ‘oku ou ‘uhinga atu ki ai ko e Pacific Ocean.  Ka ko e ngaahi enterprise ‘a e 
Pule’anga ‘oku totonu ke fai ha ‘ilo ki ai.  Ka ko ‘eku kole atu pe ‘aku, pe ‘oku mo’oni ‘a e me’a 
ko iá..?

Minisita Pa’anga :  Sea, ko e  me’a ko eni ‘oku ‘uhinga ki ai ‘a e Fakafofonga Fika 1, ko e me’a 
fekau’aki eni mo e Kautaha Vaká, Shipping Co-Operation of Polynesia.  Pea na’e fai ‘a e alea 
mo e Kautaha Vaka ko eni ko e Ocean Royal, ko e Ocean Royal Shipping.  Ko e ‘uhingá ko e 
taimi koee ‘e fa’u ai ‘a e vaka koee ‘i he Kautaha ko eni, ‘a ē na’e pehē ko e vaka ia tene fetongi 
‘a e Fuakavenga ke ui ko e Fuakavenga 2 ‘a ia na’e ui ko e Captain Tasman.  Pea na’e hanga ‘e 
he Pule’anga ‘o fakahu ki ai ‘a e 2 miliona, fakataha mo e Kautaha koee ko e Pacific Forum 
Line.  Na’a na taki 1 miliona ‘Amelika, ko e ‘uhinga ke fakahu ki he Kautaha ko eni.  Ko hono 
‘uhinga ko hono ta’ofi ia ‘o e vaka ko eni ko e Captain Tasman pe ko e Fuakavenga, ke ‘osi ha 
ta’u ‘e 5 ‘o e ngaue ‘a e vaka ko eni, pea ‘e lava leva ke hanga ‘e he Fuakavenga mo e Pule’anga 
‘o fakatau ‘a e vaka ko eni koe’uhi ke ngaue’aki ki he Forum Line.

‘I he’ene a’u mai ko eni ki he ta’u kuo ‘osi, ka ko e kamata’anga ‘o e ta’u ni na’e mahino ko e 
vaka ia ko eni ‘oku ‘ikai ke fe’unga ia ki he fiema’u koee ‘a e Forum Line.  Koe’uhi kuo liliu ‘a 
e ngaahi fiema’u ia pea na’e hanga leva ‘e he Forum Line  fakataha  mo e  Pule’anga ia ‘o 
fakafoki mai ‘a e pa’anga ‘a e Forum Line, fakafoki mai ‘a e pa’anga ‘a e Pule’anga.  Na’e ‘osi ‘i 
ai ‘a e vaeua ‘o e pa’anga ko eni na’e fakafoki mai ia ki he Pule’anga.  Pea ‘oku ‘i ai ‘a e vaeua 
ko e ‘uhinga he na’e to e ‘i ai ‘a e Aleapau kehe ia na’e fai ia ‘i he Kautaha ko eni, pea mo e 
Kautaha ko eni na’a nau fo’u e vaka fekau’aki pea mo e ‘oatu ‘o e kau Kauvaka mo e kau ‘Ofisa 
ke ngaue’aki ‘i he vaka ko eni ko e Captain Tasman,  fakataha mo e vaka koee ko e Forum 
Samoa.  Ko hono pango, ko e taimi lahi ko e alea ko eni na’e ‘ikai pe ke lava ia ‘i he tafa’aki ‘a 
Tonga ni kenau hanga ‘o fakakakato ‘a e ngaahi fiema’u koee fekau’aki mo e alea.  Pea na’e ‘i ai 
leva ‘a e tohi mo’ua ia na’e ‘omai mei he Kautaha ko eni, ‘o nau hanga ai ‘enautolu ‘o puke ai ‘a 
e konga ko eni ‘oku te’eki ai ke ‘omai.  Kae fai hono fakatonutonu mo e fealea’aki  ke mahino 
ko e ha ‘a e me’a totonu koee ‘oku totonu ke to’o pe totongi fekau’aki mo e alea ko eni ‘i he 
ngaahi taimi ko eni ‘o e alea na’e ‘ikai lava ‘o totongi ‘o fakatatau ki he alea na’e fai.

Ko e me’a pe ‘oku ou ‘ilo ki ai he taimi ni ‘oku lolotonga fai hono fakatonutonu mo hono 
fakatotolo ‘o e ngaahi me’a ko iá.  Pea kuo mei lava ‘a e ngaue ko iá, kae fai leva ‘a e felotoi mo 
e Kautaha ko eni, ko e ha ‘a e me’a koee ‘oku totonu ke totongi ‘e he Pule’anga ?  Ko e ha ‘a e 
toenga pa’anga koee ‘oku totonu ke fakafoki mai ‘i he silini ko eni ki he Pule’anga ?  Pea ‘e 
fakafoki mai leva ‘e he Pule’anga.  Ko e tali ia ki he me’a koee na’e fiema’u ‘e he Fakafofonga 
‘Eiki Sea.  Mālō ‘aupito ‘Eiki Sea.
Samuela ‘Akilisi Pohiva :  Mālō ‘aupito ‘Eiki Minisitā, ko e fehu’i koee na’a ku fai ‘e au, ‘oku 
‘asi ‘i ho’o fakamatala, ko e taimi na’e fehu’i ai ki he Kautaha ko ia na’a ke pehē, na’e ‘ikai teke 
mea’i ‘e koe ‘a e Kautaha ko iá.  Ka ko ‘eku ki’i fehu’i atu.  Ko e mo’oni ko e konga ‘o e 
pa’anga ko iá na’e fakahū ‘i he MBF ?  ‘Oku ‘asi koee ‘i he fakatatau ki he fakamatalá ‘a Lord 

Dalgety mo John Jonness ‘ene toutou fakamo’oni ki he Sieke na’a ne toho mei he me’aa.  Ko 
‘eku fehu’i.  Na’e ‘ikai ke mea’i ‘e he Feitu’una ia ‘a e me’a koee ‘a e pa’anga koee na’e…?

Minisita Pa’anga :  Ko e fehu’i ‘oku ke fai mai ko e fehu’i ia na’e fai mai ‘e he Komisoni 
Faka’eke’eke koee ‘o e Ashika.  Pea ko ‘eku mo’oni pe ‘aku na’e ‘ikai ke u hanga ‘e au ‘o ‘ilo’i 
‘a e ngaahi fehūfaki ko ena ‘oku ke fehu’i mai ‘i he taimi koee na’e fai ai ‘a e faka’eke’eke.  Ko 
e me’a koee na’a ku fakamatala atu au ki ai fekau’aki mo e pa’anga, na’a ku ‘osi ‘ilo pe ‘e au ‘a 
e me’a ko iá.  Pea na’a ku lolotonga ngaue au ki he tafa’aki ko iá.  Ko e me’a ko ena ‘oku 
fekau’aki mo e pa’anga ko ena ‘oku ke ‘uhinga ki ai.  ‘Oku ‘ikai ha’aku lave’i ‘aku fekau’aki mo 
e pa’anga ko iá.  Ka ko e me’a koee fekau’aki mo iá, ko e ‘uhingá ko e me’a koee na’a ku 
‘uhinga ki ai, fekau’aki mo e kau Kauvaka koee na’e fiema’u ki he vaka ko eni ko e Captain 
Tasman, mo e Kapiteni mo e ‘Ofisa ‘Uluaki ‘o e vaka koee ko e Forum Samoa.  Na’e hanga leva 
‘e he Kautaha koee ko e Ocean Royal Shipping Line ‘o totongi mai leva ‘a e silini ko eni ‘o 
fakafou mai pe ia he ki’i kautaha makehe pe ia, na’e fa’u ‘i he vaha’a pe ia ‘o e Shipping Co-
operation pea mo e Kautaha ko eni.  ‘A ia na’e tokanga’i ia ‘e he Sekelitali koee ki he Kautaha 
Vaka Polynesia, pea fekau’aki mo e Pule ko eni ‘o e Kautaha ‘i he taimi ko iá.

Ko e totongi koee  ‘a e kau ngaue ko e kau Kauvaka mo hoko ko e kau ‘Ofisa ‘i he vaka ko eni  
na’e fakafou mai ‘a e ‘akauni ko eni ‘oku ‘uhinga ki ai e Fakafofonga, ‘a e totongi koee ki he 
ngaahi famili na’e ngaue ‘i he vaká.   Pea ‘oku kei hoko atu pe ‘a e alea ia ko iá neongo ‘oku 
‘ikai ha to e kaunga ia ‘a e Pule’angá, ka ‘oku kei hoko atu pe ia fekau’aki mo e kau ngaue koee 
‘oku nau ma’u ngaue mo ma’u mo’ui ‘i he funga ‘o e alea ko eni.  Ko ia pe Sea.

‘Eiki Sea Komiti Kakato :  Mālō ‘Eiki Minisitā.

Samuela ‘Akilisi Pohiva :  Kataki pe ‘Eiki Minisita, ‘oku ngali fakahela ‘a e me’a ni.  ‘Oku 
tala’a lahi e Motu’a ni he ‘oku fakatatau ki he fakamatala ko eni kuo ma’u ‘i he Lekooti.  Ko e
pa’anga ia ko eni na’e ‘ikai ha ‘ilo ki ai ‘a e Pule’anga he na’e fakahū ia he MBF.  Kae hili ko iá 
ko e pa’anga ‘a e Poate ma’a e Pule’anga na’e ‘ave ‘o fakahu he MBF.  Pea nau fengaue’aki pe 
kinautolu ‘i tu’a ‘ikai ke ‘ilo ia ‘e he Feitu’una.

Minisita Pa’anga :  Sea, ko e me’a ia ‘oku ou feinga ke fakamatala atu ki he Fakafofonga.  ‘Oku 
‘ikai ko e pa’anga ia ko iá ko e pa’anga ia ‘a e Pule’anga.  Ko e pa’anga ia ‘oku totongi mai 
koe’uhi ko e vahe ‘a e kau ngaué.  Pea ‘oku vahe ia ki honau ngaahi mali mo honau ngaahi 
famili ‘oku nau ngaue ‘i he vaka ko eni.  ‘Oku ‘ikai ko e pa’anga ia ‘a e Pule’anga.  Ko e pa’anga 
‘a e Pule’anga na’a ku fakamatala ki ai ‘anenai na’a ku fakamatala ki ai ‘anenai fekau’aki mo e 2 
milioná, ‘oku foki hangatonu mai pe ia ki he Pule’angá.  Mālō Sea.

‘Eiki Sea Komiti Kakato :  Fakafofonga, fakamo’ui ‘a e maika.  Ko e hingoa ‘o hai ‘oku ‘ai ai 
‘a e Account ?  Ko e Kautaha Vaká pe ia pe ko e …?

Samuela ‘Akilisi Pohiva :  ‘I he Kautaha Vaka pe ia.  Pea ko ia ko ‘eku ‘eke atu pe ‘e au ia pea 
kuo ‘osi ‘asi ia he Lekooti pea he’ikai to e lava ‘e ha taha ‘o tamate’i.  Ko e me’a koee na’e 
fakamatala ki ai ‘a e Fakafofonga Fika 2, ko hono tokanga’i mo hono tauhi ‘o e pa’anga ‘a e 
Pule’anga, pea mo e founga ‘oku ‘ave ‘aki ki tu’a.  Pea ko ‘eku fehu’i atu.  Ko e ha ‘oku kei tuku 
ai ‘a Lord Dalgety  kuo ne ‘osi fakamahino ‘i he me’aa ‘i he’ene fakamatala ko ia na’e toutou 
fakamo’oni ‘i he sieke mo John Jonesess ‘o a’u mai pe ki he kamata’anga ‘o e ta’u ni.?  Kae hili 

ko ia na’e ‘asi ‘i he’ene fakamatala na’e ‘ikai ha’ane ‘ilo ki he me’a ko eni na’e ngata pe ‘i he 
1984 ?  Ka ko ‘eku fehu’i.  Ko e ha ‘oku kei tuku ai ‘a e matapule ko eni ‘i he me’a ko eni ?

Minisita Pa’anga :  Sea, ko e me’a eni ia ‘oku fekau’aki mo e Fakamaau ‘Eke’eke ‘o e Ashika.  
‘Oku ou kole atu ke tuku pe mu’a ‘a e me’a ia ‘o e Fakamaau’eke ‘o e Ashika ki ai.  Ko e me’a 
koee fekau’aki mo Lord Dalgety, ko ia ia na’e Sekelitali ‘i he Kautaha Vaka Polinisia ‘i he taimi 
ko iá.  ‘I he taimi ni ‘oku ‘ikai ke to e Sekelitali ‘a Lord Dalgety ia ki he Kautaha Vaka Polinisia.  
Pea ko e me’a koee fekau’aki pea mo Lord Dalgety ko e ‘uhinga ko ia ia ‘oku Komisiona ‘Uhila.  
‘Oku kei Komisiona pe ‘a Dalgety ‘i ai, ka na’e fai ‘emau fakataha mo e Fakafofonga Fika 1 mo 
e Fika 2 pea mo e Fakafofonga Fika 1 ‘o Ha’apai, pea na’a nau fokotu’u mai ke fetongi.  Pea 
na’a ku talaange ‘oku fai ‘a e lolotonga feinga ni ke fetongi.  Ka ko e faka’amu ke ma’u ‘a e 
tokotaha koee ‘oku taau mo fe’unga kene fetongi.  He’ikai ke mou lava ke fokotu’u mai ha taha ?  
Talu mei ai ‘o a’u ki he ‘aho ni ‘oku te’eki ke nau ‘omai ha fo’i hingoa ‘e taha ke ..Mālō Sea.

‘Isileli Pulu :  Sea, ke u ki’i fakatonutonu atu pe.  Sea, ko e Lao ‘oku ne ta’ofi kimautolu kau 
Fakafofonga ke ‘oua na’a mau involve direct ki hano fili ha taha ki he Poate.  ‘Oku ‘ikai ke mau 
gofua ko e fatongia pe ia ‘o e ‘Eiki Minisitaa tokotaha.  Sai, ko hono ‘uhingá Sea ko e ki’i toenga 
miniti ko eni.  ‘Oku ‘i ai pe ‘a e ki’i me’a ‘oku ou fie faka’osi atu ai leva.  Ko e ‘uhingá ko ‘eku 
faka’osi eni ‘i he Pa’anga Tokoni.  ‘Eiki Sea, ko ‘eku fie ‘eke pe ki he ‘Eiki Minisita Pa’anga.  
Ko e Ta’u Fakapa’anga ko eni ‘oku tau lolotonga lele ai na’e 44 miliona pe ‘a e ngaahi Tokoni 
mei Muli Fakapa’anga.  Hiki he ta’u Fakapa’anga hoko ‘o 128 miliona.  ‘Osi ko iá pea holo hifo 
ia ‘o 75 miliona pe ia he Ta’u Fakapa’anga 2011/2012.  Ko e pa’anga Cash na’e 39.4 miliona ‘i 
he Ta’u Fakapa’anga ko eni.  ‘I he Ta’u Fakapa’anga hoko ‘oku hiki ‘o 84.3 miliona.  ‘I he Ta’u 
Fakapa’anga 2011/2012 ‘oku holo ia ‘o 34 miliona. 

Ko ‘eku fehu’i.  ‘Oku kei ‘i ai ha Pa’anga Tokoni ‘i ha feitu’u ke kole ki ai e Pule’anga fo’ou ?  
Pe ko e ‘osi pe eni ia ‘o e ‘u matavai, kuo tātāpuni mai ia ‘o ‘omi ia ki mu’a ? 

Minisita Pa’anga :  Sea, ‘oku ou fakamālō ki he ‘Eiki Fakafofonga ‘i he’ene fehu’i.  Ko e fehu’i 
tatau pe ‘oku hoha’a ki ai mo e Pule’anga ‘i he me’a ko eni.  Hangē kuo fokotu’utu’u pe ‘a e 
ngaahi Tokoni ‘i he Ta’u Fakapa’anga ka hoko mai.  Kae fēfē ‘a e ngaahi Ta’u Fakapa’anga ka 
hoko mai ?  Ko e ‘uluaki (1) Sea fekau’aki mo e ngaahi Tokoni Fakapa’anga.  ‘Oku ‘i ai ‘a e 
ngaahi Tokoni Pa’anga, ko e Tokoni ki he Patiseti.  Pea ko e Tokoni lahi ‘aupito ia.  Koe’uhi he 
‘oku fe’unga ia mo e 32 miliona ‘a e Tokoni Pa’anga ko ia.  Pea ‘oku ‘i ai leva mo e Tokoni 
Pa’anga, ko e Tokoni ia ke feinga’i ke to e langa ‘a Niua Toputapu ‘i he maumau koee na’e hoko 
‘i he peaukula.  Pea ko e tokoni ko ia ‘oku ‘i he 18 ki he 20 miliona ‘a e Tokoni ‘e ma’u mai 
fekau’aki mo Niua Toputapu.  Pea ‘i he taimi tatau pe, na’e ‘i ai ‘a e ngaahi Tokoni ia na’e 
fokotu’utu’u ki he ta’u ni, ka ‘oku ‘ikai ke lava ia ‘o fakahoko he ta’u ni.  Ka ko e anga maheni 
pe ia ‘o e ngaahi Tokoni.  Kuo pau ke ‘alu ‘a e ngaahi Tokoni ko iá ia ki he Ta’u Fakapa’anga 
hono hoko.  ‘A ia ‘oku kau ai ‘o hangē ko eni, ko e faka’osi koee ‘o e falemahaki Vaiola.  Ko e 
Tokoni lahi ia !  Ko e Tokoni ko eni ki he vaka fo’ou fetongi ko eni ‘o e ‘Olovaha.  ‘A ia ko e 
ngaahi Tokoni ko iá, ‘a ia neongo kuo mahino mai ‘a e ngaahi Tokoni ia ko iá, ka ‘oku ‘i ai ‘a e 
ngaahi Tokoni ia ko ‘ene tu’u koee ki he kaha’u, ‘oku polokalama ia ki he Ta’u Fakapa’anga 
koee ‘oku hoko.  ‘E to e mohetolo atu ia he ko e anga koee ‘o e ngaue ‘a e ngaahi Kautaha 
Tokoni ‘a e ngaahi Fonua, ‘oku ‘alu atu pe, pea ‘ikai lava ‘o fakahoko katoa, pea to e mohetolo 
atu ‘a e ngaahi Tokoni ki he ngaahi Ta’u Fakapa’anga ka hoko mai.  Ka koe’uhi foki ko e 
kaha’u, ‘oku te’eki ke lava ia ke  nau fakamahino  kakato  mai  ‘a e ngaahi me’a koee ke ‘ave 

‘enau Tokoni ki ai.  Neongo kuo nau ‘osi fakahā mai ko e ta’u fē ‘e hikihiki ‘enau Tokoni ki he 
kaha’u, ka ‘oku te’eki ke lava ke  nau fakamahino mai.  ‘A ia ko e me’a koee ‘oku ‘i ai ‘a e 
fakamatala ki ai, ko ‘ene ‘alu atu koee ‘a e fai fononga ki he kaha’u, ‘e lava leva ke hanga ‘e he 
ngaahi fonua ko eni mo e ngaahi Kautaha ko eni ‘o fakamahino mai ‘enau ngaahi Tokoni, 
fakataha mo e ngaahi Tokoni ia he’ikai ke lava ‘o fakahoko he Ta’u Fakapa’anga ka hoko pea 
mohetolo atu ki he Ta’u Fakapa’anga hoko mai.  Pea ‘e iku pe ‘o ‘avalisi lelei pe ‘a e anga ‘o e 
‘alu ‘a e ngaahi Tokoni ia. Ko ia pe Sea.  Mālō.

‘Isileli Pulu :  Sea, ki’i miniti pe ‘e taha pea u ‘osi.

‘Eiki Sea Komiti Kakato :  ‘Io, ‘oku toe pe ho’o miniti ‘e 1.

‘Isileli Pulu :  Sea, ko e peesi 59 ‘oku ‘asi ai ‘a e ngaahi No ‘a e Pule’anga.  Pea ‘oku ‘asi ai ko e 
lahi koee ‘o e Fakatupu Koloa pe ko e  DGP ’oku fe’unga mo e 698.9 miliona.  Ka ko e tu’u koee 
‘o ‘etau Noó Sea, pea ‘oku meimei ko e ngaahi Pule’anga lalahi ‘o mamani ‘oku nau ngaue’aki 
‘a e 40% ‘o e DGP ke ngata ai ‘a e Noó.  Pe ko e 45% ‘o kapau ‘e fu’u kovi ange.  Ko e tu’u ko 
eni ‘o ‘etau No ‘oku fakafuofua ki he katoa ‘a e Noó ‘oku fe’unga ko e 390 miliona.  ‘A ia ko e 
55.8% ia ‘o ‘etau DGP (Domestic Gross Product).  Sea, kau eni ia, ‘oku ‘ikai ke u tui au ‘e fu’u 
mapule’i lelei.  Pea ‘oku ‘ikai ke pehē ia ke u fakata’e’aonga’i ‘e au ‘a e Noó.  Ko e me’a pe ia 
kuo pau ke hoko.  Ka ko ‘eku tokanga lahi ‘aupito ‘aupito ki he ngaahi No pehé ni pe ‘oku 
mapule’i nai ke ta’ofi ‘i he peseti ‘e kei lava ‘e ha ni’ihi ‘i he kaha’u ‘o kei tā pe.

Ko ‘eku fehu’i faka’osi eni ‘Eiki Minisitā.  ‘Eiki Minisitā,  ‘oku ‘asi ‘i he No ko eni ki he 
Squash, na’e fakahoko ‘a e No ko eni he 2004, pea na’e tonu ke ‘osi ‘a e ta’u ‘e 7 pea toki ‘osi.  
Ko e ta’u eni ia ‘e 6, kuo ‘osi pe ta’u ia ‘e 6 kuo to’o ia fe’unga ko e 10.7 miliona.  Pea ko e to’o 
eni mei he ngaahi Dividend ‘a e DGP.  ‘A ia ko e ngaahi Dividend eni Sea ‘oku ou ‘uhinga ki ai.  
Ko e ha na’e ‘ikai ke tuku hifo ai pe, he na’e fai foki ‘a e to’ó seniti ‘e .05c mei he kilo, pea na’e 
hiki 10c.  Kapau na’e faingata’a’ia ‘a e fa’ahinga ko eni, fēfē ke to e ki’i holoki pe ki he seniti ‘e 
.05c ‘a e levi koee na’a nau tanaki ?  Ko e ha ‘oku te’eki ‘osi ai ‘a e ta’u ‘e 7 kuo write off atu ia 
he ta’u ni ?  Kei ta’u pe ia ‘e 6 kuo tamate’i ia ?  Na’e tonu nai ke tuku ke ta’u ‘e 7 pea toki…?  
Kae fai atu ha ngaue he taimi ni ki he ni’ihi ko iá..?  Ko e ha nai hono ‘uhingá ‘Eiki Minisita 
Pa’anga ?  Ko ‘eku faka’osi pe ‘aku ia ‘Eiki Sea.

‘Eiki Sea Komiti Kakato :  Mālō ia ho’o fakapotopoto.  Me’a mai ‘Eiki Minisita Pa’anga.

Minisita Pa’anga :  Sea, ‘uluaki pe fekau’aki mo e tu’unga koee ‘oku ‘i ai ‘a e ngaahi No ‘a e 
Pule’anga, tautefito ki he ngaahi No mei tu’a pule’anga.  ‘Oku ‘osi hanga ‘e he Pule’anga ‘o 
fokotu’utu’u ‘a e ngaahi policy ‘a e Pule’anga fekau’aki mo e ngaahi No ‘a e Pule’anga.  
Fekau’aki mo e Indicater kene  hanga ‘o fale’i ‘a e Pule’anga fekau’aki mo e tu’unga koee ‘oku 
‘i ai ‘a e ngaahi No ko ia.  Pea ‘oku mo’oni pe ‘a e fakamatalá ia.  ‘I he’ene tu’u koee ‘i he taimi 
ni, ko e ngaahi Indicater koee na’e fokotu’u ‘e he Pule’anga, ‘e ki’i lakasi ia ‘e he tu’unga koee 
‘oku ‘i ai ‘a e ngaahi Noó.  Ka ko e ‘unga pe ko e ngaahi fiema’u koee ‘i he taimi ni.  Ko ‘ene 
tu’u koee  ki he kaha’u ‘oku ‘ikai ha to e No ia ‘e fokotu’utu’u.  ‘A ia ko e ‘amanaki ‘e holo hifo 
pe ‘a e totongi ‘o e ngaahi No ko eni, pea lava pe ia ‘o foki pe ki loto ki he ngaahi Indicater ko 
eni pea lele lelei leva.  He kapau he’ikai ke lava ‘o fai eni, ko e me’a leva ‘e hoko ‘e lava ke ‘i ai 
‘a e faingata’a ‘e hoko.  Pea ko e ‘amanaki ‘e tauhi ‘e he Pule’anga.  Ko e me’a ia ‘oku nau 
fokotu’u ai ‘a e Policy mo e ngaahi Indicater ko eni  ki hono monitor ‘o e tu’unga koee mo hono 

vakai’i ma’u pe ‘a e ngaahi tu’unga koee ‘oku ‘i ai ‘a e ngaahi No ‘a e Pule’anga.  Ko e ngaahi 
me’a ko eni fekau’aki koee mo e  No ‘a e Kautaha Uta Hina mei he Pangike Langa Fakalakalaka.

‘Eiki Sea,  ‘oku ‘ikai ha to e ma’u’anga pa’anga ia he kuo to lalo ‘aupito ‘a e Uta Hina ia.  Ka ko 
e silini koee na’e ‘amanaki ke to’o ‘i he kilo hina kotoa pe ‘i he uta ki Muli, kuo ‘ikai ke lava ia 
‘o ma’u.  Na’e fai ‘e he Pule’anga ia he’eku ma’u ki ai ‘a e Tokoni ko eni ‘i he ‘amanaki ko e 
Tokoni ki he  koloa ‘oku uta ki Muli pea ‘e tokoni lahi ki he fonua.  Me’apango pe ko e ‘ikai 
lava ke hoko ‘a e ‘amanaki ko eni.  ‘I he taimi tatau pe, ko e ‘uhinga ‘i he Tupu koee ‘a e 
Pangike Fakalakalaka ‘i he ngaahi ta’u kuo hili, ko e konga lahi ia na’e fakahu pe ia ‘i he 
Reserve pe ko e Talifaki ‘a e Pangike Langa Fakalakalaka.  Pea a’u mai koee ki he ta’u ko eni 
na’e fai e talanoa pea fokotu’u mai ‘e he Pangike Fakalakalaka ia ke to’o ‘a e No ko eni mei 
he’enau ngaahi tohi ‘anautolu.  Pea nau fokotu’u mai leva, tenau hanga ‘enautolu ‘o ‘omai ‘a e 
Dividend ponasi ki he Pule’anga ka ke ngaue’aki pe ‘e he Pule’anga ke to’o ‘aki ‘a e fo’i No ko 
eni.  Ke to’o ia mei he’enau tohi ‘anautolu, ka nau tau’ataina kinautolu ia kae hoko atu ‘enau 
ngaue ‘anautolu ia.  Pea na’e fai leva ‘a e felotoi ki ai ‘o hanga leva ‘e he Pangike Fakalakalaka 
‘o ‘omai ‘a e Dividend ponasi ki he Pule’anga ‘o totongi ‘aki ia e fo’i No ko eni.  Ko e No na’e 
guarantee  ‘e he Pule’anga, pea kuo ‘ikai ke to e fai ‘a e to hina.  ‘A ia ‘e iku ki hono to e foki 
mai ‘a e No ko iá ke totongi ‘e he Pule’anga.

Ko e me’a leva na’e hoko, na’e totongi leva ‘a e fo’i No ko eni, neongo na’e tu’utu’uni ke toki 
‘osi ‘a e ta’u ‘e 7.

‘Eiki Sea Komiti Kakato :  ‘Eiki Minisitā, ‘oku tali mai e ‘Eiki Sea ‘o e Fale Alea.  Kuo taimi 
ke tau liliu.  Kuo hokosia ‘etau taimi.  Toki me’a mai ‘anai.  

Minisita Pa’anga :  Mālō ‘Eiki Sea.

‘Eiki Sea Komiti Kakato :  Tau liliu ‘o Fale Alea.  (Me’a mai ‘Eiki Sea ‘o e Fale Alea, ‘Eiki 
Nopele Tu’ilakepa).

‘Eiki Sea ‘o e Fale Alea :  Mālō ‘aupito Hou’eiki ho’omou kei me’a heni.  Mou me’a atu ‘o 
ma’u ha mālōlō.  Mou toki me’a mai ke tau hoko atu ‘i he haafe ‘a e ua.  Mālō.

Taimi : 12.00 Ho’atā

<  007  >

21.06.2010
1330 – 1415hrs.

Satini Le’o:   Me’a mai e ‘Eiki Sea ‘o e Fale Alea (‘Eiki Nopele Tu’ilakepa)

‘Eiki Sea Fale Alea:   Hou’eiki, ko eni ‘oku ‘ikai ma’u ‘etau quorum, ‘oku ou pehē pe ke tau 
ki’i toloi miniti ‘e tahanima (15) pea ka ‘ikai pe pea te tau toloi ai e Falé.  Sai, tau toloi miniti ‘e 
tahanima (15).

(toloi -  1331hrs.)

1345hrs.  (HOKO ATU)

S/Le’o:   Me’a mai e ‘Eiki Sea ‘o e Fale Alea.

‘Eiki Sea Fale Alea:   Fakamālö atu Hou’eiki, mālö mu’a e laumālie ‘a e ‘Eiki Tokoni Palemia 
kae’uma’ā e Hou’eiki Minisitá.  Kole atu ki he Hou’eiki ke nau me’a mai he ‘oku toe pe e ‘aho 
‘e tolu pe nima nai ke fakahoko e ngāue ki he pa’anga ‘a e fonuá ke tukuange atu he ‘oku talitali 
mai si’i kakai he ‘aho ‘uluaki ‘o Siulaí.  Tau liliu ’o Komiti Kakato.

(Na’e liliu leva mei he Fale Alea ‘o Komiti Kakato pea me’a mai e ‘Eiki Sea ‘o e Komiti Kakato, 
‘Eiki Nopele Lasike ki hono me’a’anga ‘i he Komiti)

‘Eiki Sea Komiti Kakato:  Fakatapu atu ki he ‘Eiki Tokoni Palemia ‘o Tonga mo e Hou’eiki 
Minisita ‘o e Kalauni mo e Hou’eiki Fakafofonga ‘o e Hou’eiki Nopele mo e Hou’eiki 
Fakafofonga ‘o e kakai ‘o e fonuá.  Hangē ko ia ‘oku mou mea’í ko e ‘Asenita angamaheni ‘a e 
Falee ‘oku tau kei ‘i he Fakamatala ko eni kihe Patiseti.  Na’a tau mālölö ko eni ‘anenaii ‘oku 
te’eki ai ke kakato mai ‘a e fakama’ala’ala ‘a e ‘Eiki Minisita Pa’anga felāve’i mo e ngaahi 
fehu’i na’e fakahoko kiate ia. Ko ia teu tukuange e faingamalie kiate ia ke fakakakato mai ‘ene 
me’á.

‘Eiki Minisita Pa’anga:   Fakamālö atu Sea pea ‘oku ou fakatapu atu ki he Feitu’una kae’uma’ā 
e Hou’eiki ‘o e Komiti Kakato ho Falé.  Ko e me’a ko ē na’e fai ai ‘eku fakahoha’a, fekau’aki 
mo e nö ko eni ‘a e Kosilio uta hina ki muli, ‘a ia na’e malu’i ‘e he Pule’anga.  Ko e tu’unga ko ē 
na’e a’u ki ai ‘eku fakahoha’a Sea fekau’aki mo e kole ko ē ‘a e Pangike Fakalakalaka ke 
ngaue’aki ‘a e tiviteni ponasi pe tiviteni makehe ne nau hanga ‘o totongi mai ki he Pule’anga ke 
tapuni’i’aki ‘a e no ko ‘enii ko e no na’e malu’i ‘e he Pule’anga ko e ‘uhingaa ke lava ke ma’u ha 
totongi he Kosilio Uta Hina ki mulii ke totongi’aki atu ki he kakaii ‘a ‘enau hina ko ē na’e ‘ave 
he taimi ko iá.  

Na’e tu’o ua ‘a e no ko eni na’e fai ‘e he Kosilio ‘o e kau uta hina ki mulii pea malu’i fakatou’osi 
pe ‘e he Pule’anga ‘i he ‘amanaki ko e ngaue ko iaa ‘e hokohoko lelei atu ki he kaha’u pea ko e 
me’a ia ‘e ma’u ai e pa’anga ‘a e fonua pea ma’u ai mo e ngaahi ma’u’anga mo’ui ki he kakai ‘o 
e fonua.  Pea ko e me’apango na’e ‘ikai ke hoko ‘a e me’a ko iaa ‘o a’u mai ki he taimi ni kuo to 
lalo ‘aupito ‘a e tu’unga ko eni ‘oku ‘i ai ‘a e hinaa pea ko e fokotu’utu’u ko ē ki he totongi ‘o e 
noo ko enii mei he hina ko ē ‘e uta ki mulii he ‘ikai ke lava ia ko e ‘uhingaa ko e to lalo ko eni e 
tu’unga ‘oku ‘i ai e to hinaa mo e uta hina ki mulí.

Kaikehe, ko e tu’unga ia ko ē na’e lava ‘i he felotoi ko iaa ‘o totongi ai ‘a e mo’ua ko enii pea 
neongo na’e te’eki ai ke ‘osi ‘a e taimi ko ē na’e tuku mai ai ke totongi fakafokii ka ko e 
‘uhingaa ko e fiema’u ‘e he Pangike Fakalakalakaa ia ke fai mo to’o ‘a e noo ia ko enii mei he 
‘enau ngaahi tohii ko e ‘uhinga ia na’e fai ai hono totongi ‘o e no ko enii ‘oku te’eki ai ke lava 
hono taimi kae lava ke hoko atu e ngāue ia ‘a e Pangike Fakalakalaka pea to’o mo e no ia ko enii 
mei hono totongi mei he ‘enau ngaahi tohi ‘a nautolú.  Ko e fakamatala ia ’oku fai fekau’aki mo 
e me’a ko iá Sea.  Mālö.

‘Eiki Sea Komiti Kakato:   Mālö ‘aupito ‘Eiki Minisita Pa’anga pea ‘oku ou tui pe ‘oku mahino 
ki he Fakafofonga fika ‘uluaki mo e ua ‘o e Vahefonua Tongatapu ‘a e me’a ko eni ‘oku me’a ki 
ai e ‘Eiki Minisita Pa’anga.  ‘Eiki Minisita, fakamolemole ko e ki’i fehu’i pe ke mahino mai ai 
leva.  Ko e tokoni lahi foki eni ia kuo fai ki he hinaa ka ‘e….

S.’Akilisi Pohiva:   Ko e kole pe ke ki’i fakamahino mai pe ‘a e me’a ko eni ki he hina.  ‘Eiki 
Minisita, ki’i fakamahino’i mai mu’a e me’a ko enii he ko e no foki ‘a e Kosilio kuo ke ‘osi me’a 
mai koe ‘oku write-off ia ko e ‘uhinga ko e fiema’u faka-Pangike ka koe toenga ko ē e no ‘a e 
kau growers, ki’i fakamahino mai mu’a pe ‘oku tanaki atu mo nautolu ke write-off pe ko e 
Kosilioo pe ia.

‘Eiki Minisita Pa’anga:   ‘E ‘Eiki Sea, ko e no ko ē ‘a e kau to hinaa ko e me’a ia ‘a nautolu pea 
mo e Pangike Langa Fakalakalaka ke nau talanoa ki ai.  ‘Oku ‘i ai pe ‘a e ‘u no ‘e ni’ihi kuo ‘osi 
fai e ngāue ki ai ‘a e Pangike Langa Fakalakalaka pea ‘oku ‘ikai keu lave’i ‘e au ia pe kuo ‘osi 
katoa e ‘u toenga no ko iaa pe ‘oku kei ‘i ai ha ngaahi toenga no ‘e kei toe mo e fakaikiiki ki ai e 
ngāue ‘a e Pangike Langa Fakalakalaka ‘oku ‘ikai ke lave’i ‘e he motu’a ko enii pe ko e ha e 
fakaikiiki ‘o e ngāue ‘oku fai ki ai e ngāue ‘a e Pangike Langa Fakalakalaká.  Mālö Sea.

S.’Akilisi Pohiva:   Sea, fakamolemole pe ‘Eiki Minisitá.  Ko ena ‘oku ke loto lelei ke write-off
‘a e no ‘a e Kosilio ko e 7 miliona tupu, ko ‘ene ‘asi ‘ana he ta’u kuo ‘osii ko e 8 ka ko eni ‘oku 
‘asi ko enii ko e 10, ko e kole atuu pe ‘e ‘ikai ke lava ke to’o katoa ai mo si’i kau growers kae 
faka’atā kinautolu ke nau foki mai ki he industry ‘o langa hake.  Ko e tali ko ē ‘oku ‘omai ‘e he 
Feitu’una ke tukuange pe ia kia nautolu ke nau o ‘o alea mo e Pangike, ‘oku ou kole atu ke …he 
‘ikai ke lava ‘e he Pangikee ke to’o ho nau mo’uaa he ko eni ‘oku kei ‘ave pe kinautolu ki Fale 
Hopo.  Ko ‘eku kole atuu ke fai mu’a ha tu’utu’uni ‘a e Feitu’una, to’o a ho nau mo’uaa ‘o 
tamate’i, tamate’i ‘a e me’a ia ko iaa he ko ena ‘oku ke loto pe koe ke to’o ‘a e 7 miliona ‘a e 
fu’u kau pita ia ko ē he exporters ‘oku lahi ‘enau assets na’e tonu ke malu’i’aki kae si’i puke mai 
e kakai ko ē ‘a ē na’a nau hanga’o…ko kinautolu na’e hukitonu ai e faingata’a ‘o e to hiná.  Ko e 
kole atu pe ia ki he Feitu’una ke ‘oua mu’a ‘e toe tukuange kia kinautolu ke nau o ‘o aleaa kae 
fai pe ha tu’utu’uni ia ‘a e Feitu’una pea mo e Pule’anga ke tamate’i katoa kae tukuange a ke nau 
tau’ataina ‘o foki mai ‘o hoko atu e ngāue mo hono langa e industry ko iá.  Ko e kolee ia.

‘Eiki Minisita Pa’anga:    Sea, ko e…me’apango foki he ko e ‘uhingaa ‘oku ‘ikai ke pule ‘a e 
Pule’angaa ia ki he Pangike Langa Fakalakalakaa neongo ko e pisinisi ‘a e Pule’anga pea ko e 
ma’u ‘inasi pe ‘a e Pule’anga.  ‘Oku ‘i ai ‘a e Kau Talekita ia ‘o e Poate ‘a e Pangike Langa
Fakalakalakaa mo hono kau pule pea ko nautolu ia ‘oku nau fai ko ē ‘a e me’a ko e fai tu’utu’uni 
hange pe ko ‘eku lave ‘anenaii na’e ‘ikai ke fai tu’utu’uni atu e Pule’angaa ia ka ko e fokotu’u 
mai ia mei he Pangike Langa Fakalakalakaa ‘i he ‘ena…pea na alea mo e Pule’angaa ki ai ‘o fai 
ai e me’a ko eni ki aii he ko e no ko eni ‘a e kau Kosilio Uta Hina ki mulii na’e malu’i ia ‘e he 
Pule’anga pea na’e ‘i ai leva…pea he ‘ikai leva lava totongii ko e Pule’angaa ia na’a ne mei 
totongi ‘a e no ko iá. 

Ko e me’a ko eni fekau’aki mo e kau no taautahaa ko e me’a pe ‘e faii ia ko e kole ki he Pangike 
Langa Fakalakalakaa ki he ‘enau kau Talekita mo e kau Pule ‘o e Pangikee ke nau 
fakakaukau’iange ‘a e me’a ko eni ‘oku tokanga ki ai e Fakafofonga ka ‘e ‘ikai ke lava keu 
fakapapau’i atu ‘e au ko e ha ha tali ki ai he ko e me’a ia ‘oku ‘i ai e kau Pule ‘o e Pangike Langa 

Fakalakalakaa ke fai e kolee ki ai ka ‘e lava pe ia keu fakahoko e kolee ki ai ka ko e me’a ia ‘a 
nautolu ke nau toki fai hono fakakaukau’i mo e tu’utu’uni ki ai.  Mālō Sea.

‘Eiki Sea Komiti Kakato:   Mālō ‘aupito ‘Eiki Minisita kae fai e ki’i fehu’i ko enii ka ke toki 
me’a mai Fakafofonga.

‘Uliti Uata:   Sea keu ki’i hoko atu pe au he fehu’i ko eni na’e fai.

‘Eiki Sea Komiti Kakato:   ‘Ikai, ko e taimi eni teu ki’i fehu’i aii he ‘oku ‘i ai e ki’i me’a ‘oku 
ou ki’i tokanga ki ai.  ‘E ‘Eiki Minisita, fakamolemole pe mu’a.  Ko e taha ena ia ha tokoni lahi 
kuo fai ‘e he Pule’anga mo e Feitu’una ki he kau ngāue he to hinaa kae hange foki kiate auu ‘oku 
hange ha dying industry e to hinaa he ‘oku kamata ke tuletule ka ‘oku ‘i ai foki e ki’i industry 
fo’ou ia Sea ‘oku hoko hake ai, ko e mokohunu.  ‘E hangehangee nai ‘e ‘i ai nai ha ki’i tokoni 
pehē ki he kau no mokohunu, hange kiate au na’e kole e Fakafofonga fika ‘uluaki ‘o Vava’u ke 
fakangofua…

‘Etuate Lavulavu:   Sea, na’e ‘ikai…

‘Eiki Sea Komiti Kakato:   Ko e ta’u kuo ‘osii eni ia…

‘Etuate Lavulavu:   ‘Ikai, na’e ‘ikai ha…

‘Eiki Sea Komiti Kakato:   Ko e ta’u kuo ‘osi, me’a ki lalo…ke ‘ai ke fakafaingofua’i e kakaii 
ke nau no he pangikee ‘o ‘oange ha nau ki’i faingamalie ke nau no he ‘oku launga foki e 
potungaue ia mo e ‘u pangikee tokua ko e silinii ‘oku lahi hono tauhi ‘i muli.  ‘E ‘i ai nai ha 
faingamalie ‘o e kau mokohunuu he ta’u ni pe ko e ta’u kaha’u ke ‘i ai ha nau fa’ahinga monu’ia 
pehē  ?  ‘Eiki Minisita, kātaki pe.

‘Eiki Minisita Pa’anga:   ‘Eiki Sea, he ‘ikai keu lava ‘e au ‘o tali atu e fehu’i ko ena he ko e 
me’a ia ko iaa ko e me’a ia ‘a e Poate ‘o e Kau Talekita ‘o e Pangike Langa Fakalakalaka mo e 
kau Pule ‘o e pangike ko iaa ke nau fakakaukau’i ‘a e fo’i fehu’i ko ena ‘oku ke ‘omaii pea ko 
nautolu leva ia te nau toki fai hono tali e fehu’i ko iaa ka ‘oku kei tu’u pe e pangikee ia ke fai 
hono tokoni’i ‘o e kakaii ka ko hono pangoo he ‘ikai keu lava ‘o tali atu e fehu’i ko enaa he ko e 
me’a ia ‘a e kau pule ‘o e pangikee ke nau fai ‘e nautolu ia hono fakakaukau’i.  Mālō Sea.

‘Eiki Sea Komiti Kakato:   Mālō ‘aupito ‘Eiki Minisitā.

S.’Akilisi Pohiva:   Sea, kau koleange mu’a ke ki’i faka’osi mai e me’a ko enii he me’a ko ē 
na’e tokanga ki ai e Fakafofonga fika 2 ke lava ai leva ia ka tau toki hoko atu ki ha me’a kehe.  
‘E ‘Eiki Minisita, ko e pa’anga ko ē na’e fakamoleki ki muli he 2009 ‘oku ‘asi pe ia he ‘Esitimeti 
ko e 40 miliona ki he tapakaa mo e kava, 40 miliona.  Ko ‘eku fehu’i atu, ‘oku tonu e fehu’i ko 
iaa pe ‘ikai  ?  Kapau ‘oku tonu ia, ‘oku ou fokotu’u atu ki he Feitu’una ‘oku totonu ke ma’u mei 
he Tute, ‘osi e to’o ‘a e tapaka ko ē ‘oku ta’etute, ‘oku totonu ke ma’u e 12 miliona ‘i he ta’u.  
Ko e pa’anga ia ‘oku totonu ke collect mei he Tute ‘o e tapaka mo e kava ‘oku ta’etute.  Ko ‘eku 
fehu’i atuu ke ke tali mai pe ‘oku tonu e 12 milionaa ko e lahi ia e pa’anga na’e hu ki 
Tu’apule’anga kae ‘omai e koloa ‘e 2 ko ia  ?

‘Eiki Minisita Pa’anga:  Sea, ‘oku ‘ikai ke ‘i ai ha’a ku ma’u pau ‘aku ia ki he lahi e pa’anga ko 
ē na’e totongi atu ki muli koe’uhii ko e uta mai ko eni ‘o e ongo koloa ko eni ‘e 2 ko e kava 
malohi tapu mo e tapaka pe ko e sikaleti fakataha mo e tapaka ka ko ‘eku ma’u ko ē ‘a’akuu mo 
‘eku fakakaukau ki aii he ‘ikai ke a’u ‘a e fakamole ia he totongi atu ki muli,  ki he totongi atu ki 
muli ‘i he ongo koloa ko enii ‘e 2 ki he pa’anga ko eni ko e 40 miliona.  Tau pehē ko hono 
mahu’inga ia ko ē ‘oku ‘omi ki Tonga ni ka ko e mahu’inga foki ko iaa ia ‘oku tānaki ki ai mo e 
hilifaki ‘o e tax, tānaki ki ai mo e hilifaki ‘o e ngaahi totongi kehe ke ma’u ai e mahu’inga ko iaa 
ka ko ‘etau pehē ko ē ko e landed cost ‘o e ngaahi koloa ko iaa ‘i Tonga ni ko e 40 miliona, ‘ikai 
keu tui ‘oku a’u ki ai Sea.  Mālō.

S.’Akilisi Pohiva:   (‘ikai ke ongo mai)….ko e fo’i koloa pe ‘e 2 ko ia, ko e me’a ia ‘oku ‘ikai ke 
ke tui koe ki ai ka ko e me’a ia ‘oku ‘asi he lekootí.  Ko e me’a ia ‘oku ou ‘eke atu aii he ‘oku 
lahi ia kiate au.

‘Eiki Sea Komiti Kakato:   Ko e peesi fihaa ia Fakafofonga  

S.’Akilisi Pohiva:   Sio ki he Annex C, tepile valu, valu faka-Loma.

‘Eiki Minisita Pa’anga:   Sea, ko e 44 miliona, ‘oku mo’oni e Fakafofonga ia ka ‘oku ‘ikai ke 
fakamahino ia heni pe ko e mahu’inga ko enii ko e mahu’inga ia ‘o e koloa ko enii he ‘ene tu’uta 
mai ki Tonga ni pe ko e mahu’inga eni ‘o e koloa ko enii he ‘osi hono tānaki ki ai ‘o e ngaahi 
totongi kehe pea toki ma’u ai e mahu’inga ko ení.  Ko e me’a ia ko eni na’a ku fakahoha’a ki ai 
‘anenai, ‘ikai ke hanga ‘e he me’a ia ko enii ‘o fakamahino mai pe ko e ha ‘a e makatu’unga ‘o e 
mahu’inga ko ení.  Mālō Sea.

S.’Akilisi Pohiva:   Sea, kātaki pe ‘Eiki Minisita, ‘e tatau ai pe ia ka toe tānaki atu ha mahu’inga 
kehe ki he 40 ko eni.  ‘Oku ou fokotu’u atu ‘oku fu’u lahi ‘aupito…’oku ‘ikai ke mo’oni e fika ia 
ko enaa pea ‘oku ou kole atu ke ke ’alu ki ho’o kau ngāuee ke mou check e me’a ko enii he ko e 
anga e fakafuofua ‘a e motu’a ni ki he pa’anga ‘oku hu ki tu’a ‘i he import mai e koloa ko eni ko 
e tapaka mo e me’aa ‘oku fu’u lahi, ‘oku ‘ikai a’u ia ki he 40 miliona, ki he 44 miliona.  Pea 
kapau ‘e to’o e ‘u fakamole ko ena ‘oku ke ‘uhinga mai ki aii he ‘ikai pe ke a’u ia ki ai.  Kae toe 
ki’i vakai’iange e me’a ko ia.  Ko ‘eku poini, kapau te tau pehē ‘e to’o ‘a e ‘u fakamole ko ena 
‘oku ke hanga ‘o fakalau maii pea tau holoki hifo ki he 30 miliona, ‘oku kei fu’u lahi pe mo ia.  
Pea kapau ‘e tonu e 30 milionaa pea ‘oku ou fokotu’u atu kiate koe ‘oku totonu ke laka he 10 
milionaa ‘a e revenue ‘oku totonu ke collect mei hee ka ‘oku ‘ikai ke a’u ia ki ai.

‘Eiki Sea Komiti Kakato:   ‘Io ‘Eiki Minisitā Tanaki Tukuhau.

‘Eiki Minisita Tanaki Pa’anga:   Tapu mo e Sea, ko ‘eku…’oku te’eki ai keu ma’u ‘e au ‘a e 
peesí ka ko ‘eku lave’i ‘e au ki he ngāuee ‘oku mo’oni ia.  Ko e silini ‘oku tānaki mei he tapakaa 
mo e kava malohii ‘oku laka ia he pa’anga ‘e 12 miliona he ta’u, ‘a ia ko e nomoló pe ia ke hoko
‘a e fika ko iaa ka ko e fika lahi eni ia neongo pe ‘oku pehē ‘e he Fakafofongá ‘oku ‘ikai ke lahi, 
‘oku a’u pe ki he fika ko iaa ‘a e ongo koloa ko iaa he ko e ongo koloa lahitaha ia ‘oku hu mai ki 
Tonga ni, 40 miliona.   Sea, ko e… ‘oku ngaue’aki kihe Pa’anga Hu Mai ‘oku ofi ia ki he meimei 
200 miliona, ‘a ia ko e balance of payment, ko e tapakaa mo e kavaa he ‘ikai hala ia he lēvolo ko 
ee pea ko e tanakii ia ‘oku ‘avalisi ia he 12 ki he 15 miliona he ta’u.  Mālō Sea.

‘Eiki Sea Komiti Kakato:   Mālō ‘Eiki Minisita e tokoni.

S.’Akilisi Pohiva:   Teu ki’i fokiange ki he me’a ko enii ka ‘oku ‘ikai keu tui au ki he me’a mai 
ko eni…

‘Eiki Sea Komiti Kakato:   ‘Ikai ko e me’a mai ‘a e ‘Eiki Minisitaa ‘oku ofi pe ia he laine ko 
iaa ka ko ho’o ‘uhingaa ke fakapapau’i…

S.’Akilisi Pohiva:    Kaikehe, sai pe ke toki vakai’i ke toki tali mai ‘apongipongi ka tau…

‘Eiki Sea Komiti Kakato:    ‘Io, sai pe ke toki fakapapau’i mai.  Me’a mai e Fakafofonga fika 
‘uluaki ‘o e kakai ‘o Vava’ú.

‘Etuate Lavulavu:   Tapu mo e Sea mo e Hou’eiki Memipa ‘o e Komiti.  Ko ‘eku lave atu pe 
‘aku he ko e konga lahi eni kuo lave atu ki ai e ongo Fakafofonga mei Tongatapu.  Ko e me’a 
‘oku ou tokanga ki aii ko e fakamatala ko eni ‘oku ‘omai he Patiseti ‘o e ta’u ni.  Teu to’o pe ha 
ki’i fakatātā ke ne hulu’i atu ‘eku…ka ‘oku to mai e fakamamafa e Patiseti ko enii ‘i ha ngaahi 
tukuaki’i koe’uhii ko e tolalo fakamamani lahi ‘oku tau uesia ai ‘a Tonga ni pea uesia ‘etau 
tu’unga faka-pa’anga he tu’unga ‘oku uesia fakamamani lahi.  ‘Oku ‘asi ia he ngaahi fakamatala 
ko eni hono ‘omaii ka ‘oku ‘omai ai mo e ngaahi fakamatala he ngaahi uesia he ‘otu motu 
Pasifiki ‘o kau ai mo kinautolu ‘oku nau uesia.  Ko e me’a ‘oku ou fie ‘ohake he ho’ataa ni 
koe’uhii ‘oku ‘i ai e ngaahi palani ngaue fakalakalaka ‘a e Pule’anga na’a nau ngāue mai’aki he 
ngaahi ta’u ko ee kamata mei he 2000 ‘o ha’u ai, na’e ‘i ai e SPD fitu mo e valu mo e hiva mo e 
ngaahi palani na’e fokotu’utu’u pea fai e sio ko e ngaahi me’a eni te tau fai ‘e lava ke fakakake ai 
‘etau tu’unga faka’ekonomika mo e tu’unga faka-pa’angá.

Ko e me’a ‘oku ou tokanga ki aii ko e Patiseti ko eni ‘oku ‘omaii ‘i he ‘eku lave’i hifo he 
hisitolia ‘o Tonga ni, pea fakatonutonu mai au pe ‘oku hala.  Ko e 2001 na’e pa’anga pe ‘e 97 
miliona e Patiseti fakalukufua ‘o e fonua, 2003 na’e teauuoua  miliona, ko e ta’u ni ‘oku ‘i he 
uangeauuoua miliona pe ko e ofi ki ai pe ko e tolungeau nimanoa miliona.  ‘Oku tataha ia ki he 
langilau, ko e pa’anga lahi he ‘oku te’eki ai ha pa’anga tokoni mei muli ‘e lahi pehē he hisitolia e 
fonuá ka ko e Patiseti ‘o e ta’u ko ‘eni, teautupu miliona e pa’anga tokoni mei mulí.  ‘A ia teu 
pehē leva ‘e au ko e ta’u fakahisitolia eni mo e fakamālō lahi he ngāue lahi ‘oku fakahoko ‘e he 
Pule’anga ‘o ‘omai ha fu’u pa’anga lahi tokoni mei muli pea mo ha Patiseti lahi pehē ‘i he ta’u 
ko enii kuo ‘omai ke tau alea’i ‘a hono vakai’i mo hono tufotufa atu ki he ngaahi fatongia ‘o e 
Pule’anga pea pehē ke lave ai ‘a e kakai ‘o e fonuá.

Sea, teu to’o pe ha ki’i fakatātā ‘e 2 ke ne hanga hulu’i atu ‘eku poini.  Ko ‘eku poinii 
Sea ‘oku hanga ‘e he Patiseti ko enii ‘o fakahoko mai e ngaahi palopalemaa pea ne talamai ‘a e 
ngaahi lula fua kehekehe ‘o e ‘uhinga ‘oku tolalo ai e ngaahi palopalemaa pea mo e ngaahi 
founga ‘oku fokotu’utu’u ke fakakake ai mei he palopalemaa ‘oku ‘ikai ke fokotu’u mai ia ‘i 
heni.  Pea hange ‘oku melemo hifo ai Sea ‘eku tui na’e totonu ke senita ‘a e Patiseti ko enii ‘i he 
kakai masiva e fonua pe ko e kakai ‘oku tau pehe ko e tokolahitaha ia e fonuaa pe ofi ki ai ‘oku 
nau tu’u he tu’unga ‘oku ‘ikai ke ma’u ha’a nau ngāue pea ‘oku faka’aho pea fakataimi pe ‘enau 
ma’u’anga mo’ui ki he tokoni’i ho nau ngaahi familí.  Pea ‘oku ou to’o ai Sea ha ongo 
fakamo’oni ‘e 2 mei he Tohi Fakamatala Patiseti ‘o e 2007, peesi 7, palakalafi 3.  Na’e hanga ‘e 
he Pule’anga ‘o fokotu’u mai ai ‘a e ngaahi me’a ‘e 3 ko eni, ‘a ia ko e Fakamatala Patiseti 2007 

peesi 7 palakalafi hono 3, ‘oku pehe ni hono fakalea;  “ ‘oku tataki ‘a e ngaahi fokotu’utu’u ‘a e 
Pule’anga ‘i he me’a ‘e 3, ‘uluaki; ke ‘i ai ha tu’unga faka’ikonomika fakafiemalie, ua; tupu 
faka’ekonomika ‘a e fonua ‘oku tataki ia ‘e he sekitoa taautaha, pea ko hono tolu leva;  ngaahi 
tu’utu’uni ngāue ke tokoni’i ‘a e masiva.  ‘A ia ‘oku ha ia he pepa ko é.

‘I he peesi 39, Fakamatala Patiseti ‘o e 2004, ‘oku hangehangee ‘oku nau meimei tatau pe, ‘oku 
toe pehe mai ai pe ‘a e fakamatala ko ení.  ‘Oku ‘i ai e me’a ‘e 2 ‘oku nau hanga ‘o fokotu’u mai 
ai, ngaahi tokoni, ‘a ia ‘e makatu’unga ‘etau kaka faka’ekonomikaa he me’a ’e 2.  ‘A ia ko e 
peesi 39 ia ‘o e Fakamatala he 2004, ‘a e ‘Eiki Minisita ‘o e ‘aho ko ia.  Na’a ne pehe ai, ‘uluaki; 
ko e ngaahi tokoni ko ē mei Tu’apule’angaa ko e ngaahi me’a ia te tau makape ai, ‘a ia pe ‘oku 
kau ai e pa’anga mei muli, tokoni mei muli.  Ko hono uaa leva ‘e makatu’unga ia mei he fai 
tu’utu’uni ‘a e Pule’anga ki hono anga hono vahevahe mo hono ngaue’aki, ‘a ia na’e hanga ‘e he 
‘Eiki Minisitā ko enii ‘o ne pehe ‘e ia ia ‘oku mo’oni ‘e makatu’unga e ngaahi tokoni ko enii mei 
he ngaahi pa’anga mei mulii ka ‘e toe makatu’unga pe ‘a e tupulekina ko ē ‘a hono ‘ekonomikaa 
ia mei he anga ko ē e fai tu’utu’uni ‘a e Pule’anga ki hono vahevahe ko ē ‘a e pa’anga  mo e anga 
hono ngaue’akí.  ‘A ia kiate au ‘oku fu’u mahu’inga ‘aupito ‘aupito ‘a e fa’ahinga fakataha ko 
enii Sea ke alea’i ‘a e mahu’inga ‘a hono vahevahe mo hono faitu’utu’uni ki hono tuku atú.

‘Eiki Sea mo Hou’eiki, ‘oku meimei ofi nai eni he toko faafe pe ofi ki ai he fika pe ko iaa ‘a e 
kau ngaue faka-Pule’anga he fonua ni.  ‘A ia teu pehē ‘e au ia ‘oku ofi nai ia ki he peseti nai ‘e 
4.8 nai pe ko e 9 ‘o e tokolahi ko ē ‘o e fonua ko Tonga ‘oku nau ngāue he Pule’angá.  ‘A ia ‘oku 
‘i ai ‘enau ngāue pau pea ko e ngaue faka-Pule’anga pe ha taha pea ‘oku ui leva ia ko e ngaue 
‘oku pau, pau hono pa’anga ‘oku ha’u pea fai leva e fokotu’utu’u ‘a e ngaahi familii koe’uhii ko 
e pau ‘a e pa’anga ‘oku hu mai kiate kinautolú.  ‘Oku toe ‘i ai leva mo e toe peseti ai Sea teu 
pehē pe ‘e au ‘e meimei peseti nai ‘e 20 pe ofi ki ai ko e peseti ia Sea ko e kakai ‘oku ngāue ki he 
ngaahi siasi pea ngāue ki he ngaahi kautaha taautaha pea ngāue kiate kinautolu pe he ‘enau 
ngaahi pisinisi pea teu pehē leva ‘e meimei ‘i he peseti pe ofi ki ai ‘i he vaha’a ‘o e peseti ‘e 25 
ki he tolungofulu ko e kakai ia he fonua ko ‘enii ‘oku ‘i ai ‘enau ngaahi ngāue pau.  ‘A ia teu 
pehe leva ko e kakai ia ‘oku ‘ikai ke ‘i ai ha’a nau hoha’a fēfē ‘a nautolu ki he ‘enau mo’uii he 
‘oku pau pe e fakauike ua kuo ha’u ‘enau seniti.  Pea ‘i ai leva e meimei peseti ‘e fitungofulu pe 
ofi ki ai ko e fa’ahinga kakai ia ko enii Sea ‘oku ‘ikai ke ‘i ai ha’a nau ngāue ka ’oku nau 
fakafalala fakataimi pe ‘i he t’otuai, ngoue, lalanga, fakamaketi, ngāue fakamea’a, o ‘o ngāue 
fakataimi ki muli he taimi ‘oku ma’u ai ha ngofua ke o ‘o ngāue pea hē atu ha toungāue kapau 
‘oku ‘i ai ha ngoue ke huo pea nau o ‘o huo pea o ki tahi he taimi ‘oku ‘alomalie aii ke ma’u ha 
ki’i seniti, pea ‘oku peseti lahi leva ia ‘oku faka’apee ia.

Koe’uhii ko e Fakamatala Patiseti ‘o e ta’u ni ‘Eiki Sea, ‘oku ‘omai ai ‘e he Pule’anga ‘a e 
ngaahi tefito’i taumu’a ngāue, Palani Ngaue fakafonua ‘oku ‘omai ai e poini 7 pea neongo Sea 
‘oku ‘ikai ha ia he tohi kulokulaa ka na’e ‘omai eni ‘e he Sekelitali ko eni mei Fale Pa’anga he 
‘aho ko eni na’e fai ‘a e talatalanoa henii pea ‘oku ‘i ai e ngaahi me’a ai.  Ko e ‘uluakii Sea ‘oku 
ha heni, ‘a ia ko e me’a eni ke tau fai ke tau kaka aii ko e fakalaka ‘a e ngaahi kolo, ua; ngaahi 
sekitoa taautaha, tolu; Fakalelei Faka-Koniasitutone, fa; fakalakalaka mo fakalelei’i ‘a e mo’ui 
faka’aho, nima; hiki’i ‘a e ako ngāue fakatekinikale, ono; fakasi’isi’i ‘a e ngaahi mahaki pipihi 
pea ko e fitu; tokangaekina e ‘atakai mo e feliliuaki ‘a e ‘Ea.  ‘A ia ko e ngaahi me’a eni ‘oku ‘i 
ai e tui ‘oku ‘omai ‘e he Patiseti ko ‘enii ‘o pehē ai ke fai ha tokanga ki he fakalakalaka ‘o e 
ngaahi koló.  Sea mo Hou’eiki, ‘oku ou tui pea ‘oku…’ikai ke hanga ‘e he Patiseti ko enii ‘o 
hulu’i ‘oku ‘i ai ha tokanga makehe ki he ngaahi kolo mo e ngaahi ‘otu motu, tautautefito Sea ki 

he ngaahi motu ki Vava’u Ha’apai, ‘Eua, Niua mo e ngaahi ‘otu motu mama’o atu ko ē ‘i 
Tokelau.

Sea, ko hono ‘uhinga ‘oku ou ‘ohake ai enii ‘oku hangē kiate au ‘oku hanga ‘e he Patiseti ko enii 
Sea mo ‘eku faka’apa’apa lahi ki he ni’ihi na’a nau fokotu’utu’u mai ‘a e Fakamatala Patiseti ko 
eni, ‘o ‘ai ha fa’ahinga ‘uhinga ko ha fa’ahinga kumi ‘uhinga ke toitoi mai ai ‘a e fa’ahinga 
fakakaukau ‘o e tukuaki’i koaa ko e ‘uhinga ‘oku tau tolalo faka’ikonomika aii koe’uhii ko 
Tu’apule’anga ko e me’a fakamāmani lahi.  ‘Oku ou tui pe au ki ai, ka kiate au mahalo ko ha 
peseti pe ia ‘e 5 ‘i he ‘eku tui ‘a’aku.  Ko hono ‘uhinga ‘oku ‘ikai teu tui au ki aii he ‘oku ‘ikai 
keu tui au ia ‘oku ‘uhinga e tōlalo ‘a Tonga ni mo e faka’apa’apa lahi Sea kae ‘atu ‘eku ‘uhingaa 
ke fakatefito ke tau toitoi mai koe’uhii ko e ngaahi me’a ‘oku hoko ko ē ‘i Tu’apule’anga ‘oku 
tōlalo ai ‘a e tu’unga fakapa’anga ‘a e fonua ko enii ‘aki e ‘uhinga ko enii Sea pea teu ‘oatu ia.

Sea, ‘oku ‘i hoku nimaa heni he na’a ku fai ha ngaahi fekumi ki ha…teu to’o ha ngaahi feitu’u 
kehekehe pe.  Ngaahi Makasini ‘iloa ‘i he Takimamata, teu to’o atu pe ‘e au heni ha ngaahi 
Makasini pea ‘oku ‘i ai e ngaahi Makasini ki he fonua ko Fisi.  ‘A ia ‘oku tu’uaki ‘a Fisi ‘i he 
meimei Makasini kotoa pe ‘i he fonua ‘i mamani ‘o tu’uaki ‘enau Takimamata.  Pea pehe ‘i ha 
fakamatala ‘e taha ‘i he ngaahi Makasini ko enii Sea ‘i he mahina ko ‘Okatopa ‘o e ta’u kuo ‘osi 
na’e tu’uta ha kau Folau ‘Eve’eva mei he fonua ko ‘Aositelelia pe ‘e taha ki Fisi ko e toko 
uamano fituafe nimangeau tolutaha, ‘i he mahina pe ia ‘e taha ko ‘Okatopa 2009.  ‘Ikai ke kau 
heni ‘a Nu’usila, ‘Amelika, ‘Iulope, na’a nau tu’uta ‘i Fisi.  Pea ‘alu e fakatotoloo ’o pehē koaa 
he ‘ikai ke sia’a e Takimamata ‘a Fisii koe’uhii ko e tu’unga na’e tukuaki’i’aki ‘a e Palemia 
lolotonga ‘o Fisi ‘oku fakatikitato ‘ene taki pea hangehangē ‘e fakatu’utāmaki ki he Folau 
‘Eve’eva ke nau ha’u ki Fisi.  Sea, na’e ‘ikai mo’oni ia he kapau ko ‘Aositelelia ‘ata’ataa pe ko e 
toko uamano fituafe nimangeau tolutaha, mei ‘Aositelelia pe ‘i he mahina ‘e taha ki Fisi mo e 
pa’anga ‘oku ma’u ’e Fisi.  Pea u fai e fakatotoloo ‘o pehē ko e toki Palemia ko ē ‘i Fisi he taimi 
ni ‘oku fiefia lahi ‘aupito e kakai ia ‘o e fonuá he ‘oku mo’ui e ‘ekonomikaa pea lave e kakai 
masiva, na’e ‘ikai ke nau lava ai, ko e kakai ‘oku uesia ko ē ‘i Fisi ko e kau ngāue faka-
Pule’anga ‘e ni’ihi, kakai ma’olungaa ‘oku nau lotomamahi he ‘ikai ke…..

(fetongi  -  taimi 1415hrs.)                                                                                       <008>

‘Aho 21 Sune, 2010

Taimi -  1415 – 1500 efiafi

‘Etuate Lavulavu:     …..’a e ngaahi me’a ‘oku nau fiema’u, ka ‘oku inu mo kai mo fiefia ‘a e 
kakai masiva ia ‘o Fisi ‘i he founga taki ko ia he ‘oku nau lave ‘i he monu’ia.  Ko e founga ‘oku 
fai ‘e ia ‘oku tu’uaki ‘a Fisi ia ‘i he ngaahi makasini, ngaahi nusipepa, ‘oku ou sio hifo ‘i he 
nusipepa Tālaa ‘e 2 ‘i heni ‘oku ‘asi katoa atu ai, Fisi katoa  ‘ikai ha Tonga ia ‘i hee, tu’uaki ‘o 
Tonga ni, ngaahi Makasini ‘oku ‘iloa ai ‘a e ngaahi folau ‘eve’eva ‘o a’u ki he ngaahi feitu’u 
‘oku ‘iai pe Sea, makasini ngaahi fanau, tu’uaki ai, ‘aia ‘i hono tu’uaki ko ia, ‘oku hanga ‘e he 
fo’i tu’uaki ko ia ‘o ne hanga ‘e ia ia ‘o tuku mai ‘a e kakai pea ‘oku mo’ui ‘a e ‘ikonomika.

Sea ‘oku ‘ikai ko Fisi pe, ko Lalotonga ‘oku ‘ange’ange tama ‘i he ta’ahine, ‘a e hangee folau 
‘eve’eva ha tahi, ko Tahiti, ‘ange’ange ee ‘i hee, ko Vanuatu ‘ange’ange tama ‘i he ta’ahine, ko 
Vanuatu, Sea ‘oku meili sitima ia meimei 10 ‘i he uike, meimei vaka atu ‘e 5 ‘i he uike ‘a e folau 

‘eve’eva, ‘ikai ke tau lau ‘e tautolu ‘a e folau vakapuna.  Sea ko Tonga ni, ko e ‘uhinga ‘Eiki Sea 
fakamolemole’i au kau ‘oatu ‘eku poini, ko ‘eku fehu’i, ‘oku fe’au’auhi pe Pasifiki ‘a e ngaahi 
fonua ‘o e Pasifiki mo Tonga ki he maketi tatau ko e kumi mai ‘a e folau ‘eve’eva, ko  e haa kuo 
‘alu aipe folau ‘eve’eva ia ki Ha’amoa, ko e ‘otumotu Kuki ko Fisi ko Tahiti, ko Vanuatu, ko e 
haa nai?

‘Eiki Minisita Ma’u’anga Fakamatala:  Sea, ko e ki’i fehu’i pe…

‘Eiki Sea Komiti Kakato:  Teke tali ‘a e ki’i fehu’i koee mei he ‘Eiki Minisita?

‘Etuate Lavulavu:  ‘Eiki Sea ‘oku ‘ikai ko ha taha tali fehu’i au….

‘Eiki Sea Komiti Kakato:  Ko’eni ‘oku ‘ikai kene tali ho’o fehu’i ‘Eiki Minisita.

‘Eiki Minisita Ma’u’anga Fakamatala:  Ko e haa ‘oku kaniseli ai ‘a e ‘u puna ‘a e …

‘Eiki Sea Komiti Kakato:  Minisita ‘oku ‘ikai kene fie tali ho’o fehu’i.

‘Etuate Lavulavu:  Sea, ‘omai mu’a ha faingamalie ke faka’osi ‘eku malanga.

‘Eiki Sea Komiti Kakato:  ‘Eiki Minisita kataki ‘oku ‘ikai ke ne fie tali ho’o fehu’i.

‘Etuate Lavulavu:  ‘Uluaki ‘oku ‘ikai ko ha Minisita au ke fehu’i mai.

‘Eiki Minisita Ma’u’anga Fakamatala:  Pea teu fakatonutonu au.

‘Eiki Sea Komiti Kakato:  Fakatonutonu, me’a mai, pea ke talamai ‘ene me’a ‘oku hala 
Minisita.

‘Eiki Minisita Ma’u’anga Fakamatala:   Mālō.  Tapu  mo e Feitu’u na Sea, tapu mo e Fale.  
Ko e fakatonutonu ko e pehee koee ‘oku tupu katoa ‘a e ‘u folau ‘eve’eva Fisi, Ha’amoa mo e 
feitu’u ko ia, kuo ‘osi holoki ‘a e ‘u flights ki he ‘u fonua ko ia ‘e he ‘u kautaha vakapuna, ko e 
holo ‘a e kau folau ‘eve’eva, ko ia pe mālō.

‘Eiki Sea Komiti Kakato:  Mālō ‘Eiki Minisita.  Fakafofonga.

‘Etuate Lavulavu:  Ko e anga ia ‘ene ma’u ‘ana ia, ka teu talaatu pe kia koe Sea teu toe ‘omai 
pe ‘apongipongi ‘a e ‘u me’a tatau, ko e poini ‘oku ou ‘oatu Sea ‘oku pehe ni, ke ke ki’i me’a 
mai ‘i ha efiafi Tokonaki keke sio ‘i he fu’u loto kolo ko’eni ‘o a’u atu ki Vava’u ‘ikai ha kakai 
ia’e lue holo ai, mo e ‘aho ni ‘ikai ha kakai ia ‘e lue holo heni, mālō mo e konifelenisi.

Sea ko e poini ‘oku ‘ikai ke ha’u ‘a e kakai ki Tonga ni, ko e poini ia, ‘oku ‘ikai ke ha’u ‘a e 
kakai makehe mei he kakai Tonga pe ia, ko ‘eku talanoa ‘eni kihe folau ‘eve’eva.

‘Eiki Sea Komiti Kakato:  Ki’i tokoni atu ai leva au kiate koe fakafofonga.  ‘Oku kamata ke 
fonu ‘a Sandy Boyz pea ‘oku lele lele ‘a e booking ia pea ‘oku si’isi’i ‘a e loki ia, kamata ‘eni ia 



Page | 43

keu kumi motele au ke ‘oatu ki ai’a e kakai, overflow koee ‘a Sandy Boyz, ko ‘eku fie tokoni atu 
pe he kuo kamata ke pick up.

‘Etuate Lavulavu:  Sea kapau kuo makape ‘i he mahina ni, ko ‘eku talanoa ia ‘Eiki Sea, ko e 
poini koee ‘oku ou ‘oatu ‘oku pehe ni, ‘e mo’ui ‘a e ‘Ekonomika ‘o e fonua ko’eni ‘i he folau 
‘eve’eva kapau ‘e ‘iai ha kau folau ‘e omai ki Tonga ni, ka ko hono ‘uhinga koee ‘Eiki Sea…

‘Eiki Sea Komiti Kakato:  Fakamolemole pe ‘oku ‘ikai ke ‘uhinga ia keu hanga ‘o veuki ho’o 
me’a he ‘oku mahu’inga ‘aupito ho’o me’a mai ‘a’au, ka ko e ‘uhinga na’a ku fakamatala atu 
‘anenai, ‘oku loki pe ‘e 10 ‘a Sandy Boyz model, ‘oku ‘iai ‘a e toko 28 ia ‘oku fiema’u ia ke 
book mai ki ai, pea ‘oku fu’u si’isi’i ‘a e ki’i motu’i hotele ia, ko ia ai ‘okupau ke  flow atu ia ki 
ha feitu’u ‘oku toe ki’i lahilahi ange.

‘Etuate Lavulavu:  Sea, ‘ai foki na’a ko ha fonu pe ‘ena ia ‘i he kau fuhu,  ko e folau ‘eve’eva.

‘Eiki Sea Komiti Kakato:  Ko e kau papalangi ‘inivesi.

‘Etuate Lavulavu:  Ko e poini koee ‘oku ou loto ki ai keu hanga ‘o fakamamafa’i Sea, ‘oku 
fiema’u ‘a e  vahe vahe ko’eni, mo hono pule’i ‘a e pa’anga ko’eni ke fakatafe ki ha feitu’u tene 
lava ‘o tokonia ‘a e kakai masiva ‘o e fonua.  Ko e tu’u ai ‘a e fakakaukau Sea, he kapau 
he’ikaike tonu ‘a e  vahe vahe ko’eni, hangee pe ko ia kuo ‘osi me’a mai pe ‘e he Minisita ‘o e 
‘aho ko ia, kapau he’ikai ke too ‘a e fakamamafa ia pea te tau hanga ‘o fakapapau’i ‘Eiki Sea, ‘e 
nofo heni ‘a e fokotu’utu’u ngaue ko’eni mo hano tokoni’i ke malava….’ikai ko ‘eku ‘uhinga pe 
‘a’aku Sea ki heTakimamata, ka ‘oku tau lava Sea ke tau sio ki he fo’u ko’eni ‘o e me’a ko’eni 
ko e ngaue, hono fo’u ko’eni ‘o ha ngaahi kautaha ke nau lava ke ngaue ai ‘a e kakai ‘o e fonua 
mo ma’u mei ai ha me’a ke nau mo’ui ai tautefito ki he kau folau ‘eve’eva ‘Eiki Sea, ‘oku ‘iai ‘a 
e uesia lahi faufaua ‘i he fa’ahinga tu’unga fokotu’utu’u ko’eni ‘Eiki Sea, me’a pe ‘e taha, Sea, 
ko e nofo ko’eni ‘a e ….

‘Eiki Nopele Tu’ilakepa: Ki’i tokoni atu Fakafofonga….

‘Eiki Sea Komiti Kakato:  Fakafofonga ko e tokoni ‘eni mei he ‘Eiki Nopele, me’a mai ‘Eiki 
Nopele Vava’u.

‘Eiki Nopele Tu’ilakepa:   Ko e tokoni pe ki he fakafofonga ‘o e Kakai ‘o Vava’u fika 1, kole 
pe keu hufanga ‘Eiki Sea ‘i he fakatapu ho fale ‘eiki, ‘Eiki Sea.  

‘Oku mo’oni ’aupito ‘a e me’a ia ‘oku me’a kiai ‘a e fakafofonga, ‘oku holo ‘a e folau vaka meili 
ia, ko e folau vakapuna ‘eni ia ‘oku ‘asi ia ‘i he pepa kulokula ko’eni ‘oku tupu ‘aki ia ‘a e peseti 
‘e 5%, pea kapau ‘oku pehee pea tuku aa ‘a e vaka meili na’a kuo iiki ‘a e fanga ki’i vaka, 
mahalo na’a ‘oku loloa ‘a e kau folau ‘eve’eva ia, ka tau ‘ai aa ‘a e vakapuna ke tau poupou’i.

‘Eiki Sea Komiti Kakato:  ‘Oku vave ange foki.

‘Eiki Nopele Tu’ilakepa:  ‘Oku ke mea’i pe ‘i he peesi 5, pea ki lalo ‘aupito ‘i he tu’unga 
faka’ikonomika ‘o Tonga, 2009, mo’oni pe ‘a e Feitu’u na ‘oku holo ‘a e vaka meili ia, ka ko 
Tonga ni ia ‘oku tupu ‘aki ‘a e peseti ‘e 5%.  Mālō.

‘Etuate Lavulavu:  Fakamālō atu Sea ki he fakafofonga Nopele mei Vava’u.  Sea, ‘oku lave’i pe 
‘e he motu’a ni ia, ka ko e folau foki ia ki he ngaahi konifelenisi ‘a e ngaahi Siasi.  Sea mo 
Hou’eiki ko ‘Asitelelia ‘ata’ataa pe, konifelenisi ko’eni ‘a e Uesiliana ‘i he uike ni, toko 
tolungeau tupu, ‘Asitelelia ‘ata’ataa pe ia, ‘aia ko e kakai Tonga pe ia, na’e toki ‘osi atu ‘a e 
konifelenisi ‘a e ongo Siasi ‘o Tonga, ‘osi atu mo naua, mo e fu’u kakai tokolahi, toki ‘osi atu 
mo e konifelenisi ‘a e Siasi Penitekosi ‘i he uike kuo ‘osi, na’e tokolahi pe mo ia ‘o ofi ki he toko 
100, pea ko e konifelenisi ‘eni ‘a e Uesiliana, ‘aia ‘oku mālō pea mo e ngaahi Siasi ia Sea ‘e lava 
ke tokoni lahi ki he ‘etau tu’unga fakapa’anga, ‘aia na’a ku lave ki ai kimu’a.

Ko e poini koee ‘oku ou tokanga au ki ai ‘Eiki Sea, he ‘oku hanga ‘e he Pule’anga ‘o ‘omai ‘i 
heni ko e fakalaka ‘a e ngaahi kolo ke fakatatafe ke tokoni’i ‘e he Patiseti ko’eni ke tokanga ke 
tau kaka ai.

Sea ‘oku ‘iai ‘a e faka’amu lahi ‘a e ngaahi kolo pea ‘oku ou tui ‘Eiki Sea, mo e ‘otumotu 
koe’uhi ‘e kamata ‘a e fakalakalaka mei he ngaahi motu mo e ngaahi kolo, ko nautolu ‘e ‘uluaki 
kamata mei ai, ‘aia te tau pehee ‘oku ‘iai ‘a e ngaahi famili.  Ko e ngaahi famili ko ia ‘e kamata 
mei ai kapau ‘oku tau fie langa ha fonua tu’umalie mo fakalakalaka, ‘e kamata mei ‘api pea ko 
‘api ko ia ‘oku nofo ‘i he kolo pe ko e motu ‘oku ‘ikai ke nofo ia ‘i Nuku’alofa ni.  Pea ko ‘ene 
kamata ko ia ‘Eiki Sea ‘o ‘alu hake ai ke fakapapau’i ‘oku a’u ki ai’a e fa’ahinga vahe vahe 
Patiseti ko’eni.  ‘Oku ou lave’i pe ‘e au ‘Eiki Sea ‘oku ‘iai ‘a e ngaahi tokoni lahi ‘oku fai ‘a e 
fokotu’utu’u ‘a e Pule’anga ke fakahoko, ka ko e ‘uhinga ‘Eiki Sea’oku ou hoha’a ki ai, koe’uhi 
he kapau te tau talanoa ‘o tau pehee ‘e malava ‘e he tu’unga faka ‘ikonomika koee ‘o tautolu ‘i 
he taimi ni kene hanga ‘o tokoni’i ‘a e kakai koia’o e fonua, Sea ‘oku faingata’a’ia ‘aupito ‘a e 
kakai ia, pea mahalo ‘Eiki Sea koe ‘uhinga ko’eni ‘eku talanoa pehe ni, ‘oku ‘ikai keu fa’a lau ‘e 
au Sea ‘a e me’a ko e fakahoha’a ‘a e kakai ‘i he fiema’u seniti, ‘ikai kete lava ‘e kita ia ‘o lau ‘i 
he ‘aho pea ‘oku ou tui pe ‘oku ke mea’i pe ‘e he Feitu’una Sea mo e Memipa kotoape.  Kapau 
leva ‘oku hoha’a pehee, Sea ‘oku ou lave’i hifo ‘a e me’a ko e hae fale ‘i he fonua ni ‘i he taimi 
ni, ‘a e me’a ‘Eiki Sea ko e taa mali, ‘a e taa tangata ‘oku faufaua, ‘a e me’a ‘Eiki Sea ko e fai ‘a 
e ngaahi hia kovi, pea ‘oku lahi mo e kaiha’a, pea lahi mo e kaiha’a fakamalohi, pea lahi mo e 
ngaahi me’a tau ‘oku faka’aonga’i ‘aki ‘o fana ha taha ‘oku te ‘ita ki ai, hoko ia ‘i he taimi ni, 
pea ko e ngaahi hia ko ia mo e ngaahi fakatu’utamaki ko ia ‘oku ne hanga ‘e ia ‘o fakahā mai ai 
‘oku ‘iai ‘a e uesia, talamai ‘e he motu’a ko ‘ene ki’i ngoue kava na’e tu’u ‘i Hihifo ‘i Vava’u, 
pea na’e folau mai ki Tonga ni ‘i he ‘ene ki’i putu pea foki atu ia kuo vaeaua ‘a e ki’i kava ia 
hono kaiha’asi.

Sea, ‘aia kapau leva ‘oku tau lava ‘o sio ‘a e ‘uhinga ko ia, ‘oku mahino mai ai ‘oku ‘iai ‘a e 
fiema’u pa’anga ‘a e kakai ‘o e fonua.  Sea ko e ngaahi fokotu’utu’u fo’ou ko’eni ‘oku tau hanga 
atu kiai ki he ta’u fo’ou, ki he ta’u ni, liliu faka politikale ko’eni pe ko e fakalelei fakapolitikale, 
‘oku ou tui au ia ‘Eiki Sea mo Hou’eiki ‘a e mahu’inga hono alea’i ‘a e Patiseti ko’eni, ‘oku ‘ikai 
ke ‘iai ha me’a faka ‘ikonomika heni, ko e mafai pe ‘oku tuku atu ki he kakai ke nau fili mai ha 
nau kau taki, pea fakasi’isi’i ‘a e mafai ‘o ‘Ene ‘Afio kae tuku atu ki tu’a.  ‘Oku ‘ikai ke ‘iai ha 
fa’ahinga fokotu’utu’u, palani, langa faka’ikonomika ia ‘i he liliu ko’eni ‘oku tau hanga atu kiai, 
pea ‘i he ‘ene pehee Sea ko e Patiseti mahu’inga ‘eni, koe’uhi na’a ‘amanaki ‘a e kakai ‘o e 
fonua ia ko e liliu ko’eni mo e fili ko’eni te tau fakahoko ‘i Novema ‘o e ta’u ni ‘e ha’u’a e 
tokotaha ko ia ‘e Pakenua mo Minisita pe fakafofonga Fale Alea, ‘e ‘otometiki pe ‘a e lelei ‘a e 
tu’unga faka ‘ikonomika, ‘otometiki pe fonu ‘enau kulo, ‘oku ou fakahaa ‘i he ‘aho ni ‘oku ‘ikai 

mo’oni he’e makatu’unga ‘a e lelei ‘a e tu’unga faka’ikonomika mei he palani ngaue faka 
‘ikonomika, ‘oku mo’oni pe ia ‘e tokoni ‘a e tokotaha koee ‘e taki mo kinautolu te nau taki ‘i he 
fonua, ‘i he ngaahi me’a faka ‘ikonomika, ka ‘e foki pe ia Sea ki he ngaahi famili pea mo e 
ngaahi kolo mo e ngaahi tukuimotu, ‘e foki pe ia koe haa ‘enau founga ngaue, ko e haa ‘enau 
ngaue fakalakalaka, ko ia ia ‘e makatu’unga mei ai.  He’ikai ke makatu’unga ia mei he Taki.

Sea, ‘oku ou kole ‘Eiki Sea, ki he Pule’anga ke mou fakamolemole ke faiange mu’a ha sio ki ha 
tu’unga koee te tau lava ‘o nga’unu ai faka ‘ikonomika….

‘Eiki Nopele Tu’ilakepa:  ‘Oku ou lave’i pe ‘e au fakafofonga ‘oku mo’oni ‘a e Feitu’u na ia 
‘oku ‘ikai ko ha Minisita ke fai ha fehu’i, ka ‘oku ou lave’i pe ‘e au ‘a e me’a koee ‘oku ke me’a 
ki ai, ‘oku mahu’inga ‘aupito ke fanongo ‘a e kakai, koe’uhi ko e taha ‘a e ‘uhinga lelei ‘i he 
‘etau liliu ko’eni, ‘e toe tu’umalie ange ai ‘a e kakai ‘o e fonua, kau ia ‘i he ‘eku lave’i ‘i he ‘eku 
huu mai ki he Fale Alea ni pea mo e ‘u me’a koia na’e hoko ‘i he 2006 mo e ‘u fakataha na’e fai 
‘i Pangai, ka ‘oku ‘osi haa ia ‘i he mala’e faka politikale mo e kau teke fefeka ko’eni.  

Ko e me’a koee ‘oku ke me’a ki ai ko e me’a pe ‘oku ou ongo’i ‘e au ‘oku mo’oni ‘a e Feitu’u na 
ia, ko e haa leva’a e ‘aonga ‘etau liliu, koe’uhi he na’e kau ‘ena ia ‘i he ‘emau poupou’i mo e 
kakai ‘o e fonua te tau tu’umalie ai.  ‘Aia ko e fetongi pe tu’unga ia kae ‘ikaike ‘iai ha fa’ahinga 
fokotu’utu’u ‘a e Pule’anga hoko mai ki he fa’ahinga faingamalie ‘e lava kete ma’u ‘i he 
Pule’anga fo’ou?  Ko e ‘uhinga he ‘oku ou fanongo ki ho’o me’a ‘oku hangee ‘oku tau ki’i 
tukunoa’i ‘Eiki Sea, ka na’e kau ia ‘i he poini na’e teke ‘o a’u ki Pangai na’e kailangaki’i mei ai 
hono pukepuke ‘a e mafai, hono ta’ota’ofi ‘a e kakai, kapau leva’oku pehee, fakafofonga fika 1 
‘oku mo’oni ‘a e Feitu’u na pea ‘oku ou poupou atu ki ai, ‘ikai ke ‘ilo pe ko e haa hono ‘aonga 
‘etau liliu, neongo kuo tau hela.  Na’e pehee te tau tu’umalie, kapau ‘oku ke mo’oni ‘a e Feitu’u 
na ka ko e anga pe ia ‘eku ki’i vavalo ange ki he Feitu’u na ke toe ki’i loloto he ‘oku fanongo 
mai ‘a e kakai ki he poini mahu’inga ko’enam, mālō.

‘Etuate Lavulavu:  ‘Eiki Sea faka’apa’apa lahi ki he ‘Eiki Nopele mei Vava’u.  Sea, ‘oku ‘ikai 
ke ‘uhinga ‘eku fakamatala atu ‘a’aku ‘oku ta’e’aonga ‘a e liliu ko’eni, pea ‘oku ‘ikai keu tui ki 
ai ‘aia ‘oku ‘amanaki ke fai ‘i Novema.  Ko e poini ‘oku ou loto ke fakamamafa’i, kuopau ke 
‘alu ‘a e liliu ko’eni ‘i Novema pea ‘alu mo ha palani faka’ikonomika, ha fa’ahinga frame work 
tene fokotu’utu’u ke fakapapau’i ko e ngaue, ko e kakai masiva ‘e tokoni’i, ka ko e kakai ta’e 
ma’u ngaue ‘e ma’u ‘enau ngaue, fo’u ha ngaue, fokotu’utu’u ha fakakaukau.

Sea teu ‘oatu ‘a e fakatātā ko’eni, ko e polokalama ko’eni ‘a e Minisita ko’eni ‘o e Leipa ‘i he 
toki fo’i ‘akau, ko ‘eku fakatātā…

‘Eiki Minisita Pa’anga:  Ki’i fakatonutonu atu ‘Eiki Sea.

‘Eiki Sea Komiti Kakato:  Ko e ki’i fakatonutonu mei he ‘Eiki Minisita Pa’anga.

‘Eiki Minisita Pa’anga:  Sea, ko e me’a ko’eni ‘oku tokanga ki ai’a e fakafofonga ia, ko e 
‘esitimeti ‘eni ia ‘a e Pule’anga lolotonga, pea ‘oku ‘iai pe ‘ene fekau’aki pea mo e kaha’u.  Ko e 
ngaue’i koee ‘o e kaha’u ‘aia ko’eni ‘oku tokanga ki ai ’a e fakafofonga, ko e pule’anga ia koee 
hoko mai te nau toki hanga ‘e nautolu ‘o ngaue’i ‘a e me’a ko ia, he’ikai ke lava ia ‘e he 
Pule’anga ko’eni kene ngaue’i ‘a e Pule’anga koee ‘e toki hoko mai, kuopau ke hanga ‘ehe 

Pule’aga ia ko ia ‘o toki ngaue’i ho nau taimi ‘o nautolu, ‘oku feinga ‘a e fakafofonga ia ke 
tohoaki’i ‘a ‘ene fakamatala ki he me’a ‘oku hangee kiate au ia ‘oku ne hanga ‘e ia ia ‘o ‘uluaki 
ha’oha’o mu’a mai ke ‘oua ‘e tokanga ‘a e kakai ia he’ikai ke ‘iai ha fakalakalaka faka 
‘ikonomika ‘i he taimi koee ‘e fai ai ‘a e liliu, tukuange mu’a ‘ae faingamalie ia ko ia ki he 
kaha’u, kia kinautolu koee te nau fai ‘a e ngaue ko ia.

Ko e me’a ia koee ‘oku ou fakatonutonu atu ki ai.

‘Eiki Sea Komiti Kakato:  Mālō ‘Eiki Minisita.

‘Etuae Lavulavu:  Faka’apa’apa lahi ki he ‘Eiki Minisita Pa’anga, ko e anga ia ‘ene fakakaukau 
kae fakamolemole’i ange au mo ‘eku fakakaukau.  Ko e ‘uhinga koee ‘oku ou tokanga ki ai ‘Eiki 
Sea, ko e fetongi tangata pe, fetongi tu’unga pe, fetongi ‘o e ‘u mafai pe ‘oku tau fai ‘e tautolu, 
ko e ngaue ko’eni ki he kakai ia ‘oku hokohoko seini ia, ‘oku fetongi ‘a e Minisita, fetongi ‘a e 
fakafofonga, fetongi ‘a e Sea, pe ko hai fua, ko e poini ‘oku ou tokanga au ki ai, kuopau ko e 
fatongia ia ‘o tautolu, he’ikai keu tui au ia ke tuku ia ki Novema, mei heni hono lele’i atu…

Sea, ko e me’a ‘oku ou tokanga au ki ai pea fakamolemole’i atu ‘i he ‘eku ‘uhinga, ko e 
polokalama ko’eni koee ‘a e Minisita Leipa, tama ko’eni mei Longomapu, ‘a e Minisita ko ia, 
‘Akolo.  Ko e pa’anga ‘e 10 miliona kuo ‘osi fakamo’oni’i ‘oku ma’u mei he kakai toli fo’i ‘akau 
mei he ‘ene kamata ‘o a’u mai ki he ‘aho ni, neu lau ‘i he Lipooti ko ia Sea ‘a e tokotaha na’a ne 
ha’u ‘o fakatotolo’i kene fai ha lipooti, ofi ki he 10 miliona…

‘Eiki Minisita Pa’anga:  Sea kole atu kihe fakafofonga, fika ia mei fee ‘ia?  ‘oua ‘e ‘omai ‘a e 
fakamahamahalo fakafofonga ka tau ‘ai pe totonu.

‘Eiki Sea Komiti Kakato:  Mālō.  ‘E fakafofonga, ko e kole mai ‘a e ‘Eiki Minisita Pa’anga ke 
‘oua mu’a ‘e ‘omai ‘a e fakamahamahalo.

‘Etuate Lavulavu:  Sai pe teu ‘omai Lipooti.  Sea ko e tokotaha na’e ‘i Tonga ni pe, na’e foki 
atu ‘i he uike ‘eni ‘e 2 mei heni, ko e tokotaha ko’eni na’e hire mai ‘e he Pule’anga kene ha’u ‘o 
fai ha Lipooti felave’i pea mo e me’a ko’eni.  Ko e ‘uhinga ‘eku talanoa….mahalo ‘oku te’eki ai 
ke huu atu ki he Kapineti mo e ‘u me’a ko ia, kana’e ‘iai ‘a e ‘uhinga na’e fie talanoa ai ‘a e 
tokotaha ko’eni kiate au he ‘oku ou kau ‘i hono poupou’i ‘a e me’a ko’eni, mei hono kamata ‘o 
a’u mai ki he ‘aho ni, ‘eku tui, ko e me’a ‘eni ‘oku ma’u ai ‘a e ki’i seniti ‘a e pa’anga ‘a e kakai 
‘o e fonua, kae tautefito ki Vava’u Sea.

Sea, ‘oku ‘iai ‘a e kakai kuo nau foki mai mei he toli fo’i’akau, mahina ‘e 7, ‘osi langa atu ho 
nau ki’i palepale,  hoko atu honau ki’i fale, ku ou sio ki ai kuo too ‘ene ki’i ngoue, lele holo ‘a e 
motu’a ‘i he ‘ene ki’i tractor, ‘alu ki ‘uta, kumi ‘ene ki’i misini vaka fakapipiki, ‘oku ‘aonga pea 
‘oku ou tui ‘i he taimi faingata’a pehe ni ke ki’i fulihi ‘a e founga ngaue koee ‘oku tau fai ke tau 
fakapapau’i ko e ngaahi kolo mo e ngaahi ‘otumotu ko ia pe tene kamata mei ai ‘etau langa 
faka’ikonomika, ka ‘oku ‘ikai ko e fakalukufua, mo’oni pe ‘a e fakalukufua ia, ko e ngaue 
lavame’a koee ‘e fai ia ‘e fai ia mei he ngaahi kolo mo e motu Sea, ko ‘ene lava koee ‘a e ngaahi 
kolo, mo e ngaahi motu ‘o makona, lava ‘o fakaako’i mo e fanau, lava mo e seniti ‘o fua mo e 
ngaahi fatongia kehekehe, ako’i ‘a e fanau, ‘alu leva ‘a e ‘ikonomika ‘i ‘olunga, he ‘oku tau sio 

ki he too lalo hifo ‘a e me’a ko’eni ko e ngoue, ‘a e uta koia ki tu’apule’anga, ‘asi heni kuo 
kamata ke hoko.

‘I he lipooti koee ‘a e Pangike ‘a Mamani ‘i he 2000, na’a nau pehee ‘e ‘osi ‘a e ta’u ‘e 5 mei 
heni ‘e faka’ofa ‘a Tonga ni, he’ikai ke toe lii mai ha pa’anga ia mei muli ‘i he ‘osi atu ‘a e kakai 
matu’out’a, te nau oo ki muli pea nau kei ‘ofa mai ‘o nau hanga leva ‘o ‘omai ‘enau fakakaukau 
sio ki he kaha’u pea nau pehee ko e ta’u ‘e nima mei heni mahalo he’ikai ke toe ‘iai ha pa’anga 
ia ‘e ha’u ki Tonga ni, koe’uhi ‘e mate atu ‘a e kakai na’a nau oo pe mei Tonga ni, kei ma’u ‘a e 
‘ofa ‘a Tonga ni.

Sea mo Hou’eiki ko e haa ‘a e me’a ‘oku tau sio ki ai ‘i he ‘aho ni, ‘oku kei lava pe ‘o lii mai ‘a e 
silini ia mei muli ki heni, ‘oku ‘ikai ke mato’o ‘a e manatu ‘ofa ia ‘i he fa’ahinga natula ‘o e 
kakai ‘o tautolu, ko e manatu ‘ofa ‘oku kei lii mai pe ‘a e seniti, hala ‘a e lau ia ‘a e Pangike ‘a 
Mamani, hala ia mo hotau anga fakafonua, mo hotau ‘ulungaanga tauhi vaa, ‘aia ‘oku ou ‘uhinga 
Sea ‘e kei foki pe ia ki he ngaahi kolo mo e ‘otumotu, ko fee me’a ‘oku fanau’i ai mo lalanga ai 
‘a e ngaahi fe’unu mahu’inga ko ia ko e manatu ‘ofa, fai pe ia mei he ki’i kolo, mei he ki’i motu, 
mei he ki’i ‘api ‘oku faka’ofa mo masiva.

Ko e Patiseti ko’eni ‘oku fu’u too ‘olunga ‘ene ha’u ‘i he ‘eku fakakaukau ‘a’aku, mou 
fakamolemole atu ‘oku ha’u ia ‘i he ngaahi me’a ‘oku fu’u ma’olunga ia mei he a’usia ‘a e kakai 
tokolahi peseti ‘e 70% ‘a e si’i kakai ‘o e fonua, ‘a e kakai ‘oku faka’ofa ‘ene tangutu ‘i maketi 
ko e feinga’i ‘ene ki’i fo’i lesi pe ko e ki’i fo’i onioni pe ko e ki’i fo’i temata, mo ‘ene ki’i lai 
letisi pe ko ‘ene ki’i mata’i ika ke ne hanga ‘o fakatau atu kae foki mo ha seniti ke fua ‘a e 
fatongia ‘i ‘api, pea ko e me’a fakamamahi ko ‘ete tangutu ai ko ‘ete ki’i fokotu’unga siaine, 
‘aho kakato pea fakatau pe ha ki’i fokotu’unga pe ‘e taha ko e pa’anga ‘e 2 ‘i he fu’u ‘aho kakato 
mei he pongipongi ki he efiafi.  Ko e fa’ahinga me’a ia Sea ‘oku ou tokanga au ki ai, pe ko ‘ene 
ki’i feke ‘oku ha’u mo ia, pe ko ‘ene ki’i fo’i kaloa’a pe ko ‘ene limu pe ko e ha ape me’a ‘oku 
mnalava ‘e he tokotaha ko’eni ‘oku mahu’inga ke fakatokanga’i.  

Sea ko e vahevahe ko’eni ‘oku haa ia ‘i he ‘eku malanga na’a ku fakahoko atu ‘anenai ‘oku 
pehee ‘i he fakamatala ko’eni ‘o e sio lōloa ki he Patiseti ‘o e 2004, na’e fokotu’u ‘i he 2004, ‘e 
makatu’unga eni mei ha vahe vahe ‘e lava ‘o potupotu tatau mo taau mo fe’unga ke ngaue’aki.  
Sea, ko e haa koaa hono ‘aonga Sea ke tau hanga ‘o fokotu’u kae kei faingata’a’ia pe kakai.  
‘Oku ou ongo’i ‘oku ‘iai ‘a e fai fatongia, he kuopau ke tatau, ko e fokotu’utu’u ko’eni ‘oku tau 
fai ko’eni ki Novema ko’eni, ‘oku pau ke ‘iai ‘a e faingamalie ke fakapapau’i ‘oku tatau, ‘i he 
founga fokotu’utu’u, mo’oni ‘eni ia ‘oku ou tui au ia ‘Eiki Sea ki he ako ngaue ko’eni ‘oku ou tui 
au ia ki ai, ‘oku ou tui au ia ‘oku ne lava ‘e ia, ko e fo’u ngaue mo e ngaahi kautaha fo’ou, 
feinga’i ‘a e koloa fakaloto fonua ke tupulekina pea tokoni’i, ‘oku mata vaivai lahi ia pea ‘oku ou 
tui ‘i he fonua ko’eni ‘oku ‘ikai ha patiseti ia ki ai.

‘Oku ‘iai ‘a e motu’a Tonga ‘oku ou ‘ilo ‘oku ‘iai ‘ene vai, ‘oku tufaki holo ‘o fakatau, Sea ‘oku 
ou ‘alu ma’upe au ‘o fakatau ‘i he ‘ene vai, ko ‘eku ‘alu atu pe ha falekoloa ‘oku pehee mai ‘a e 
me’a ‘omai ‘a e vai koee, ku ou pehee atu, ‘ikai, ‘omai ‘a e vai ‘a e motu’a Tonga, ko e haa ‘a e 
‘uhinga ki ai, he ko e me’a ia ‘e mo’ui ai ‘a e ‘ikonomika ‘o e fonua ko’eni, ko e vai na’e ngaahi 
pe ‘i Tonga ni, tukuange ‘a e vai ia na’e ’omai mei Fisi ke toki fakatau atu ia ‘e ha kakai ‘e ni’ihi, 
kau sio ‘i he ngaahi function ‘a e Pule’anga, vai Fisi katoa ‘oku fakatau ia ai, ‘ikai ke nau lava ke 
‘omai ‘a e vai ‘a e motu’a Tonga ke mo’ui fēfee ee, Sea, ‘oku ‘iai ‘a e fakakaukau ‘oku si’isi’i ke 

tau feinga…hangee ko’eni ‘oku ‘asi ‘i he patiseti, fanga monumanu, pa’anga lahi ‘oku ‘omai ‘a e 
food security ke tau fakapapau’i ‘oku tau malava ‘o mo’ui pe ‘ia tautolu pe ‘i Tonga ni, ke too ‘a 
e ngoue fe’unga ke ‘uluaki ke fonua ‘a e kulo ‘i ‘api, ua ke ‘iai pe ‘a e kakano’i manu, hufanga ‘i 
he fakatapu, ‘oku lava pe ‘e he ngaahi monumanu, ka ‘ikai ke ha’u ha vaka mei Nu’usila ‘oku 
tau mo’ui pe ‘ia tekitautolu.  Ko e ‘omai ‘a e ki’i ‘ā puaka ‘e 14 ke ‘ave ki Vava’u, pe ko e ki’i ‘ā 
moa ‘e 16 ‘oku ‘asi ‘i hee, ko e haa ‘a e me’a ‘e lava ai, ‘oku toko 16 ‘a Vava’u?  ‘oku toko 14 
ke ‘ave pe ia ki he tama koee ‘oku tokoni ki ai ‘a e Potungaue Ngoue ke tokanga pe ia ki he tama 
‘oku ‘a nautolu ke ‘ave pe ki honau feitu’u ‘e taha kae hala atu ‘a e feitu’u ia ‘e taha.

‘Eiki Minisita Ngoue:  Fakatonutonu atu ‘Eiki Sea.

‘Eiki Sea Komiti Kakato:  Ko e fakatonutonu ee fakafofonga.

‘Eiki Minisita Ngoue:  Ko e fakatonutonu ko e haa ko’eni ‘a e monumanu ‘oku me’a ‘aki ‘e he 
fakafofonga, ko e fa’ahinga project ko ia ‘oku ui ko e pilate project, ko e project pe ia ke ‘ai kae 
sio ‘a e kakai mo kinautolu ‘oku fakapa’anga ‘o hangee ko e pangike pe ‘oku tuha ke hoko atu ‘a 
e me’a ko ia, pea ko e me’a ko ia he’ikai ke lava ‘e he Pule’anga ia ‘o fakamalohi’i ‘a e kakai ke 
nau fanga puaka ‘ata ‘ataa, pea ko e me’a ia ‘oku ‘iai ‘a e tau’ataina ‘a hotau fonua ni Sea, ko e 
pilate project.

‘Etuate Lavulavu:  Sea faka’apa’apa lahi Sea ki he Tama, mo’oni pe ‘ene ‘uhinga.  Sea ‘oku ‘i 
heni ‘a e lipooti mei he 2000 ‘o a’u ki he 2010 Sea, ko e pa’anga kuo ‘osi ‘ove ‘i he lau miliona 
ko e faama ‘ahi’ahi ai pe pe ko e ‘ahi’ahi aipe ‘a e Potungaue, ko e tesi tesi, mahalo ko hono 
fakalea ia’e taha, ko e faama tesitesi ‘a Vaini, faama tesitesi ‘i Vava’u.  Sea mo e lau miliona, 
taimi ni ‘oku ‘alu atu ‘a e tokoni ko’eni ‘a e STABEX ki Vava’u, ‘alu ‘i he Vanila mo e Kava, ka 
ko e kava koee hono body koee ‘o e kava, ‘alu atu ia ki ai, ha’u mo ‘enau fu’u me’alele fo’ou, ko 
e fu’u me’alele fo’ou ko ia Sea ‘oku lau kilu, na’e ‘ikai ke ‘a e kakai ia ke ‘omai ‘a e pa’anga ‘a e 
STABEX ke ‘alu koe ‘i he fu’u me’alele fo’ou, ‘omai ke ‘ave ki he ngaahi kolo ‘a ‘eni ‘oku ou 
talanoa ki ai ke feinga’i ‘a e ngoue, ko e poini ia, ko ho’o mou ‘ai ko’eni ‘o body ko’eni ‘a e 
kava ‘oku ‘iai ha taha ‘oku ne fakatau, na’e pa’anga ‘e 1 pea kuo holo hifo ‘eni ‘o seniti ‘e 50, 
pea ‘oku ou toe ‘eke atu ‘aneafi, talamai ‘oku seniti ‘e 20, ko e haa, pehee mai ‘a e kakai ‘o 
Vava’u ke ‘omai ‘e koe ‘a e seniti ke ‘ave ki he  kaungoue ke nau too hangatonu he ‘oku mo’ui 
fuoloa ai ‘a e kava ia, ko ho’o ‘omai koee mei he me’a koee ‘oku ‘osi malumalu toe ‘omai ia ‘o 
too ‘i he la’aa ‘emeni aipe ia, ta’e’aonga ‘a e ngaue.

‘Eiki Sea Komiti Kakato:  Ko e ‘uhinga ia ‘a e body ee.

‘Etuate Lavulavu:  Ko ia.  Pea ko e ‘omai ko’eni ‘a e vanilla Tahiti, lau miliona, ‘ikai ha fu’u 
vanilla Tahiti ia’i Vava’u, ko e poini ‘oku ‘oatu ko e ‘omai ‘a e tokoni ia ka ko e founga hono 
fakahoko ‘oku palopalema ia, ‘ikai ke fai ia ki he loto ‘o e kakai mo e kaungoue koee ‘oku nau 
fai ‘a e ngoue, ‘oku fai ia ki he loto ‘o e Potungaue mo hai ‘oku CEO mo Talekita, ko e poini ia 
‘oku ou pehee atu koee ke ta’ofi, he na’e totonu ko e pa’anga ko’eni mei he STABEX ke ‘omai, 
haa ‘o e loto ‘o e kau ngoue ke ‘oatu ke nau too hangatonu pe ‘e nautolu ‘a e kava, pea nau pehee 
‘e nautolu ia ‘oku mo’ui hangatonu pe mei he fu’u ‘akau ko ia, ‘aaaalu ai pe ia ‘ikai ke toe mate 
ia, fetokaki ‘a e ‘ea mo’ui, ka ko hono ‘omai koee ‘oku palopalema ia, pea’osi ange pe ia, ko hai 
‘oku monu’ia ko e Potungaue pe ia, lele holo he’ene fu’u me’alele, pa’anga ofi ki he 1 kilu, ‘aia 
na’e meimei monu’ia he ‘oku mau kei hala ‘i he tractor ‘a Vava’u, ‘ikai ha tractor ‘a e kau 

ngoue, hala, tu’u atu ‘a e ngaahi fu’u me’a ngaue, haa ‘a e ‘aonga ‘a e feinga ke fakalakalaka ‘a e 
ngoue ‘oku ‘ikai ha me’a ngaue ki he kau ngoue, pea ko e kongokonga ‘oku ‘ikai ke ma’u pea ko 
e poini Sea mo ‘eku faka’apa’apa lahi ki he Pule’anga ‘oku ‘ikai keu hanga’o fakaanga’i 
kimoutolu, ko ‘eku tokanga ko e le’o ‘eni ‘o e kakai, tokotaha ‘eni oku ne fakafofonga’i ‘oku ne 
‘oatu ‘oku ‘ikai ke …me’a ‘eni ‘oku nau loto ki ai.

‘Eiki Minisita Ngoue:  Ki’i fakatonutonu atu ‘Eiki Sea.  Ko e fakafofonga ko’eni na’e tanaki 
pa’anga ke fai ‘a e show ngoue ‘i Vava’u ‘i he ta’u kuo ‘osi, ko e haa ‘a e me’a na’e hoko ‘i he 
show ngoue ko ia Sea?

‘Etuate Lavulavu:  Sea faka’apa’apa lahi ki he Minisita, lava lelei pe ia, lava ‘i he ta’u ki he 
ta’u, memipa ‘o e Kosilio ‘oku fai pe ia ‘i he ta’u ni, na’e me’a mai ki ai’a e kau Minisita, ko e 
ta’u ni ‘e toe fai pe, faka’ai’ai, meimei taki teau atu ‘a e taha ‘o e kau memipa ‘o e Kosilio ‘i he 
taimi ni, fo’i teau ‘e taha ‘e’a’ahi ia ki heni.  Na’a ku feinga au ki he teau ‘e 2, hoko pe ia, kakai 
koee ‘oku ‘ikai ke nau fie kau, sai pe mo ia.  

Ko e poini Sea, ko e kakai ‘oku totonu ke tau hanga ‘o fakatokanga’i ‘enau fiema’u mo e ngaahi 
me’a koee ‘oku nau fiema’u ke fai ke fai ia, he kapau te tau talanoa ki he me’a ko’eni ‘oku 
fakahoko ko’eni ‘e he ‘Eiki Minisita ko’eni ‘a e Leipa ki hono fetuku ‘a e kakai ko’eni ke nau oo 
‘o ngaue ‘i Nu’usila mo ‘Asitelelia, ‘oku ou tui ko e pa’anga lahi ‘e ma’u mei ai, kapau ‘oku ‘alu 
atu ‘a e tokotaha ko’eni ‘oku ‘ikai ha fa’ahinga skills, fēfēe , ko ‘ene ‘alu atu ‘o fo’i toli pe, pea 
fēfee kapau ‘oku ‘alu atu mo ha fa’ahinga skills ‘oku toe saiange, tu’unga fakaako ‘oku toe sai 
ange, ‘alu atu mo ha toe fa’ahinga ngaue ‘oku toe fu’u fiema’u ange pe ko e faka’uli misini 
mamafa,  pe ko e faka’uli forcliff pe ko ha fa’ahinga training ‘i he tafa’aki ‘o e langa, pe ko  e 
‘uhila pe ko e palama, pe ko ha fa’ahinga tu’unga Sea ‘e lava ‘o tokoni’i ‘a e fonua.

‘Oku ou tui Sea ko e faingamalie pe ‘eni ia teu ma’u keu ‘oatu ai ‘eku fakakaukau, pea ‘oku ‘ikai 
ke ‘aonga ia keu hanga ‘o taa’i ha tafa’aki, ka ko ‘eku poini Sea, ko fee ‘i he Patiseti ko’eni, ‘oku 
ou vakai hifo ki he ngaahi me’a lahi Sea ‘oku fokotu’utu’u, ko fee ‘a e ngaahi me’a heni ‘oku ne 
hulu’i mai ai ‘oku ‘inasi ‘a e kolo kotoape ‘i he Patiseti ko’eni.

‘Eiki Sea Komiti Kakato:  Fakafofonga ki’i fakamā’opo’opo mai pe ho’o taimi.

‘Eiki Minisita Pa’anga:  Sea ki’i fakatonutonu atu pe ki he fakafofonga.  Ko e ‘uhinga he kuo 
fuoloa ‘ene fehu’ia pe ko fee ‘i he Patiseti ko’eni, ko e ‘uhinga foki ko e fakatefito koee ‘o 
‘etaungaue ki he kakai koee ‘o e fonua.  

Sea ko e ‘uluaki pe ‘oku ne pehee ko e peseti ‘e 70 ‘o e kakai, ko e kakai masiva ‘o e fonua ‘oku 
nau ma’u mo’ui pe mei he toutai mo e ngaue mei ‘uta mo e …’oku ‘iai pe kakai ia ‘i he peseti ‘e 
30 koee ‘oku nau toe ki’i ngaue pe ki ‘uta toe ki’i toutai pe ‘o toe ma’upe mo ‘enau mo’ui mei 
ai,ka ko e me’a koee ‘oku ou fie fakamahino’i kapau te tau pehee ko e kaungaue fakapule’anga 
‘oku toko 4000, pea tanaki ki ai’a e kau Polisi mo e Sotia 5000, ko e ‘avalisi koee ‘o e famili 
koee ‘oku ‘iai ‘a e tokotaha ai ‘oku ngaue fakapule’anga tau pehee ko e toko 5 ko e 2 mano 5 afe 
ia, pea ‘oku toe ‘iai leva mo e ngaahi ngaue’anga ‘i tu’a ‘i he ngaahi pisinisi ‘a e Pule’anga mo e 
ngaahi ngaue pule’anga taautaha, ki’i tokolahi ange ‘a e kaungaue koia ‘iai, pea tau toe tanaki 
mai mo nautolu, ‘aia ‘i he ‘ene pehee leva tau pehee ko e vaeua ‘o e kakai ‘o e fonua ni, neongo 

‘oku ‘ikai ke nau ma’u hangatonu ka ‘oku nau fakafalala ki he fa’ahinga ‘oku nau ma’u ngaue 
vahenga.  

Pea ‘i he taimi tatau pe ko e fika koee peseti ‘e 70, mahalo pe ‘e ki’i holo hifo leva ia ki lalo ki 
he 50 pe ko e 40, kae manatu’i ‘i he taimi tatau ko e kakai koee ‘oku nau fai ‘a e ‘u ngaue koee 
‘oku ‘ikai ke ta’ofi kinautolu ia mei he ‘enau toe ngoue mo e toe oo ‘o toe fai ‘a e ki’i toutai ki’i 
ala ala holo ‘i he ngaahi tafa’aki kehe kehe, ko e ‘uhinga ke tokoni ki hono toe fakalahilahi ‘o e 
ki’i pa’anga koee ‘oku huu mai ki he tauhi ‘o e famili.  Pea ‘ikai ke ngata ai pea hangee ko eek o 
e kaungaue ko’eni ‘oku ‘ave ke oo ki muli ‘i he ngaahi ngaue koee ‘i muli ki he toli, kapau te tau 
pehe ko e kaungaue koee ‘oku ‘alu ki muli ‘oku a’u ‘o tahaafe ‘i he ta’u, pea ‘avalisi koee te nau 
ha’u mo ia mei muli ko e tahamano pe ki he toko taha, Sea, ko e miliona pe ia ‘e taha, ‘ikai ke 
a’u ia ki he 10 miliona koee na’e ‘uhinga ki ai ‘a e fakafofonga.

‘Oku ‘ikai ko’eku ‘uhinga ‘a’aku ‘oku kovi ‘ene tukuaki’i koee ke fai ‘a e fakamamafa ki he 
kakai, ko e taumu’a ia ‘o e ‘esitimeti ko’eni ko e fakamamafa  ko e ola kotoape ko e kakai ‘oku 
fakataumu’a koia ki ai.  Na’e me’a foki ‘a e fakafofonga ‘o pehee ‘oku ‘asi mai ‘a e taumu’a 
koee ‘i he pepa kulokula. 

Sea, ko e kamata ‘i he peesi 50 kupu 6, ko e ngaahi taumu’a ia koee ‘o e patiseti ‘a ‘eni koee na’e 
fakaikiiki ‘o to’oto’o lalahi koee ‘e he kaungaue koee mei falepa’anga ‘i he taimi koee na’a nau 
ha’u ai koee ‘o fakahoko atu koee ‘a ‘enau fakama’ala’ala koee ‘o e Patiseti, ‘oku ‘i loto pe, 
kapau ‘oku ‘i loto pe ‘a e me’a ia ko ia kae ‘ikai ke mea’i ia ‘e he Hou’eiki.  Sea, ‘oku ou toe ki’i 
tāla’a, taa ‘oku lahi ‘a e taimi ia ‘oku ‘i loto pe ‘a e ‘u me’a ia ‘i hee ka ‘oku ‘ikai ke mea’i ia ‘e 
he Hou’eiki ka’oku tonu mahalo ke nau mea’i ‘a e ngaahi me’a koia, ko e ki’i tokoni atu pe ia 
koee mo e fakatonutonu atu koee ki he fakafofonga Sea.

‘Eiki Sea Komiti Kakato:  Mālō ‘aupito ‘Eiki Minisita Pa’anga, fakafofonga ki’i 
fakamā’opo’opo mai pe ho’o taimi.

‘Etuate Lavulavu:  ‘Eiki Sea faka’apa’apa pe au ki he Minisita Pa’anga, pea ko e me’a koee 
‘oku ou ‘uhinga ki ai, ‘oku me’a mai ia ‘oku ‘i loto pe ‘i he Patiseti, pea ‘oku ‘i loto katoa pe ia 
mei he 2000 Seaki he 2010, ‘oku ‘i loto pe ia, na’e ‘ikai keu pehee atu au ia ‘oku’ikai ke ‘i loto, 
ko e poini ‘oku ‘oatu ‘e au ia ko hono fakahoko, ko ‘ene a’u koee ki he ki’i famili mo e ki’i kolo 
mo e motu, ko e ‘uhinga ia koee ‘oku ou …’oku ou lave’i pe ‘e au ia ‘a e me’a ‘oku ne me’a mai 
‘aki, ‘oku ‘i loto pe ia ‘i heni, ka ko ‘eku fehu’i, ‘e a’u fēfee, ‘e fakahoko ‘a fee ko hai tene fai ia, 
Sea, pe ‘oku hulu’i fēfee mai heni kihe motu kotoape mo e kolo kotoape, mahino ‘oku ‘iai ‘a e 
ngaahi tokoni ia ki he ‘uhila mo e solar, ‘oku lave’i pe ‘e he motu’a ni, ka ‘oku ‘ikai ko e me’a ia 
koee ‘oku ne hanga’o fanau’i kene teuteu’i ‘e ha ki’i tamasi’i mo ha ki’i ta’ahine ke hoko ko e 
taki ‘o e fonua mo hoko atu’a e taki ki he famili, koe’uhi ko ha’ane masiva fakapa’anga ‘a e 
famili ko ia ‘i he tu’unga fakapa’anga ko iake uesia ai.

‘Eiki Minisita Tanaki Pa’anga Hu Mai:  Ki’i tokoni atupe ki he fakafofonga Sea.  ‘Oku 
mo’oni ’aupito ho’o fehu’i kae ‘oku ke mea’i katoa ‘a e ‘u me’a ko’eni ‘oku fokotu’u atu ‘i he 
Patiseti ‘o kau ai ‘a e mo’ui, kau mo e ako, ko e pa’anga lalahi taha ia ‘oku vahe’i ‘e he Patiseti 
ke ‘alu ki he ‘otumotu katoa ki he ako, ‘alu ki he kakai ‘a e pa’anga ‘o e mo’ui, pea kau atu ai 
pea mo e mokohunu, ko e ngaahi me’a ia ‘oku ‘inasi ai ‘a e kakai, kae ‘ikai foki ke tau lava ‘Eiki 
Sea ‘o fakapa’anga ke vahe katoa ‘a e taha kotoa, ka ko e Patieti ko’eni ‘oku hanga pe kihe 

ngaue koee ‘oku ala fai ‘e he Pule’anga ‘o fakatatau ki he pa’anga koee ‘oku tanaki ‘o tokoni ki 
hotau kakai, mahalo ko e poini koia ‘oku fiema’u ke mea’i ‘ehe fale ‘Eiki Sea, ‘oku ‘ikai 
faingofua ‘a e tanaki pa’anga ke vahe vahe atu.  Mālō.

‘Etuate Lavulavu:  Faka’apa’apa ki he ‘Eiki Minisita, pea ‘oku mo’oni pe ‘oku ‘ikai ke 
faingofua…

‘Eiki Sea Komiti Kakato:  Fakafofonga kataki ‘o fakamā’opo’opo mai pe ka ke me’a hifo aa ki 
lalo kae tukuange ha faingamalie ki ha taha.

‘Etuate Lavulavu:  Ko ia Sea, ‘oku ‘ikai ke faingofua ‘a e tanaki ko e poini koee ‘oku ou ‘oatu 
‘Eiki Sea, koe’uhi he ko e Patiseti koee he ta’u kuo ‘osi ‘i he 2008, na’e vahe’i ai ‘a e 15 miliona 
ke ‘ave ki he NETC, pea ko e fakamatala ko’eni na’e tu’u koee ‘iai, ‘e fakahoko ‘aki ia ‘a e 
fa’ahinga loto mo e fa’ahinga fokotu’utu’u ngaue mo e fa’ahinga fakakaukau ‘a e kakai takitaha 
‘o e ngaahi feitu’u ko’eni.

‘Eiki Minisita Pa’anga:  ‘Eiki Sea ki’i kole atupe ki he fakafofonga ko e fakatonutonu.  ‘Oku 
te’eki ai ke ‘iai ha 15 miliona ia ‘e ‘ave ki he NETC.  ‘Oku mo’oni pe ia na’e ‘iai ‘a e pa’anga 
na’e ‘ave ki ai, ko e lahi taha pe na’e ‘iai ‘a e 1 miliona ki mu’a ko e Ta’u Fakapa’anga ko’eni 
lolotonga ko e 7 kilu 5 mano pe ‘oku vahe’i pe koee kihe NETC, mālō Sea.

‘Etuate Lavulavu:  Sea, faka’apa’apa pe au ki he Minisita, ka ‘oku ou hanga Sea ke ‘oatu pe 
‘eku lau hangatonu pe mei he Patiseti koee ‘a e fakamatala pa’anga koee na’a nau ‘omai ‘i he 
ta’u koee na’e ‘omai hangatonu mei he Fakamatala Patiseti ko’eni ‘Eiki Sea, ko e miniti si’i mei 
heni ‘oku ou hanga ‘o lau’i atu.  Na’e haa ai ‘e to’o ‘a e 15 miliona ke tokoni ki he ngaahi kolo 
mo e ‘otumotu, pea te nau lava leva ‘o fai tu’utu’uni hangatonu ki hono langa faka’ikonomika ‘a 
e ngaahi….ko e ta’u ni ia ‘oku ou sio hifo au ia ko e 5 kilu pe ‘eni nai pe ko e haafe miliona ‘oku 
vahe’i ki ai, ‘aia ‘oku ha’u pe ngaue ia ‘i he 2008/2009, ta’u ni mutukuu, ‘aia ko e fo’i mutukuu 
ko ia ‘Eiki Sea, ‘oku ne hanga leva ‘o hulu’i mai kiate au ‘a e poini ko’eni ‘oku ou nofo mo 
fakamalanga atu ai he ko e fo’i fakakaukau ia ko’eni na’e fai ‘i he 2008, mo e ngaahi fokotu’tu’u 
ngaue koee ‘i he 2008 ‘e tokoni’i ‘a e ngaahi ‘otumotu mo e ngaahi kolo takitaha, pea ‘oatu ha 
fo’i pa’anga kene hanga ‘o ngaue’i ‘o teka’i ai kene hanga ‘o fakamo’ui ‘a e fo’u ngaue pea mo e 
ngaue taautaha mo e ngaahi ngaue’anga pea mo e ngaahi ngoue mo e toutai pea pehee ki he 
ngaahi Sekitoa Takimamata pea mo e ngaahi Sekitoa fakatupu pa’anga tene hanga ‘ehe me’a 
koia ‘o tokoni’i pea ‘e lahi leva’etau ngoue ‘e uta mo e toutai ki muli pea si’isi’i leva ai ‘etau 
faingata’a’ia fakapa’anga.

Ko e hoha’a koee ‘oku ou fai Sea, ‘aia na’a ku a’u mai ki ai ‘oku 5 kilu pe ia ‘i he Patiseti koee 
‘ihe ta’u ni, pea ko ‘eku fehu’i ‘oku mo’oni ‘a e ‘Eiki Minisita Pa’anga ia, mahalo na’e ‘ikai ke 
a’u ‘o 15 miliona ‘a e pa’anga ia na’e ’ave, ka na’e fokotu’u ‘i he ngaue ‘a e Pule’anga ‘o 
fakahuu mai ki Fale Alea ni…

‘Eiki Minisita Pa’anga:  Fakatonutonu atu kihe fakafofonga.  ‘Oku ou kole fakamolemole atu 
kihe fakafofonga,’ikai pe ke fokotu’u, pea na’e ‘ikai pe ke ‘iai ha me’a pehee ‘o hangee ko e 
me’a ko e me’a koia ‘oku me’a maikiai.

‘Eiki Sea Komiti Kakato:  Fakafofonga kuo ‘osi ho’o taimi kae tuku atu ke hoko atu….

‘Etuate Lavulavu:  ‘Eiki Sea, fakafoki atu, ka e ‘omai pe ha ki’i miniti ‘e taha ke tali atu ai 
‘eni…

‘Eiki Sea Komiti Kakato:  Na’e’osi ‘oatu ‘a e miniti ‘e taha ‘anenai, ko e hoko atu ha 
fakafofonga kehe, ko e ‘osi pe ia pea ke toe fie me’a mai pe pea tuku atu pe.  Me’a mai fika 1 ‘o 
Ha’apai.

‘Uliti Uata:  Tapu mo e ‘Eiki Sea ‘o e Komiti Kakato ‘uma’aa ‘a e Hou’eiki ‘o e Komiti.  ‘Eiki 
Sea na’e fai foki ‘eku ki’i malanga ‘i he ‘aho felave’i pea mo e ngaue koee na’e fai ‘e he ngaahi 
Pangike mo e kakai ho tau fonua ni, pea na’e ‘ikai keu fakaikiiki ‘eku malanga koe’uhi he na’e 
ki’i māfana ko e ‘ita ki he Minisita Pa’anga ko e ‘ikai ke tokanga ki he ngaue ko’eni.  

Sea, ka ‘oku ou tokanga au ki he ngaue ko’eni ‘oku fai ‘e he ‘etau feinga ke fakalakalaka hake 
‘etau tu’unga faka’ikonomika he ‘oku tau faingata’a’ia, ko ‘eku tokanga ‘Eiki Sea ki he ngaahi 
noo ko’eni ‘oku fai ‘e he Pule’anga.  ‘I he ‘ene tu’u ko’eni ‘i he taimi ni ‘o a’u mai ki he taimi ni 
‘oku fe’unga mo e 253 miliona ta’e kau kiai mo e noo mei Siaina, ko ‘ene tanaki atu ko ia ‘oku ‘i 
he tolungeau tupu.  

‘Oku ‘iai pe fakamatala ia ‘Eiki Sea, malie’ia au ‘i he me’a ko’eni, ka ‘oku ou ki’i fie lau pe 
me’a Sea, “makatu’unga mei he fiema’u ko ia ke totongi fakafoki ‘a e ngaahi noo, ‘e malava 
heni ke kakaki ‘olunga ‘a e peseti fakatupu koloa ‘o kamata ‘i he ta’u 2013 ki he 2014, tupu mei 
hono kamata toongi fakafoki ‘o e ngaahi noo langa ki Nuku’alofa, mo e noo ki he ngaahi hala 
pule’anga, ko e totongi fakata’u ‘e hiki hake ‘aki ‘a e 9 miliona pea ‘oku fakafuofua ki he peseti 
‘e 1.2 ‘o e fakatupu koloa, ko ‘ene hiki ko’eni ko e tu’unga totongi ‘e holo hifo leva ‘a e pa’anga 
‘o fakataumu’a ki he ngaahi ngaue kehe, ‘oku totonu ke fai mo fakahoko leva ha ngaue ki he 
totongi noo ke ‘oua tene uesia ‘a e tu’unga fakapa’anga ‘a e pule’anga, ‘o kamata ‘i he ta’u 
fakapa’anga ‘o e 2013/2014, kau ai hano fokotu’u ha ngaahi founga ma’u’anga pa’anga ‘e 
tahape ko hono hiki ‘o e tukuhau pe ko hono toe fakasi’isi’i ‘a e ngaahi fakamole.”

Sea, ko e visione ko’eni kuo tohi ‘e he Minisita Pa’anga ‘i he me’a ko’eni ‘oku ou poupou ki ai, 
pea ‘oku ou tokanga au ki he Pule’anga ko ‘enau visione ko’eni ‘oku tonu, pea lolotonga ‘enau 
ma’u’a e visione ko’eni ‘oku nau kei hanganaki pe kinautolu ki hono fai ‘o e noo.  Ko e me’a 
‘oku fakahaa mai ‘e he visione ko’eni, ko e taimi ‘e totongi atu ai ‘a e ngaahi noo ‘a ‘eni ‘oku tau 
felau’aki ai ‘i he taimi ni, 2013/2014,ko hono fakalea ‘e taha ‘e hiki ‘a e totongi koloa ki ‘olunga 
‘o toe ma’olunga ange, pea toe hiki fakalahi mo e totongi noo ‘aki ‘a e 9 miliona, ‘e uesia ai leva 
‘a e pa’anga ngaue ‘a e fonua fakalukufua ke fakahoko ‘aki ’a e service ki he kakai.

Pea ko ‘eku hoha’a ‘Eiki Sea, ko e haa nai ‘a e me’a ‘oku kei fai ai ‘e he Pule’anga ‘a e noo, kae 
‘ikai ke fai ‘aki pe ‘etau ki’i seniti koee ‘oku ma’u fakaloto fonua, fakapotopoto’i ia pea tau 
leulue pe ‘o fakatatau mo hotau ivi ko ia, koe’uhi ke ‘oua te tau fakalahi ha ngaahi mo’ua ‘e 
mo’ua ‘aki ‘e he Pule’anga ni mo e kakai, ‘i he ngaue ‘a e Pule’anga lolotonga ko’eni pea tuku 
atu ia ki ha kakai te nau fakalele’a e pule’anga ‘i he kaha’u ‘e faingata’a ko ia.  Tau pehee ‘Eiki 
Sea, ‘oku ‘iai ‘eku fakaanga lahi ki he noo ko’eni ‘a e Pule’anga mei Siaina ke fai’aki ‘a e ngaahi 
langa, kae ‘ikai keu fakaikiiki ‘a e fakaangaanga ko ia na’a ‘ilongaange kuo mamahi mai ‘a e 
pule’anga kiate au, ka ‘oku fehangahangai ia ‘Eiki Sea mo e tu’unga langa faka ngaue, koe’uhi 

ko e noo koee lolotonga ‘a e kovi ‘a e tu’unga fakapa’anga ‘o e fonua, ‘oku fiema’u ke noo pe ke 
fai’aki ‘a e langa ‘o e ngaahi ngaue ke fakatupu koloa ki he fefakatau’aki.

Ko e me’a pe ia ‘oku talamai ‘e he kau mataotao koee ki he ‘ikonomika, ka faifaiange kuo fai ha 
noo ‘a e Pule’anga, ko e noo pe ki he tafa’aki ko ia ‘e taha,  ko e noo ko’eni kuo tau 
fehangahangai ko ia, ko e noo mei Siaina, ko e langa ‘aki ‘a e ngaahi fale, pea mo e langa ‘aki ‘o 
e palasi, pea mo e langa’aki ‘o e hala pule’anga.  ‘Eiki Sea, ko e ngaahi Sekitoa ko’eni ‘oku ‘ai 
ke noo koia ke langa ‘aki ko e ngaahi Sekitoa fakamole ‘ata’ataa pe mo e service, he’ikai kene 
toe hanga ‘e ia ia ‘o toe fakafoki mai ha pa’anga tupu ‘a e fonua ke tokoni hono taa ‘a e noo 
ko’eni.

Samuela ‘Akilisi Pohiva:  Kau ki’i tokoni atu.  Kataki pe fakafofonga, kole pe ke fakamahino’i 
‘a e noo koee ki he ‘ofisi ‘o e Palasi he ‘oku ta’etui ki ai ‘a e kau Minisita ia ‘e ni’ihi, pehee ‘e 
nautolu ia ‘oku ‘ikai ke mo’oni ‘a e 12 miliona ia koee ‘oku ‘ai, ko e ‘ai pe ke ke fakapapau’i 
ange me’a ko ia.

‘Uliti Uata:  Sea, ‘oku te’eki ai keu lave ki he me’a ko’eni ‘oku me’a ki ai ‘a e fakafofonga, ‘oku 
ou kei malanga pe ‘i he principle ko’eni, ‘oku ou tui ‘oku te’eki ai ke ngaue katoa ‘aki ‘e he 
Pule’anga ‘a e amount koee na’e noo mei Siaina.  Ko ‘eku fokotu’u atu pe ‘a’aku ‘Eiki Sea mo 
Hou’eiki mo e Pule’anga ke ‘oua mu’a te mou hanga ‘o ngaue’aki ‘a e fo’i pa’anga ko ia, tuku ai 
pe ia ‘oua te mou toe ‘omai, neongo kuo tali ‘e Siaina kae ‘oua te tau toe hanga ‘o ngaue’aki, 
koe’uhi ka e fakasi’isi’i ‘a e me’a ko’eni ‘oku visione kiai ’a e fakamatala ko’eni ‘a e Patiseti ‘a 
e Minisita Pa’anga, ke ’oua te tau a’usia ‘a e faingata’a’ia ko ia ‘i he 2013/2014, pea ‘oku panaki 
mai ‘Eiki Sea ‘a e faingata’a ko ia pe ko e fo’i Sunami ko ia.

‘Eiki Sea ‘oku ‘ikai ke toe ‘iai ha founga fakapoto ia ‘e ha’u ha toe mataotao fēfee ‘i mamani ‘i 
he ‘ikonomika ‘one talamai ha founga ke fakatupu ‘aki ‘etau…ko e fo’i me’a pe ‘e taha, ko e 
ngaahi me’a mahino pe, fakasi’isi’i ‘e he Pule’anga ‘ene fakamole, pea tau fakapotopoto’i ‘etau 
ki’i ma’u’anga mo’ui.

‘Oku ‘ikai ke fakapotopoto ‘Eiki Sea ‘a e lolotonga ‘etau tofanga ‘i he faingata’a faka 
‘ikonomika ko’eni ‘etau fe’amokaki ko’eni, ‘o hangee ko ia kuo haa ‘i he tanaki pa’anga ‘a e 
Minisita Pa’anga.  ‘Oku nounou ‘a ‘ene tanaki tukuhau ‘i he Patiseti ko’eni ‘aki ‘a e 20 miliona 
pe laka hake ai, lolotonga ‘ene pehee kuo ala ‘a e pule’anga ia ‘o to’o ‘a e 12 miliona mei Siaina 
ke fakalelei ‘aki ‘a e palasi.  

‘Oku ou fokotu’u atu Hou’eiki Pule’anga ‘oku hala ho’o mou ngaue ko ia, sai pe ‘a e fakalelei ‘o 
e palasi ia kapau ‘e ‘ai ha 3 miliona, mei ha pa’anga pe ‘a tautolu fakaloto fonua ‘oku tau tanaki 
‘aki kae ‘oua ‘e toe ‘omai ‘a e pa’anga noo ‘Eiki Sea ‘o fai ‘aki ‘a e ngaahi ngaue pehe ni.  Ko e 
tanu hala ‘Eiki Sea ‘a ‘eni ‘oku ‘ai ke fakalelei’i ‘ai ke tafe atu ki ai ’a e fu’u pa’anga lahi ko’eni, 
mohetolo atu ia, tau ngaue’aki pe hotau hala ko’eni ke monomono pe ia ke tau ngaue’aki ‘i he 
ta’u ‘e tolu ki he 4, he’ikai ke lava ia ke tau faingata’a’ia ai pe te tau masiva, ka te tau 
faingata’a’ia ange kapau te tau ala ki he fo’i pa’anga ko ia ‘o ngaue’aki ‘i he taimi ni, pea tau 
faingata’a’ia leva ‘i he kamata pe 2013 kihe 2014, ‘aia ko e fokotu’utu’u ko’eni ‘oku ‘omai ‘e he 
Minisita Pa’anga ‘oku tonu pe ia, ‘oku ne talamai ‘e ia ‘a e ngaahi me’a koee ‘e hoko ke 
fakakaukau’i ‘i he taimi ni ha ngaahi ma’u’anga pa’anga makehe ke tokoni hono taa ‘o e noo, 
‘aia ‘oku kau ‘i he fakakaukau ko’eni ke toe hiki ‘a e tukuhau ki ‘olunga, ‘aia ‘oku ‘ikai keu 

pehee ‘e au ‘oku fakapotopoto ke tau toe nga’unu atu ke fai ‘a e fo’i ngaue ko ia.  Neongo pe 
‘oku ngali tamulea ‘emau fa’a lea ki he Tama Tu’i, ka ‘oku ou tui au ‘oku sai pe Tama Tu’i ia, 
‘ikai kene hanga ‘e ia ‘o ‘ai ‘a e ‘u me’a ko’eni ke fai, fai mai pe ‘ene faka’amu ‘ana ia ki he 
ngaahi ‘o e palasi, ko e kau fakatau Folofola ‘Eiki Sea, ko nautolu ia ‘oku nga’unu atu ‘o 
fokotu’u ‘a e fu’u pa’anga lahi ko’eni, ta’e faka’atu’i mo’oni Sea.

‘Oku fiema’u ‘Eiki Sea ke ‘iai ha ki’i ma’anga ‘ofa ‘e haa mai mei he ‘etau fakalele hotau fonua 
ni.  ‘Eiki Sea ‘oku ‘iai ‘a e ki’i talanoa faka’ofa na’a ku fanongo ki ai, na’e ‘iai ‘a e ki’i pēpē na’e 
leleaki’i ki falemahaki pea sivi ‘o ‘ilo ko e fasi manava, ‘ikai ke ma’u ‘e he ‘ene matu’a ‘a e 
hu’akau totonu ke ‘oange ki he pēpē, ka nau hanga ‘o taa ‘a e hu’akau melie ‘o fafanga ‘aki ‘a e 
ki’i pēpē ‘o too lalo ai hono ivi ‘o a’u atu ki he falemahaki kuo mate.

‘Eiki Sea, he’ikai ke tau tali ‘etautolu ke’ai ha ki’i 1 miliona, ke kumi ‘aki ‘a e ‘u me’a koia ‘o 
tuku ha va’a ‘a e falemahaki ke ha’u ‘a e kakai koee ‘oku faingata’a’ia pehee pea nau supply 
ange ‘a e me’a ko’eni ke nau ma’u mo’ui mei ai.  ‘Oku fai pe ‘etau fakahangahanga ‘a tautolu ki 
he ngaahi feitu’u kehe.  ‘Oku ou fokotu’u atu ‘Eiki Sea mo Hou’eiki tau poupou katoa ke ta’ofi 
ke toe fai ‘e he Pule’anga ha noo, pea ‘oua na’a ngaue’aki ‘a e ngaahi noo ko’eni kuo ‘osi 
talimai.  Ko ‘ene fokotu’utu’u ko’eni ‘Eiki Sea mo e kaka ko’eni ‘a e noo ki ‘olunga, ‘e a’u atu 
ki he taimi te tau ngaue’aki ‘a e meimei peseti ‘e 20% ‘o e Patiseti Fakata’u ko e totongi noo 
‘ata’ataa pe ko e totongi tupu.  ‘Oku ‘ikai keu tui ‘oku fakapotopoto ‘a e me’a ko ia, tau feinga 
ke tau fakapotopoto pea mo tau hanga ‘o fa’u ‘a ‘etau ngaue ‘i he taimi ni ke tau ngaue 
fakamaatoato pe ‘i he sea ko’eni ‘oku tau ‘iai ‘o a’u ki he ‘aho te tau huu ai ki tu’a.  Ko ‘etau 
‘ofa ia ki hotau kainga mo hotau kakai mo hotau hako mo ‘etau fanau.

‘Eiki Sea Komiti Kakato:  Fakafofonga tau ki’i toloi ai fakafofonga ka tau toki foki mai.

Mālōlō  Miniti ‘e 30  -  Taimi 1500 (300 efiafi)      <001>

Taimi :  15.30 – 16.00 Efiafi.

Satini Le’o:  Me’a mai ‘a e ‘Eiki Sea ‘o e Komiti Kakato.  

‘Eiki Sea ‘o e Komiti Kakato:  Malo ‘a e laumalie ‘a e ‘Eiki Palemia ‘o Tonga, Hou’eiki 
Minisita ‘o e Kalauni.  Malo e laumalie ‘a e Hou’eiki Nopele, kae’uma’a ‘a e Hou’eiki 
Fakafofonga ‘o e Kakai.  Hange ko ia ‘oku tau faka’osi’osi atu ‘a e Fakamatala ko eni ki he 
Patiseti pea na’a tau…Me’a mai ‘Eiki Minisita.

‘Eiki Minisita Tanaki Pa’anga Humai:  Tapu pe moe Sea kae’uma’a ‘a e Hou’eiki Memipa ‘o 
e Fale, kae tuku pe mu’a ke u ‘oatu ha ki’i fakamatala ki he fehu’i koee na’e ‘oatu ‘e he 
Fakafofonga Fika 1 ‘o Tongatapu, kau ki he Tapaka pea mo e Kava malohi.  ‘Oku ‘osi 
fakapapau’i mai mei he ‘Ofisi he ko e fika koee na’e ‘omai ‘e he Fakafofonga fangofulu miliona 
ki he koloa koee ‘oku humai ‘e he Tapaka mo e ‘Olokaholo, ‘oku mo’oni pe ia he ‘oku ha’u pe 
mei he Setisitika.  

Ko e pa’anga koee ‘oku tanaki ‘e he Tute, ‘oku meimei ‘avalisi ‘i he 2007, 2008 ‘i he Sikaleti 
‘ata’ataa pe ko e 3 miliona.  Ko e 2008, 2009 na’e 11 miliona.  Ko e 2009 ki he 2010 na’e 9 



Page | 55

miliona.  Pea ko e ta’u kuo ‘osi pe Sea na’e ma’u koee ‘i he Sipiliti mo e Uaine ‘a ia ko e 
Kavamalohi ia.   ‘Oku ‘avalisi ia ki he 8.6 miliona.  Ko e poini koee ‘oku ‘oatu ki he 
Fakafofonga, he ‘oku tanaki ‘i he Uafu ia ‘a e meimei ‘avalisi ko e $20 miliona, uofulu miliona ‘i 
he ongo me’a ko ia ‘e ua. Fakataha ia ‘a e Tute mo e CT ka ‘oku mo’oni pe ‘a e fika ko ena na’e 
‘oatu ia.  Ko ia pe.

‘Eiki Sea ‘o e Komiti Kakato:  Malo ‘aupito ‘Eiki Minisita.  Fakafofonga Fika 1 ‘oku ke me’a 
hake pe ki he me’a ‘a e ‘Eiki Minisita.

Samuela ‘Akilisi Pohiva:  Fakamalo ki he ‘Eiki Minisita ko eni ki he’ene tokoni mai ‘i he 
tafa’aki ko ia, ka ko e me’a ko eni ‘oku ‘asi mai ko e 44 miliona ‘i he ongo fo’i koloa ‘e ua ko ia. 
Pea ko e .9 ai ko e Duty Free, ‘a ia kapau te tau hanga ‘etautolu ‘o to’o ‘a e .9 ko ia ,  tokoni mai 
pe ‘a e ‘Eiki Minisita kau hanga ‘o ‘ai ‘a e me’a ko eni.  

Kapau ‘oku tonu ‘a e 44 pea tau hanga leva ‘o to’o ‘a e Duty Free.  ‘Oku ou fokotu’u atu ‘oku 
totonu ke laka ‘aupito ia ‘i he 20 miliona ‘a e Tute.  Manatu’i ko e Tute ia ‘oku toe fu’u lahi ange  
‘a e peseti ‘o e Tute  ia ‘i he mahu’inga ‘o e humai.  ‘A ia ko ‘eku fokotu’u atu.  Kapau ko e   44 
miliona ‘oku totonu ke nofo ‘a e Revenue ia ‘i he 20 ia ‘ova ki ‘olunga.  Ko ‘eku fakafuofua pe 
eni pea kataki pe ‘Eiki Minisita kapau….

‘Eiki Minisita Tanaki Pa’anga Humai:  ‘Ikai, na’a ke me’a mai koe ‘anenai ‘oku totonu ke 12 
pea na’a ku fokotu’u atu ‘oku lahi ia ai.  Ko e fika ia he taimi ni ‘oku ‘avalisi ia ‘i he uofulu tupu 
miliona.  Na’e ua ‘a e ongo koloa ko ia.  Manatu’i he ko e peseti  pe foki ‘e 15 ‘oku tute ai ‘a e 
Tapaka… ‘a e Spirit.  ‘Oku ‘ikai foki ke fu’u lahi fefee he ‘oku lau kalani, lau lita, ka ko e 
Tapaka ia ‘oku lau fo’i sikaleti pea ‘oku faingata’a hono fika’i.  Ka ko e ngaahi fika pe eni ‘oku 
‘omai.

Samuela ‘Akilisi Pohiva:  Malo ‘aupito ‘Eiki Minisita.  ‘Oku sai pe ke toe fai ha sio ki ai ka ko 
e anga pe.  ‘Oku ‘i ai foki mo e me’a ‘e taha he ‘oku ngaohi pe ‘i Tonga ni.  ‘Oku ‘i ai ‘a e 
Tapaka ‘oku ngaohi  pe ‘i Tonga ni hange ko e Pall Mall.  Pea ko e anga koee ‘a e ma’u ‘a e 
motu’a ni ko e Pall Mall koee ‘oku ngaohi ‘i Tonga ni. ‘Oku ‘i ai ‘a e ki’i me’a ‘oku fai ai ‘a e 
tala’a, ko e ‘uhingaa  ko e Agent koee ki  he Pall Mall.  ‘Oku pehe ‘enautolu ko e Pall Mall koee 
‘oku ngaohi ‘i Tonga ni ‘oku leipolo tatau pe mo ‘enau Pall Mall koee ‘anautolu. Pea ko e toe 
me’a pe ia ‘e taha’Eiki Minisita ke mou toe vakai’i ange ‘a e tafa’aki ko ia, he ‘oku ‘i ai  ‘a e 
launga ia mei he Agent.  He ‘oku nau pehee ‘enautolu ‘oku ‘i ai ‘a e fanga ki’i me’a ‘oku 
manuminumi holo pe ‘i Tonga ni ‘i he Pall Mall.

Ko e ki’i me’a pe ‘e taha fekau’aki mo e Tapaka mo e Kava.  ‘Oku ‘i ai foki ‘a e fu’u fale 
Warehouse ‘oku fa’o ai ‘a e Tapaka.  Pea ko e information koee ‘oku ma’uu ‘oku ‘ikai ke fu’u 
malu hono tauhi ‘o e kii koee ‘o e fale, pea ‘oku malava pe ke moulu ha taha po’uli pe ia ki he 
fale.  Ka ‘oku mou manatu’i ko e taimi koee ‘oku hu ai ‘a e me’aa mei he Warehouse, ko e taimi 
ia ‘oku toki tute ai  Ko e taimi koee ‘oku tuku ai ‘i loto ‘oku kei tuku pe ia ai.  Pea kapau ‘e hu 
po’uli pe ha taha ia, ko ‘etau fakatataa ki he loto Warehouse, pea ne fai ‘e ia ha fa’ahinga pau’u 

ia ‘i he loto Warehouse.  Tau pehee hu ha taha ia ‘o to’o ‘a e me’aa ‘i he Duty Free ‘o ‘ave ia ki 
he me’a koee.  ‘Ikai ha taha ia te ne ‘ilo.  Na’e hu ta’etute mai pea ko e taimi koee ‘oku hu ai ki 
tu’a kuo hilifaki ‘a e tute ia mo e me’aa. 

Kaekehe ko ‘eku fokotu’u atu pe ‘e au ke fai ha ngaue ki ai.  Ka ko e anga koee ’a ‘eku 
fakafuofua ki he tu’u ‘a e Tapaka mo e Kavamalohi, ‘oku ou tui au ‘oku totonu ke toe lahi ange 
‘a e Revenue ‘oku totonu ke tanaki.  ‘Oku ou hoha’a lahi ki he ‘u Warehouse.  Ko e Warehouse 
‘oku ou tokanga ki ai he ko e kii ‘oku ‘ikai ke malu hono tauhi ‘o e kii.  Ko e me’a ’oku 
fakatu’utamaki heni he ko e Tute ‘a e taimi koee ‘oku toki mavahe ai mei he Warehouse.  Ko e 
taimi koee ‘oku tau mai ai ‘a e koloa ‘o ‘ave ki he Warehouse ‘oku ‘ikai  ke fai ha Tute.  ‘A ia ko 
e me’a ia ‘oku ou pehe ‘oku totonu ke fai ha ngaue ki ai, ke tokanga’i ‘a e tafa’aki ko eni he ‘oku 
‘i ai ‘a e ni’ihi ‘oku nau collect ‘enautolu ‘a e Revenue, ka ‘oku ‘ikai totonu ke nau collect.  Ko e 
Revenue ‘oku totonu ke ‘alu ki he Pule’anga ka ‘oku nau ma’u ‘enautolu ‘a e fanga ki’i 
manuminumi koee.

‘Eiki Minisita Tanaki Pa’anga Humai:  Kau ki’i tokoni atu pe ki he Fakafofonga.  Mahalo 
na’a ‘oku mo’oni pe ka e ko e taimi koee ‘oku fakahu ai ki he Warehouse Sea.  ‘Oku ‘i ai pe ‘a e 
Stock ia he ‘oku tauhi ‘a e Stock ko ia ‘emautolu, ‘e taha pea taha ki hee.  Pea kapau ‘e mole ia 
kuopau ke hilifaki pe ‘a e Tute ia he ‘oku mole pe ‘ia kinautolu, he ko e Tu’utu’uni pe ia ‘a e 
Lao.

Ka ‘i he taimi ki he taimi ko e fakatataa.  Ko e ngaahi me’alele na’e toki ‘osi stock atu ‘i he 
fakatau’anga me’alele atu ki mui ni.  Lahi ‘aupito ‘a e ngaahi me’alele ia na’e hilifaki tu’o ua.  
‘Eke fo’ou kiate kinautolu ‘aki ‘a e Stock koee ‘oku ma’u ‘e he ‘emau Potungaue.  ‘E kehe ‘a e 
Stock koee mo ‘enau Stock ‘anautolu.  Ko e taimi ia ‘oku tonu ke hilifaki leva ‘a e Tute ia.  Pea 
‘ikai ngata hono hilifaki ‘o e Tute ka ’oku ‘i ai hono tautea ‘i he ‘ikai fai ki he Lao ‘oku toe 
hilifaki atu,’a ia ko e administrative penalty kuopau ke totongi.  Pea ‘oku fai pe ‘a e tokanga ki ai 
he taimi ni he ‘oku hoko pe foki ‘a e fanga ki’i me’a ko ia.

‘Eiki Sea ‘o e Komiti Kakato:  Malo ‘Eiki Minisita.

Samuela ‘Akilisi Pohiva:  Ko ‘eku ki’i fehu’i faka’osi atu pe Sea.  Ko e mahu’inga koee ‘a e 
value ‘o e Tapaka ta’etute na’e fe’unga pe mo e 7mano. ‘Oku mo’oni ‘a e fika ko ia pe ‘oku fu’u 
si’isi’i.  Ko e amount ia ko hono fakamahu’inga’i ia ‘o e  Tapaka na’e ta’etute.  Pea ko e ha’u ia  
mei he Custom Entry ko e pa’anga ia ‘oku lekooti koee ‘i he me’aa…

‘Eiki Minisita Tanaki Pa’anga Humai:  Ko e ta’etute ia  ki he Duty Free Shop ‘a ia ‘oku 
‘uhinga ia ‘oku ‘alu ki Mala’evakapuna mo e Kautaha ko eni Leiola Duty Free Shop, pea ko 
kinautolu ‘oku ‘uhinga ki ai ‘a e pa’anga ko eni.  Ka ‘oku nau CT nautolu totongi CT.

Samuela ‘Akilisi Pohiva:  Ka ko ‘eku fehu’i atu ‘oku ke tali ‘a e fika ko ia, ko e value ia ‘o e 
fo’i koloa ko ia na’e ta’etute ko e 7 mano pe.



Page | 57

‘Eiki Minisita Tanaki Pa’anga Humai:  Kou tui ko ia pe he ‘oku ‘ikai foki ke fu’u lahi ‘a e 
fakatau ia. Talu ‘a e hiki mai kimui ni ‘o e Tapaka pea ‘oku meimei tatau pe ‘a e totongi ‘o e 
Tapaka ia ‘i Mala’evakapuna mo ee koee ‘i hee ‘i kolo ni.  ‘Ikai ha toe kehekehe ia, he na’e hoko 
‘a e me’a ia ‘i he taimi koee na’e fu’u kehekehe ‘a e totongi ‘o ma’u ai ha silini.  Mahalo ‘oku 
‘uhinga ai ‘oku fu’u si’isi’i ai he ‘oku ‘ikai ke fu’u lahi ha hu Tapaka mai ia ‘a e Leiola Duty 
Free.

Ko e Kautaha fo’ou foki ia ‘oku nau fai he taimi ni ‘oku ‘ikai ke nau toe fu’u hu mai ‘enautolu ‘o 
fu’u ‘ova, ka ’oku fakafe’unga pe ia ki he’enau kau customers ‘anautolu ‘i Mala’e.  Ka ‘e toe fai 
pe ha ngaue ki ai, kapau ‘oku fiema’u ‘e he Fakafofonga ke fai ha ngaue ki ai ke ‘omai ha 
fakamatala.   Malo Sea.

‘Eiki Sea ‘o e Komiti Kakato:  Malo ‘Eiki Minisita.

Samuela ‘Akilisi Pohiva:  ‘Oku ‘omai foki ‘a e materials mei muli ‘o ngaohi pea toe ‘ave ia ‘o 
toe kau pe ‘i he Tute.  Ko e ha ‘a e tu’u ‘a e me’a ko ia?

‘Eiki Minisita Tanaki Pa’anga Humai:  Ko e Tapaka koee ‘oku ngaohi ‘i Tonga ni ‘oku totonu 
ke excise duty pe ‘a ia ‘oku toki Tute pe he taimi koee ‘oku fakatau atu.  Pea ‘oku ‘i ai pe ‘a e 
koloa ia he ko e ingredients pe materials ‘oku ‘omai ke ngaohi ‘aki ‘oku ‘i ai pe hono totongi 
’ona ia. Ka na’e ‘i ai ‘enau kole ‘oku fu’u  ma’ulalo ka kou tui pe ‘oku totonu ke toe fai hano 
vakai’i, koe’uhi ‘oku nau pehe ‘oku ‘ikai ke fu’u mo’ui si’isi’i ‘a e vaha’a koee mo e …. 

<002>

Taimi   :   4.00 – 4.30  Efiafi.   

‘Eiki M/Pa’anga Humai   :   (Hoko atu)  ‘I he tapaka tonga mo e Excise tute ‘oku hilifaki kiate 
kinautolu he taimi ni.   Malo.

S/Akilisi Pohiva   :    Mahalo na’e a’u atu ‘a e ni’ihi ia ko ee ‘oku nau agent ‘I he Pall Mall ki he 
Feitu’una , pea ko ‘enau launga,  ko e kau tama ko ee ‘oku nau ngaahi e Pall Mall heni ‘oku nau 
hanga pe ‘o ‘ai e fo’I label tatau pe, ‘a ia te u pehee ‘eau ‘oku kaakaa . ko e anga ia ‘enau …   He 
na’a nau fa’a o atu ki he Feitu’una.   ‘A ia ‘oku nau pehee ‘enautolu ‘oku lahi e mole  ‘a e tute,  
ko e ‘uhinga ko e me’a ko ia.     ‘Oku unfair,  nau pehee ‘enautolu, ko nautolu ‘oku nau …   ‘Osi 
ange ko ee hono process e fo’I me’a,  fakatau atu ‘enautolu ‘o fu’u ma’ama’a ‘aupito ia kae 
mamafa ‘a e me’a ia ‘a e kautaha totonu ‘oku nau produce ‘a e me’a.  Kole atu pe keke 
ki’i………

‘Eiki Sea :-    Malo,  malo ‘aupito Fakafofonga

‘Eiki M/Pa’anga Humai :- Sea na’e a’u ange pe ‘a e kautaha koia ‘oku ui ko e British Tobacco
‘oku nau hanga ‘o ngaohi ‘a e….. ka ‘oku ngaohi pe foki moia ‘e Tonga ni local pea kou tui au 
ko e fakakikihi ia pe ko fe Pall Mall totonu ka ‘oku ngaohi pe ia heni ‘e nautolu pea mahalo ne 

‘osi ‘I ai pe ‘enau alea pea kuo nau ta’ofi koe’uhi foki ko e Pall Mall ia ‘I he totonu fakae 
mamani lahi ko e me’a foki ia e kautaha kehe pea ‘oku ‘ikai toe ngaue’aki ia ‘enautolu ka ‘oku 
‘oange pe ‘a e launga pea ‘oku fai hono fakaha kianautolu ‘enau launga, hange kia au ‘oku ‘ikai 
ke toe fai ‘enautolu ‘a e package koia nau mafuli nautolu ki he tapaka ‘e taha ‘oku ui ko e 
Palataisi koa pe ko e ha? ‘oku ke mea’i Sea ‘oku lahi hono fakatau he ‘oku ma’ama’a ka ‘oku fai 
pe ‘a e ngaue ki he kautaha koia ‘I he taimi ni, ko e faingamalie Sea ‘oku ‘I ai e kau technical 
assistance ‘oku ‘omai mei Nu’usila mo ‘Aositelelia na’e kole ‘e he motu’a ni pea ‘oku nau ngaue 
ki he ngaahi kautaha pehe makehe, to e ‘I ai ha lipooti lelei ‘e ha’u he mahina katu’u he ‘oku 
mahino ‘oku sai e ngaue ‘a e kau matu’a muli ko’eni ‘I he ngaahi kautaha muli fekau’aki mo 
Tu’apule’anga.

‘Eiki Sea :-     Malo ‘aupito ‘Eiki Minisita, hoko mai fika ‘uluaki ‘o Ha’apai

‘Uliti Uata:-    Tapu mo e ‘Eiki Sea, Sea na’a ku malanga foki ‘anenai ‘a e fakahoko atu ‘a e 
‘uhinga ‘oku ‘Ikai ai tonu ke toe fai he Pule’anga ha No ‘I he taimi lolotonga ko’eni kae tapuni 
faka’aufuli e No ka tau feinga ke totongi e ngaahi No lolotonga pea tau tanaki ha silini 
fakalotofonua pe ke fakalele’aki e ngaue, pea ‘oku ‘oatu Sea ‘a e fo’I No ‘e ua ko’eni ke 
fakatata’aki ‘a e me’a ko’eni.  Ko e 23miliiona ‘oku ‘I ai ai ‘a e fo’I No ‘a e Hotele ko’eni ko e 
Janful 11.2miliona pea mo e ngaahi no kehe ‘o kau ai ‘Eiki Sea ‘a e fo’I No ‘a e Sea Star ‘oku 
outstanding moia ‘a ia ko e Hotele koia Janful ‘oku ne outstanding ‘aki ‘eia ‘aki ‘a e fo’I, 4 
miliona kataki ka ‘oku te’eki ai totongi pea ko e Sea Star ‘oku ne outstanding ‘aki ‘a e 4  miliona 
te’eki ai ke totongi, ka ‘oku ou kole mu’a ki he ‘Eiki Minisita Pa’anga ke ne fai ange ha 
fakamatala pe ko e nofo ta’etotongi ko’eni he ongo fo’I No ‘e ua ko’eni, ‘a e no ko’eni kae 
lolotonga na’e hanga he Pule’anga ‘o fai ha ngaue kiai pe ‘oku ne malu’I koe ha leva ‘a e 
tu’unga te tau iku kiai mo e ongo fo’I No lalahi ‘e ua ko’eni? Ko e ki’I fehu’I ia Sea ki he 
Minisita Pa’anga…..

‘E/Sea Komiti Kakato    :- Malo ‘Aupito Fakafofonga, ‘e Minisita Pa’anga kataki ko e fehu’I ‘a 
e Fakafofonga pe ko e ha e me’a ‘oku hoko ki he No ‘a e Janful  Dateline Hotel  pea mo e 
kautaha ko eni ko e Sea Star.

‘E/Minisita Pa’anga:    ‘Eiki Sea ko e No ko eni ‘a e Janful ‘a ia ko e No ia na’e fai ‘e he 
Pule’anga  mei he China  Exin Bank, pe ko e China Export & Import Bank , ke ‘omai ‘a e silini 
ko ia pea to e No atu leva ‘e he Pule’anga ki he Janful International Dateline Hotel ki hono 
fakalelei’I ko ia ‘o e Hotele.    Ko e No ia ku o ‘osi kamata hono totongi ‘e he Pule’anga ki 
Pangike Export & Import ko ia ‘a  Siaina ka ko e totongi fakafoki ko ia mei he Hotele Janful 
International Dateline Hotel ko 
e fainga lahi ia pea mo kinautolu ‘oku te’eki ke fai ha totongi ia,  tukukehe pe ‘a e fo’I 5 mano 
na’e totongi he ta’u kuo ‘osi.  Talu mei ai te’eki ai ke toe ‘omai ‘a ia ‘oku nau tomui ‘aki ‘e 
nautolu ‘a e totongi ‘o e No ko ia ‘a e 4.4 miliona.  ‘Oku fai pe ‘a e ngaue ia ‘a e Pule’anga ki ai 
ka ko e me’a foki eni ia na’e hoko kimu’a atu pea mo e Pule’anga ko eni ka ‘oku fai pe ‘a e 
feinga ke fakalelei’I ‘a e ngaahi palopalema  mei he ngaahi alea ko ia na’e fai mai mei mu’a.  

‘Eiki Sea ko e No ko eni ‘a e Sea Star,  ko e No ia mei he Pangike Fakalakalaka ‘Esia ke No atu 
ki he kautaha ko eni ke fai’aki ‘a ‘enau ngaue ko eni na’e langa ai ‘a e ngaahi fale ‘I uafu,  pea 
‘iai pea mo e vaka pea mo e ‘u me’angaue pea mo e me’a.  Ko e talu mei he 2003 pea mo e ‘ikai 
ke toe fai ha ngaue fakapisinisi  ia ‘a e .. tau pehe pe kuo pekia ‘a e kautaha ia ko eni.   ‘Oku fai 

leva ‘a e feinga ia ke fakatau atu ‘a e ‘u naunau ‘a e kautaha ko eni.  ‘Oku mahino ia ko e No ko 
eni ko  e talu ‘a hono tukuatu ‘oku te’eki ke totongi  mai ha me’a ia ki he Pule’anga fekau’aki 
pea mo e No ko eni.  Neongo kuo ‘osi fai ‘a e totongi fakafoki ‘o e No ko eni,  ki he Pangike 
Fakalakalaka ‘Esia.  ‘I he’ene a’u mai ko ia ki he taimi ni,  ku o ‘osi tukuatu ‘a e konga ‘o e 
ngaahi koloa ko ia na’e kei toe.   Na’e fai pea mo e ngaue lahi ia kimu’a ‘a e ‘Eiki Minisita 
Pa’anga kimu’a  ki hono fakatau atu ‘a e ngaahi ‘inasi,  ka ko hono pango na’e fai hake ‘a e 
fakamahu’inga’I ia ‘oku ‘ikai ke ‘iai ha mahu’inga ia ‘o e ngaahi ‘inasi.  Ko e me’a ko ia na’e 
hoko ko e feinga’I ke fakatau atu ‘a e ngaahi koloa ko ia na’e kei toe,  pea kuo fakatau atu ‘a e 
konga pea ‘oku meimei  ke ma’u mai ‘a e 5 kilu ia.  ‘A ia ko e 5 kilu ko ia na’e ‘ave ia ‘o tapuni 
‘aki ‘a e konga lahi ‘o e ngaahi mo’ua ia ‘o e Sea Star ki he kau creditors.   Ka pau na’e ‘ikai ke 
tapuni ia na’e mei toe lahi ange ‘a e palopalema ia.   Ko e me’a leva ‘oku hoko ko e toenga ko ia 
‘oku kei toe ke tukuatu ki tu’a ‘oku ‘osi fai ‘a e alea ke tukuatu kitu’a,  ki he 1.3 miliona  ‘a ia 
kuo ‘osi ma’u mai ‘a e  konga ‘o e 1.3 ko ia.   Ko e 1 miliona ‘oku kei toe ke ‘omai.  ‘Oku  ‘osi 
tukuatu pea mo e taimi ke totongi mai ai ‘a e 1 miliona ki hono fakatau pea ko e a’u ki Tisema 
kuo ‘osi kotoa mai ‘a e totongi ‘o e pa’anga ko eni.   Ko e pa’anga ia ‘e lava ke ha’u ‘o tokoni ki 
he totongi ‘oe No ko eni, ka ‘I he taimi tatau pe ‘e kei hokoatu pe ‘a hono totongi ‘e he Pule’anga 
ia ‘a e toenga ‘o e No ko eni ki he Pangike  Fakalakalaka ‘a ‘Esia.  Malo Sea. 

‘E/Sea Komiti Kakato:      Malo ‘aupito.   

‘Uliti Uata:     Malo.  ‘Eiki Sea ‘oku mahino ‘aupito ‘a e fakamatala ko ia ‘oku fai ‘e he ‘Eiki 
Minisita Pa’anga pea ‘oku ne hanga leva ‘o poupou’I ‘a e poini ko ia ‘oku ou fokotu’u atu ke 
‘oua 
‘e toe No ‘a e Pule’anga ke kau hano No ha me’a fekau’aki pea mo hono ‘ave kitu’a ha ngaahi 
kautaha ‘oku felave’I pea mo e Pule’anga.   Ko e Janful Hotel pea mo e Sea Star ko e kaunga 
pisinisi ia ‘a e Pule’anga.  ‘A ia ka pau ‘e ‘ikai ke mou tuku ‘a e No ,  te tau hanga ‘o tukuatu ki 
he Tonga hoko mai ‘a e mo’ua lahi faka’uli’ulia ke nau ta pea ‘oku ou faka’ofa’ia leva he to’u 
tangata pea mo e Pule’anga ka hoko mai he ngaahi ngaue kuo fai ‘e he Pule’anga lolotonga ko 
eni pea mo kitautolu.   Ko ia ‘oku ou fokotu’u atu lolotonga ‘oku faingamalie ko e No mei Siaina  
‘oku te’eki ai ke ngaue kakato ‘aki,  pea fakangata aa  he me’a ko eni kuo ‘osi ngaue’aki.  
Talaatu ki Siaina ku o malo ‘a e tokoni mai,  ka koe’uhi ‘oku ‘ikai ke tau loto ke tau faingata’ia 
hono totongi fakafoki ‘a e No ko eni.  ‘Oku hanga ‘e he ngaahi faingata’ia ko eni ‘Eiki Sea ‘o 
uesia lahi ‘a hono fakalele ‘o e fonua.

Mo u me’a ki he fakamatala ‘a e ‘Eiki Minisita Pa’anga ‘oku ne talamai kuo ‘osi kamata ‘a e 
Pule’anga hono ta ‘a e No ko eni ki he Janful Hotel mei he pa’anga tukuhau  ‘a e kakai ‘a ee ‘oku 
tanaki fakalotofonua pea ko e me’a tatau ‘oku kamata ke fai ki he Sea Star.   Ko e to’o ko ia ‘o e 
pa’anga ko ia ‘Eiki Sea ‘o ‘ave ke totongi ‘aki ‘a e No,  ‘e nounou leva ‘a e pa’anga ko ia ‘oku 
fakalele ‘aki ‘a e ngaahi sevesi ko ia ki he fonua.    Ko e makatu’unga ia Sea ‘oku talamai ai ‘e 
he kau mataotao he ‘Ikonimika ke ‘oua te  ke no ‘o laka hake he vaeua ‘o ho’o pa’anga ko ia 
‘oku ke ma’u.   ‘A ia ko e tu’u ko ia he taimi ni kuo tau ‘osi laka hake kitautolu ia he peseti ‘e 
51%  ki ‘olunga, ‘a ia ‘oku lahi ‘a e pa’anga ia ‘oku No fakatatau ki he ivi ‘o e pa’anga ‘a e 
fonua.    Ko ia he’ene pehee ‘Eiki Sea ‘oku totonu ke fakangata.  Koe’uhi ko e fakatonuhia ko ia  
ke ngaahi ‘a e hala Pule’anga  ‘Eiki Sea,  ‘oku tau fiema’u ‘a e hala ke ngaahi.   Na’e fakaha ‘e 
he ‘Eiki Palemia heni,  te nau vahe’I ‘a e 6 miliona he ta’u ke ngaahi ‘aki ‘a e hala ke 
fakalakalaka hono ngaahi ‘o e hala.   Ko e fakafuofua ia ko e 6 miliona he ta’u pea ko e ta’u ‘e 5 

mei heni,  kuo ‘osi katoa ‘a e hala hotau fonua ni hono ngaahi fakalelei pea mo  monomono pea 
mo e hala fo’ou he pa’anga pe ia ‘oku tau ma’u  pe ia ‘e tautolu ‘I Tonga ni. ….

S/’Akilisi Pohiva:    Fakafofonga keu tokoni atu.   Ko ‘ene tu’u ko ia he taimi ni ‘oku ‘iai ‘a e 52 
miliona ai ‘oku outstanding ko ‘etau mo’ua ia ki Siaina ki he Pangike Export & Import ‘o Siaina 
ko e 52 miliona.   ‘A ia ko e pa’anga ia ko ia kuo tau mo’ua kitautolu ia ki ai.  ‘Oku ‘osi tu’u ia 
heni ko e mo’ua,  pea ko ho’o kole atu ia ‘a’au ko ena kuo tomui.  ‘Oku lolotonga nofo ‘a e 52 
miliona ia ko ena heni.

‘Uliti Uata:     Ko ia,  ka pau kuo ‘osi ngaue’aki ‘a e 52 miliona  pea kuo taimi ke tau totongi.   
Ko e kole atu ke fakangata ai.  ‘Eiki Minisita Pa’anga ko e fakamatala ee pea ko e 52 miliona ko 
eni kuo tau  ‘osi  mo’ua ‘aki ki Siaina.    Ko e ha ‘a e ngaahi me’a na’e ngaue’aki ki ai?  

‘E/Minisita Pa’anga:    ‘Eiki Sea ko e 52 miliona koeni,  ko e pa’anga ia koee kuo toho mei he 
Pangike Siaina ke fai’aki ‘a e ngaahi ngaue ko ia ‘oku lolotonga fai ko ia he taimi ni.  ‘A ia ko e 
ngaahi fale ‘oku langa ,  pea ‘oku ‘iai pea mo e konga hala ke fakalelei ‘I loto kolo pea ‘oku kau  
ai pea mo e ngaahi ngaue hange ko e … ‘Oku te’eki ai ke toho ha me’a ki he ngaue ko ia ki he 
Palasi ka ‘oku ou tui ‘oku vave pe  ke toho  ha me’a ki he ngaue ko ia ke fai  ki he Palasi pea ko 
e ngaahi ngaue ia koee ‘oku lolotonga fakahoko he taimi ni.   ‘E ‘ikai ke u lava ke ‘oatu ke ‘oatu 
fakaikiiki he taimi ni ka te u lava ke ‘oatu ‘a e fakaikiiki ‘amui ange.   Ko e ngaahi pa’anga ia 
koee kuo to’o ke fai’aki ‘a e  totongi ‘o e ngaahi ngaue ko ia ‘oku lolotonga fai he taimi ni.  ‘Oku 
kau ai  pea mo e kautaha Siaina ko ia ko e main contractor ia ki he ngaahi ngaue ko eni.   Malo 
‘Eiki Sea.  

‘E/Sea Komiti Kakato:     Malo ‘aupito. 

‘Uliti Uata:    ‘Eiki Sea ko e konga lalahi eni ‘oku ‘omai ‘e he ‘Eiki Minisita ka ‘oku ou kole atu 
koe’uhi ko e 52 miliona ko eni ‘e ta  ia ‘e he kakai ‘o e fonua ‘aki ‘a ‘enau  pa’anga tukuhau.  
‘Oku fiema’u ia ke ‘omai ‘e he ‘Eiki Minisita Pa’anga ha toe fakamatala fakaikiiki ange.  Pe ko e 
pa’anga ko eni kuo ‘osi fakamoleki  he ko ‘eku lave’I ‘Eiki Sea ko e fale pe eni mahalo ‘e 3 kuo 
‘osi lele hono langa,  pea ‘oku te’eki ai ke kamata ha hala Pule’anga ia hono tanu,  pe ko e 
allocate pe ‘a e pa’anga ko eni te’eki ke fakamoleki ka ke kataki  ka pau ‘oku ‘ikai ke  ke ma’u 
he taimi ni pea ko e ‘uluaki faingamalie pea ke toki ‘omai ka pau ko ‘apongipongi.   Ke ‘omai ha 
fakamatala fakaikiiki ki  he fakamoleki ko eni ‘o e 52 miliona.   Ka pau ‘oku te’eki ke ‘iai ha 
pa’anga ai ‘e fakamoleki,  pea ko e me’a ia ‘oku ou fokotu’u atu ke ta’ofi ‘a e me’a ko ia ‘oua ‘e 
toe hokoatu kae holo hifo.  

‘E/Minisita Pa’anga:    ‘Eiki Sea ‘oku ou kole fakamolemole atu ki he Ongo Fakafofonga  ko e 
me’a eni ia kuo ‘osi fai atu ‘a hono fakamatala ‘o e ‘uhinga ‘o e me’a ko eni.  Ka pau na’e ‘ikai 
ke ‘iai ha maumau na’e hoko,  he ta’u 2006  ‘e ‘ikai ke fai ha ngaue ia ke tau toe foki ai ‘o fai ‘a 
e ‘u me’a ko eni pea fai hono ‘ekea he taimi ni….

‘Uliti Uata:    ‘Eiki Sea tuku ‘a e maumau ia ko ia,  pea tuku ho’omou kaunoa he me’a ko ia kae 
tuku ke takitaha langa ‘a  hono fale.  ‘Ai mai ‘a e me’a ko eni ‘oku totongi ‘e he kakai…

‘E/Minisita Pa’anga:    ‘Ikai,  ko e kakai ia na’e ‘ikai ke nau kau kinautolu ia ha fa’ahinga me’a 
na’e mole ‘a ‘enau koloa.  



Page | 61

‘Uliti Uata:    Ka vela ‘a hoku fale te  ke ‘alu ‘o ‘omai ha No ke ngaahi ‘aki?  

‘E/Minisita Pa’anga:     Ka na’e ‘ikai ke vela na’e hao pe ‘a ho fale ia ‘o’ou.  

‘E/Sea Komiti Kakato:      Fakafofonga Ha’apai ki’I fanongo mai pe.   Faka’ata’ataa pe mei he 
Personal  ka ke ‘ai pe koe  he ‘u me’a ko eni.  

‘Uliti Uata:    ‘Oku ‘ikai ke u faka-personal ko e fakalukufua pe eni.  Ko ‘eku ‘uhinga ‘a’aku ia 
ka pau ko e taumu’a ee ‘a e Pule’anga…

S/’Akilisi Pohiva:       ‘Eiki Sea keu tokoni ange ki he Fakafofonga.   Fakamolemole  na’a pehee 
kuo tau me’a  ka ‘oku fiema’u pe ia ke tau ‘ai ‘a e mahino.   Fakatatau ki he fakamatala ko 
ia‘oku mau ma’u ko e 17 miliona ‘a e  fale ‘e 3 ko eni ‘oku lolotonga langa.   Ka pau ‘e toe kau  
atu pea mo e Palasi ko e 12  ia ‘o 29 ia.   Ka pau ‘e to’o ‘a e 29 mei he 52  ‘e kei toe lahi.  Ka pau 
‘e ‘iai ha hala kuo ‘osi tanu ‘oku totonu ke ‘ilo ko e ha ‘a e lahi he ka to’o ‘a e 29 mei he 52 ‘e 
toe ‘a e 33 miliona.   Ka pau ‘e me’a mai ‘a e Minisita ko e 33 miliona ko ia ko e konga hala fe ia 
na’e tanu ‘aki.  Ko e me’a ko ia ‘oku mahu’inga heni ‘oku mahu’inga ki he Minisita ke  ne hanga 
‘o fakaikiiki mai.  Ko eni ku o tau ‘ilo ‘a e mahu’inga ‘o e fale ‘e 3 koee ko e 17  ia.   Ko e Palasi 
ko e 12 pea ‘alu hake ia ‘o 29  pea toe ‘a e 33.  ‘Oku totonu  ke fakaikiiki mai ‘a e 33 ko eni pe 
ko e hala fe fua ia ‘oku ‘ai ke tanu ‘aki,  pea ka  pau ‘oku ‘ikai ko e hala  pe,  pea ko e toe ha ‘a e 
me’a kehe  ko ia na’e ‘ave ki ai ‘a e 33.   Manatu’I ko e 140 ‘a e katoa ‘o e No ia pea ‘oku ‘ikai 
ke ‘asi he fakamatala ko eni ‘a e toenga koee ka pau ‘e to’o ‘a e 52 mei he 140 pea ‘oku ‘iai  pea 
mo e 70 ki he ngaahi poloseki kehe pea ko e anga ia ‘o e information ‘oku mau ma’u. ‘Oku ‘ikai 
ke ‘asi ha fakaikiiki heni mei he to’o ko ia ‘a e 52 mei he 140  pea mo e 70  pea ‘oku ‘ife ‘a e 
pa’anga ko ia?   Ko e me’a ia koee ‘oku totonu ke fai,  pea ka pau ‘oku tau pehee ia ‘e tautolu 
‘oku ta’e’aonga ‘oua ‘e toe fai ha No,  pea talamai ko e ngata’anga ee ‘etau No ko e 52  pea tuku 
katoa atu ‘a e me’a koee  hange ko ia ‘oku  fai ‘a e kole ki ai ki he me’a ni.   Kataki pe ‘Eiki Sea 
ka ‘oku mau fie ‘ilo ia ‘e mautolu ‘a e toenga ko ia ‘o e 33 pe ‘oku ‘ave ia ki fe mei he 52  pea ko 
eni ‘oku ou ‘osi fakamahino atu Sea.  

‘E/Sea Komiti Kakato:     Malo Fakafofonga Fika 1.  ‘Eiki Minisita Pa’anga ko e kole ee ki he 
17,  mo e 12 ‘o 29  pea kole mei he  52 toe 33 pea ko e fiema’u ia ‘a e Fakafofonga pe ‘oku ‘alu 
ki fe ‘a e 33 ko eni.  

‘E/Minisita Pa’anga:    ‘Eiki Sea tuku mai mu’a ha faingamalie ke u ‘omai ia ‘a e me’a ko eni 
ki ‘apongipongi.  ‘Oku ‘ikai ke u ma’u ia ‘e au he taimi ni ‘a e fakaikiiki  ko ena,  pea mo e 
fakapapau’I ‘a e fika ko ena ‘oku fokotu’u mai.   Ko e me’a ko ia ‘oku ou tokanga ki ai,  ko e fai 
‘o e maumau ko eni,  pea ko hono fakalelei’I ko ia ‘o e maumau ko eni pea hoko ia ke toe ‘ekea 
‘a hono tokoni’I ‘a e kakai ko eni na’e  ‘ikai ke  nau kau kinautolu ia ha fa’ahinga  me’a.   Ko e 
me’apango ia ko e hoko ‘a e ‘u maumau ko eni kia nautolu.  

S/’Akilisi Pohiva:   ‘Eiki Sea ko e fakatonutonu.  ‘Oku ‘ikai ko e  poini ia ke tau talanoa ki he 
maumau.  Ko e poini  ke tau talanoa ki he pa’anga ko eni ‘oku ‘osi ‘asi he’etau ‘Esitimeti he’etau 
Patiseti.  Ko e poini ia kae tukuange  ‘a e maumau ia kuo ‘osi ‘oku ‘ikai ko ha toe issue ia ke toe 
fai ki ai ha talanoa.   Ko e issue  ‘o e ‘aho ni ko e pa’anga ‘a eni ‘oku kole atu pea ‘oku ou tali ‘e 
au ia  ho’o kole,  k eke me’a atu ‘o toki me’a mai pea mo e fakaikiiki ki ‘apongipongi. 

‘E/Sea Komiti Kakato:     ‘E Fakafofonga ko au ia ‘oku ou tali ‘a e kole ‘oku ‘ikai ke  ke kau 
koe ia ai.   Ko e siana ia ko ..Me.. ‘Oku ne tali ‘a e kole ko ia.  ‘Oku ‘ikai  ke kau ai ‘a ..You.. ia.  

S/’Akilisi Pohiva:       Kataki Sea.    Kole atu ke u ki’I fakahoha’a atu.  

‘E/Sea Komiti Kakato:      Me’a mai. 

S/’Akilisi Pohiva:     ‘Oku ou kole pe ki he Hou’eiki ‘o e Fale ni ke mou kataki pe.   Ko ‘eku 
fehu’I atu ki he ‘Eiki Minisita he ‘oku ‘iai ‘a e Kau Minisita ‘oku nau tala’a he malanga ko ia 
na’a ku fai heni he uike kuo ‘osi ‘ou pehee ai ‘oku ‘iai ‘a e 12 miliona pea  neongo ‘oku vahe’I  
ki he langa ‘o e Palasi ,  pea ‘oku nau talamai ‘oku ‘ikai ke  nau tui kinautolu ia ki ai.   ‘Oku ou 
kole atu  ke  ke me’a mai mu’a  pe ko e mo’oni ia pe ‘ikai. 

‘E/Minisita Ma’u’anga Fakamatala:    ‘Eiki Sea ko e fakatonutonu atu. 

‘E/Sea Komiti Kakato:      Fakatonutonu.  

‘E/Minisita Ma’u’anga Fakamatala:     ‘Eiki Sea ‘oku ta’emo’oni ‘a e fakamatala ‘a e 
Fakafofonga ‘oku ‘ikai ke ta’e tui ‘a e Kau Minisita ki he 12 miliona ko ia ‘oku vahe’i.   ‘Oku 
ta’e tui ‘a e Kau Minisita ki ho’o pehe  ko ia na’e tu’utu’uni ‘a e Tu’I he Fakataha Tokoni.    Ko 
e poini ia ‘a eni ‘oku lolotonga fai ‘a hono vakai’I,  malo. 

S/’Akilisi Pohiva:     ‘Oku ou kole  fakamolemole atu ki he Fale ni ka ko e me’a foki ia  na’a ku 
kole ai ki he Sea ke ‘omai ‘a e Ongoongo  ‘a e Press Release  ka tau nounou.   Ko e me’a ko eni 
ko ‘ene fou mai mei he ‘Ofisi ‘o e Palasi.  

‘E/Sea Komiti Kakato:     ‘E Fakafofonga ‘oku lolotonga fai ‘a e ngaue ia ‘a e Komiti ki ai,  pea 
‘I he lolotonga ko ia ‘a e ngaue ‘a e Komiti ‘e tukuange leva ‘a e issue ko  ia ke ‘ataa…  ‘Oleva 
ke me’a mai angee ‘a e Palemia na’a ne hanga ‘e ia ‘o veteki ha fo’I palopalema heni.

‘Eiki Palemia:    ‘Ikai ‘Eiki Sea ko e ‘ai pe ke u ‘eke ki he Fakafofonga Fika 1 ‘a ‘ene pehe ‘oku 
‘iai ‘a e Kau Minisita ia ‘oku ‘ikai ke  nau tui ki he fo’I fakamole ko eni ki Palasi.  Ko ‘ene lea 
koaa ia ‘Eiki Sea?

‘E/Sea Komiti Kakato:     Ko ia. 

‘Eiki Palemia:     Ka pau  ko ia,  pea talamai he ko e ngaahi loi eni koee pea mo e ngaahi 
fakamahamahalo ‘oku ‘ikai ke sai ‘Eiki Sea.   Fakahoko mai,  pe ko hai na’e ‘ikai ke  tui ki ai, he 
ko e Kapineti ko ia na’a nau tali ‘a e me’a na’e loto katoa ki ai ‘a e Kapineti.  ‘Oku ou kole ki he 
Fakafofonga ke ne fakahoko mai pe ko hai na’e ‘ikai ke tui ki he me’a ko ia.

S/’Akilisi Pohiva:     Ko e faka’ilo ko ia na’e fai ‘e he motu’a ni ki he Sea,  na’e lave tonu ai ki 
he 12 miliona.

‘Eiki Palemia:     ‘Eiki Sea ‘oku mo’oni ia he ko koe na’a ke ‘uluaki lave ki ai,  ka ko ‘eku 
fehu’I atu ia ‘a’aku ho’o me’a ko ia ‘anenai ho’o pehe,  ‘oku ‘iai ‘a e kau Minisita ‘oku ‘ikai ke 

nau tui ki he fakamole ko ia.   Ko ‘eku fehu’I atu ke  ke talamai angee pe ko hai ‘a e kau Minisita 
ko ia.  ‘Oku ‘ikai ko e mo’oni ena ia ka  ke fakamo’oni’I mai.

S/’Akilisi Pohiva:    ‘Eiki Sea ‘oku ou kole atu ke  ke me’a hifo angee ki he feme’a’aki ‘oku ‘asi 
ai ‘a e malanga ko eni  na’e fai he me’a koee,  me’a ki he Miniti…

‘Eiki Palemia:     ‘Oku mahino eni ia kuo he ia…

S/’Akilisi Pohiva:     Me’a ki he Miniti ‘oku ‘asi ai ‘ene malanga ko  ia fekau’aki pea mo e 12 
miliona.  

‘Eiki Palemia:     Ko koe Fakafofonga na’a ke pehe mai ‘oku ‘iai  ‘a e Kau Minisita ‘oku ‘ikai  
ke  nau tui ki he fakamole ko ia.   Ko ‘eku fehu’I kia koee ke ‘omai angee ‘a e fakamo’oni ,  pea 
ko hai  ‘a e Kau Minisita ko ia na’e ‘ikai ke  nau tui ki ai.   Na’e tui katoa  ‘a e Kapineti ia ki he 
me’a ko eni. 

S/’Akilisi Pohiva:    ‘Eiki Sea ko e taimi ko ia na’e fai ai ‘a e malanga ‘a e Minisita na’e ‘ikai ke 
‘iai ha  Minisita ‘e taha ‘e me’a hake ki ‘olunga ‘o pehe mai  na’e tonu  ‘a e me’a ko ia na’a ku 
‘ai atu.   Na’a nau fakalongolongo katoa.  

‘Eiki Palemia:      Ko au na’a ku tu’u hake ki ‘olunga ‘o talaatu na’e hala ‘a ho’o tukuaki’I  na’e 
fai,  pea ko e me’a ia koee  ’oku fai ai ‘a e faka’ilo he ‘aho ni.  

S/’Akilisi Pohiva:    ‘A e pa’anga ‘e 12?

‘Eiki Palemia:    ‘Oku hala ‘a ho’o tukuaki’I ‘o pehe  na’e tu’utu’uni ‘a e Fakataha Tokoni.  

S/’Akilisi Pohiva:    ‘Eiki Palemia ‘oku ou kole atu ke ‘oua ‘e fakakikihi  ka ke me’a hifo ki he 
Press Release…

‘Eiki Palemia:    ‘Ikai.  ‘Oku ou fakatonutonu atu ‘Eiki Sea…

‘E/Sea Komiti Kakato:      ‘Oku ou kole atu ke toloi mu’a ‘a e issue ia ko ia he ‘oku lolotonga 
fai ‘a e ngaue ia ‘a e Komiti ki ai ‘Eiki Palemia.  

‘Eiki Palemia:      Kataki ‘Eiki Sea ko ia na’a ne fakahoko mai ‘o pehe mai ….

‘E/Sea Komiti Kakato:    ‘Eiki Palemia ko ia ‘oku ou kole atu ai…

‘E/Nopele Tu’ilakepa:      Ko e fakatonutonu ‘Eiki Sea. 

‘E/Sea Komiti kakato:     Me’a mai.  

‘E/Nopele Tu’ilakepa:     Ko ‘eku fakatonutonu atu ‘e au ‘a e Fakafofonga.   Fakafofonga ko 
ho’o me’a ko ena ‘o pehe ko e Tu’utu’uni Fakataha Tokoni ‘oku ‘ikai ko e Press Release.  ‘Oku 
mea’I pe ‘e he Fale ni pea mo e kakai ‘o e fonua  ko e me’a ko ia na’a ke me’a mai ‘aki he taimi 
‘o e Fale Alea ko e  Tu’utu’uni Fakataha Tokoni.  

S/’Akilisi Pohiva:    ‘Eiki Sea ‘oku ‘ikai ke lava ‘a e Tu’I ‘o tu’utu’uni ‘iate Ia pe,  he ka ‘iai ha 
ngaue ‘a e Pule’anga ‘oku tu’utu’uni ‘a e Tu’I he Fakataha Tokoni.  Ko ia.  

‘E/Nopele Tu’ilakepa:     Pea ko e fe ’a e Tu’utu’uni Fakataha Tokoni ko ia? 

S/’Akilisi Pohiva:     ‘Oku ‘ikai ke lava ‘a e Tu’I ke tu’utu’uni pe ‘iai tokotaha.   Ka ‘iai ha’ane 
tu’utu’uni ‘oku fai he Fakataha Tokoni.   Mo u kataki ke tau o ki he Fakamaau’anga ‘o 
fakatonutonu ai kae ha’u ha taha Lao ‘o fakatonutonu ‘a e fakafekiki ko eni. 

‘E/Sea Komiti kakato:      Tau liliu ‘o Fale Alea. 

(Ne me’a mai leva ‘a e ‘Eiki Sea ‘o e Fale Alea – ‘Eiki Nopele Tu’ilakepa ki hono me’a’anga).

‘Eiki Sea:     Hou’eiki,  mou ki’I me’a hifo angee he ko e me’a makehe eni ia.  Tapu ki he ‘Eiki 
Palemia kae’uma’a ‘a e Hou’eiki Minisita,  Hou’eiki Fakafofonga Nopele pea pehe ki he Kau 
Fakafofonga  ‘o e Kakai,  kae’uma’a ‘a ekau ngaue.   Ko e me’a kehe eni ia mei he fatongia ‘o e 
motu’a ni.  Koe’uhi ‘oku ou lave’I  ko ‘apongipongi ‘oku mo’ua ‘a e tokolahi he Hou’eiki ‘o e 
Fale ni  he fatongia ‘o e Siasi Uesiliana ki he teu ke fakaava ko ia ‘e he Ta’ahine Kuini ‘a e fale 
ko ia.  ‘Oku  kau ai ‘a e motu’a ni pea fu’u fiema’u ‘aupito ‘aupito pea ko hotau mahu’inga ia  he 
mahu’inga’ia ‘a e fonua he Kau Taki ‘o e  Fonua kae tautautefito ki he Fale ni.  ‘Oku fakahoko 
mai ‘o lave’I ‘e he motu’a ni  ka ‘oku ou fakahoko atu pe  ke mou mea’I Hou’eiki,  pe te mou 
laumalie lelei pe.  ‘Oku ou lave’I lelei pe ‘oku nounou ‘a e taimi ‘o e feme’a’aki ki he me’a ko 
eni,  pea ‘oku hoha’a ki ai ‘a e Hou’eiki fekau’aki pea mo e Lao ko eni ki he Patiseti  pea mo e 
‘Esitimeti.   Pe ‘e lava ke tu toki kamata pe  he haafe ‘a e ua ‘apongipongi fakamolemole.  Te 
mou laumalie lelei pe ki ai?  ‘Oku ou tui ‘oku ‘ikai ke toe ‘iai ha fu’u me’a lahi  ia mahalo ko e 
Tepile pe ‘a e Kau Fakafofonga ‘o e Kakai ‘oku nau hoha’a pe ki he fanga ki’I me’a,  pea ko e 
lava pe ia pea mo e uike ni pea mo a’u ki he Tusite uike kaha’u.   (Ne poupou).  

Malo ‘aupito.   Ko ‘etau toloi ko eni ko e toloi ki he haafe ‘a e ua ‘apongipongi.   Me’a mai ‘Eiki 
Nopele.  

‘E/Nopele Lasike:    Tapu ki he ‘Eiki Sea,  tapu ki he ‘Eiki Palemia,  fakatapu atu ki he Hou’eiki 
Minisita,  Hou’eiki Fakafofonga Nopele kae’uma’a ‘a e Kau Fakafofonga ‘o e Kakai.   ‘Eiki Sea,  
ko e me’a ko eni  ‘oku faka’au ke anga ‘aki ‘e he Fale Alea ‘o Tonga he ta’u ki he ta’u.  ‘Oku 
hangehange  eni ia ko e Konifelenisi pe ‘a e Siasi Uesiliana Tau’ataina ‘o Tonga,  pea ‘oku toloi 
‘a e Fale Alea  ia ‘o Tonga.  ‘Eiki Sea,  ‘ai mu’a ke fakafaikehekehe’I ‘a e Fale Alea ‘o Tonga 
mei he Konifelenisi.   Ko e Konifelenisi ia ‘a e Siasi ‘o Tonga Tau’ataina,  Penitekosi pe ko e 
Mamonga ‘oku ‘ikai ha ngaue ia ‘e taha ‘a e Fale Alea ‘o Tonga.  ‘Eiki Sea ki’I feinga ange 
mu’a ke fakafaikehekehe’I ‘a e Konifelenisi pea mo e Fale Alea.  

‘Eiki Sea:     ‘Eiki Nopele,   fakamolemole ‘o fanongo mai ‘oku ou ui atu ki he Feitu’una.  ‘Oku 
‘ikai ko ha me’a eni ia fekau’aki pea mo e Konifelenisi ko e Huufi fale eni ia pea ‘oku ‘iai ‘a e 
tokolahi ‘o e Hou’eiki te nau me’a ki ai.  Koe’uhi ko e mahu’inga ‘o e Feitu’una pea mo e 
motu’a ni pea mo e Hou’eiki,   ‘oku tala ‘a hotau mahu’inga ‘e he kakai,  he ko e kakai ‘oku nau 
fakamahu’inga’I kitautolu pea ko e me’a ia ‘oku ‘ai ai ke tau me’a ki ai.   Fakamolemole ko e  
issue kehe ena ia na’a ongona atu ki he kakai ‘o e fonua,  ke me’a ‘a e Fale ni ‘o fai ha lau Siasi 

heni.   ‘Oku ‘ikai, he ‘oku ‘iai ‘a e Katolika pea ‘oku ‘iai ‘a e Uesiliana pea ‘oku tau taha kotoa 
pe ‘ia Kalaisi.   Ta u toloi ki he haafe ‘a e ua  ‘apongipongi.     Kelesi - Tutuku      
<003>


